
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ДӨРӨВДҮГЭЭР ХЭСЭГ

	I бүлэг

	 

	Хэрхэн уурсаж хорссоноо дэлгэрүүлж ярихаа больё. Юу ч болж болох нь мэдээж байсан хэр нь би гайхаж хоцорлоо. Ноён яг л тэр дүрэм дүрсгүй янзаараа гэнэт миний өмнө гараад ирсэн юм шиг болов. Ер нь миний мэдрэх чанар нэг л биш байсныг санаж байна. Би голдоо ортол хэлэгдэж муулагдсан, нэг юманд нухлуулсан юм шиг, бөөн хар гуниг зүрхийг минь улам улам сорж шимээд байх шиг байлаа. Би Наташийн төлөөнөө л зовов. Түүнийг их л зовлон эдлэх байх даа гэж ёрлон, яасхийгээд түүнийг тойрч гарах, хамаг хэрэг бүрмөсөн нэг тийшээ болохын өмнөх сүүлчийн хэдхэн минутыг яасхийгээд хөнгөрүүлдэг билээ гэж бүдэг бадаг бодолд унав. Нэг тийшээ болно гэдэгт ямар ч эргэлзээ байсангүй. Тэр явдал ойртож байхад ямаршуу болохыг нь таалгүй яах билээ дээ! 

	Би замдаа бороонд шавшуулсан хэр нь гэртээ яаж хүрснээ мэдсэнгүй. Өглөөний гурван цаг хэдийнээ болсон байв. Намайг гэрийнхээ хаалгыг тогшиж амжаагүй байтал гинших чимээ гараад хаалга даруйхан онгойж эхлэв. Нелли ер унтахаар хэвтээгүй, байнга л босгоо сахиж намайг харуулдаад байсан юм шиг санагдав. Лаа бариастай тул би Неллийн царайг хараад цочих шиг болов. Түүний царай хувирч халуурч байгаа юм шиг харц нь гялалзаад, намайг танихгүй байна гэмээр нэг л хачин зэрлэг ширтлээ. Сүрхий халуунтай байлаа. 

	― Нелли, чи яав, бие чинь муу байна уу? гэж би түүн рүү тонгойн, өрөөсөн гараараа тэвэрч асуув. 

	Тэр нэг юмнаас айх мэт, над руу чичгэнэн наалдаж, бушуухан хэлэх сэн гэж намайг хүлээж байсан юм шиг эг магхийн байж нэг юм ярьж эхлэв. Гэвч үг нь авцалдаагүй хачин байсанд би юу ч ойлгосонгүй. Нелли халуундаа дэмийрч байжээ. 

	Би түүнийг шалавхан ор руу нь аваачив. Гэвч тэр надаас зуурч, хэн нэгнээс айж, биеэ хамгаалахыг гуйх мэт надад тас наалдаад болж өгсөнгүй. Тэгээд орондоо орж хэвтсэн хойноо ч гарыг минь зуурсан хэвээрээ чанга гэгч барьж, намайг дахин гараад явчих вий гэж байлаа. Би түүнийг үзээд дэндүү балмагдаж, барьц алдсан тул бүр уйлж орхилоо. Би өөрөө ч бие муу байлаа. Нелли миний нулимсыг хараад, нэг юмны учрыг олж тунгаахыг хичээсэн мэт над өөд их л чармайн анхаарсан байдлаар удтал гөлрөв. Тэр нь түүнээс их л хүчин чармайлт шаардаж буй нь илт байлаа. Тэгж тэгж царайд нь жинхэнэ бодолрхуу юм тодорч ирлээ. Ер нь унадаг өвчин нь хүчтэй хөдөлсний сүүлээр нэг хэсэгтээ ухаан бодлоо цэгцэлж, ойлгогдохуйц үг хэлж чаддаггүй байсан юм. Одоо мөн тийм байлаа. Надад нэг юм хэлэх санаатай биеэ онцгой их хүчлэн, намайг ойлгохгүй байна гэж гадарлан над руу бяцхан гараа сарвайж нулимсыг минь арчиж эхэлснээ хүзүүгээр минь тэврээд намайг бие рүүгээ бөхийлгөн үнсэв. 

	Намайг эзгүй хоорондуур унадаг өвчин хөдөлж, тэгэхдээ хаалганы наана зогсож байх яг тэр үеэр нь тохиолджээ гэдэг нь тодорхой болов. Тэр уналтаас сэргээд удтал сэхээ орохгүй байсан бололтой. Тийм үед бодит юм дэмийрэлтэй хутгалдаад ямар нэг аюултай юм, ямар нэг аймаар юм нүдэнд нь харагдсан байж таарна. Мөн үеэр бас намайг ирэх ёстой, хаалгаа тогших ёстой гэж бүүр түүр ухаарч яг босгоны наана шалан дээр хэвтээд миний ирэхийг соргог гэгч нь хүлээж байсан учраас анхны тогшилтоор минь өндийжээ. 

	«Гэвч яах гэж яг хаалган дээр очив оо?» гэж бодогдтол нэхий дээлтэйгээ байж байхыг гэнэт мэдээд ихэд гайхлаа. (Би тэр дээлийг манайхаар орж ирдэг, заримдаа надад эд таваараа зээлээр өгчихдөг нэг танил наймаачин эмгэнээс тун саяхан авсан юм). Ингээд бодоход хашаанаасаа гарч нэг тийшээ явахаар завдан хаалгаа онгойлгодог дээрээ гэнэт унадаг өвчиндөө нэрвэгдсэн бололтой. Хаашаа явах гэсэн юм бол? Бүр дэмийрчихсэн хойноо тэгж явсан юм биш биз? гэж бодогдлоо.

	Тэр завсар халуун нь буурсангүй, төдхөн дахиад л дэмийрч солиорч эхлэв. Ер манайд ирсэн хойноо хоёр удаа ингэж унасан боловч тухай бүр гэмгүй өнгөрч билээ. Харин одоо яг л чичрэг өвчин туссан юм шиг байлаа. Би дэргэд нь хагас цаг хяраатай сууснаа буйдангийнх нь наанаас хэдэн сандал шахаж тавиад дуудахад нь түргэн сэрье гэж бүхлээрээ хэвтлээ. Лаагаа ч унтраасангүй. Би унтан унтталаа олон дахин түүнийг ажиглахад цонхийж цайсан хэвээрээ байлаа. Уруул нь халуундаа омголтож, бас цус хурсан нь унаснаасаа болсон бололтой. Айсан байдал, ямар нэг зовуурьтай гуниг царайнаас нь ер салсангүй. Түүгээр ч үл барам унтаж байхад нь ч хэвээрээ байна уу даа гэмээр байв. Хэрэв дордоход хүрвэл нь аль болох өглөө эрт докторт очъё доо гэж би шийдлээ. Бас жинхэнэ чичрэг болчих вий гэж айж байлаа. 

	«Ноён л айлгасан байна!» гэж би жихүүдэс хүрэн бодоод нүүр өөд нь мөнгөө чулуудсан нэг хүүхний тухай ярьсны нь санав. 

	 


II бүлэг

	 

	...Хоёр долоо хонолоо. Неллийн бие дээрдлээ. Халуурахаа больсон боловч их л муудсан байлаа. Дөрөвдүгээр сарын эцсээр нэгэн цэлмэг нартай өдөр орноосоо босов. Шаналант долоо хоногийн1 үе байв. 

	Хөөрхий ч амьтан бол доо! Би түрүүчийн янзаараа ярьж чадахгүй нь байна. Энэхүү өнгөрсөн бүхнийг тэмдэглэж суух одоогийн хором хүртэл их цаг өнгөрсөн боловч одоо болтол тэр цонхигор бяцхан нүүр, хоёулхнаа үлдчихсэн хойно удтал цоргин ширтдэг байсан хоёр хархан нүд, орноосоо намайг хараад байдаг нь, энэ охин юу бодож байгаа бол гэж намайг бодуулах гэсэн юм шиг удтал ширтээд байдаг нь маш шаналантай, элэг эмтэрмээр бодогдоод байх юм. Тэгээд намайг аанай л алмайран гадарлахгүй байгааг үзээд тэрүүхэндээ юм шиг намуухан инээмсэглээд гэнэт хатангир туранхай хуруутай бяцхан халуухан гараа энхрий дотноор над руу сарвайдаг сан. Одоо бүх юм өнгөрч, бүх юм илэрхий болсон байхад би тэрхүү эмгэг өвчтэй, шаналж туйлдсан, ад шоо үзэгдсэн бяцхан амьтны хамаг нууцыг одоо болтол мэдээгүй явна. 

	Би ярианаасаа халих нь гэдгээ мэдэж байна, гэвч энэхэн хоромд ганцхан Неллийн тухай л бодмоор байна. Хачин юмаа, би одоо эмнэлгийн орон дээр ганцаараа, бишгүй их, хүчтэй хайрлаж, дурлаж явсан нөхдөдөө орхигдоод хэвтэж байна. Одоо заримдаа тэр цагийн ямар нэг өчүүхэн шинж, тэр үедээ ихэвчлэн надад мэдэгдээгүй, түргэн зуурт мартагдаж байсан шинж гэнэт санаанд орж, бүр өдий болтол ухаарч чадахгүй явсан юмыг минь шал өөр учир утгатай болгон тайлбарлагч ач холбогдолтой болж ирэх боллоо. 

	Неллийн бие муудсаны анхны дөрөв хоногт доктор бид хоёр машид санаа зовж байснаа тав дахь өдрөө доктор маань намайг жаахан холдуулаад, одоо айх юм ер байхгүй, охин гарцаагүй сайжирна гэж хэлэв. Энэ бол бүр Неллийн анх муудахад дуудсан. хүзүүнээсээ зүүсэн онцгой том Станиславаараа түүний ихэд гайхуулсан нөгөөх миний эртний танил сайхан зантай этгээд сонин гоонь өвгөн доктор байлаа. 

	— Бүрмөсөн айх юмгүй болов оо доо! гэж намайг баярлахад

	— Тиймээ, одоо сайжирч байна, гэхдээ тун удахгүй нас барна гэж доктор хэлэв. 

	― Юу нас барна гэж? Яагаад тэр билээ! гэж ийм айхавтар хатуу үг сонссон намайг хашхиран алдсанд

	— Тиймээ, тун удахгүй гарцаагүй нас барна. Угаас зүрхний гажигтай хүн юм байна, өчүүхэн төдий нөхцөл шалтгаан тохиолдолд л дахин хэвтэрт орно. Дахин сайжирч магадгүй л дээ, гэхдээ л дахин хэвтэрт орж, эцэстээ үхнэ гэв. 

	— Тэгээд энэ хүнийг аварч болохгүй юм гэж үү дээ? Үгүй дээ, тийм байж боломгүй юм!

	— Болж таарах вий. Гэхдээ эвгүй нөхцөл шалтгааныг нь зайцуулж, айван тайван байлгаж инээд баясалтай тавтай байлгавал үхлээс холдож болох юм, ер нь санаанд оромгүй... хэвийн биш хачин тохиолдол гэж байдаг шүү дээ... нэг үгээр хэлэхэд энэ өвчин олон эвтэй тохитой нөхцөл шалтгаан нийлж бүрдсэн үед аврагдаж болно, гэхдээ л бүрмөсөн аврагдана гэж хэзээ ч байхгүй. 

	— Бурхан тэнгэр минь, одоо тэгээд яах вэ?

	— Зөвлөгөөний дагуу тайван байж, нунтаг эмийг л хүртэх хэрэгтэй дээ. Би энэ бүсгүйг ааштай, цочруу, тэр ч байтугай инээдэмтэй хүн юм байна гэж ажигласан. Нунтаг эм хүртэх тун дургүй байна, сая ч гэсэн эрс татгалзлаа. 

	— Тийм шүү, доктоор. Үнэхээр, хачин хүн, гэвч би энэ бүгдийг нь эмзэг ууртай нь холбож боддог юм. Өчигдөр их дуулгавартай байсан. Харин өнөөдөр эмийг нь дөхүүлж өгсөн чинь болгоомжгүй хөдлөв үү гэлтэй халбагыг минь цохиод хамаг эмээ асгачихсан. Намайг нунтаг эм дахин найруулах гэтэл хайрцагтай хэвээр нь шувт татаж аваад шалан дээр чулуудчихмагцаа уйлж орхисон. Эм албадаж уулгах гэснээс болоогүй л юм шиг байгаа юм гэж би бодосхийгээд хэлэв. 

	— Хм! Ирритаци2 болж байна. Урьд амссан их зовлон (би докторт Неллийн түүхээс олон зүйлийг дэлгэрэнгүй бөгөөд ний нуугүй ярьж, яриа минь түүнд маш гайхалтай санагдсан юм), цөм холбоотой байгаа нь чухам үүнээс л өвчин нь хөдөлж байна. Одоохондоо цор ганц арга бол нунтаг эм л байна, үүнийг л хүртэх хэрэгтэй байна. Би орж, эмнэлгийн зааврыг дагах ёстой гэдгийг... ер нь нунтаг эм хүртэх хэрэгтэй гэдгийг ойлгуулахыг дахин нэг хичээе дээ. 

	Бид хоёр хоёулаа галын өрөөнөөс (бид хоёр тэнд байсан юм) гарцгаав. Доктор дахиад өвчтөний ор руу ойртлоо. Гэвч Нелли бидний яриаг чагнасан шиг байв. Ямар ч байлаа гэсэн дэрнээсээ толгойгоо хөндийрүүлээд бидний зүгт чих тавьж, сүрхий соргог чагнаад байжээ. Би үүнийг нь жаахан онгорхой хаалганы завсраар ажсан юм. Биднийг түүн дээр орж ирэхэд өнөө зальт чинь дахин хөнжилдөө шалавхан шургаад бидэн өөд доогтой инээмсэглэн ширтэв. Хөөрхий амьтан тэр дөрвөн хоногт өвчлөхдөө ихэд турж, нүд нь хонхойгоод, халуун нь буурч өгөхгүй л байлаа. Тэгэхдээ зүггүй байдал, гялалзсан дүрсгүй харц нь царайндаа хачин зохиж, Петербург хотноо суудаг бүх герман нөхдөөс хамгийн сайн докторыг хүртэл ихэд гайхуулав. 

	Доктор төв царайлсан ч дуугаа аль болох эелдэг, энхрий ялдамхан болгохыг хичээн нунтаг эм зайлшгүй чухал бөгөөд өвчин илаарьшуулах учиртайг тайлбарлан, өвчтөн хүн бүхэн үүнийг хэрэглэх үүрэгтэй юм шүү гэж таниулав. Нелли толгойгоо өндийлгөн завдсанаа гэнэт, гараа огт санамсаргүй бололтой хөдөлгөж халбага шүргүүлсэнд хамаг эм нь дахиад л шалан дээр асгарчхав. Би түүнийг зориуд ингэлээ гэдгийг мэдэж байлаа. 

	Өвгөн тайвуухан дуугарч

	— Тун эвгүйгээр болгоомж алдлаа даа. Би таныг зориуд ингэлээ гэж сэрдэж байна, энэ чинь тун базаахгүй хэрэг шүү. Гэвч... цөмийг засаж залруулж, эмээ дахиад найруулж болно гэв. 

	Нелли эгц өөдөөс нь харж инээд алдлаа. 

	Доктор сурмаг янзтай толгой сэгсэрч, шинэ эм найруулах зуураа

	— Энэ чинь их муу даа. Тун ч базаахгүй байна даа гэж хэлбэл

	— Та надад битгий уурлаарай. Би ууна аа ууна... Харин та надад хайртай юу? гэж Нелли дахин инээд алдчихгүйг ихэд чармайн асуув. 

	— Та өөрөө сайн байх юм бол би танд их хайртай байна. 

	— Их үү?

	— Их

	— Тэгвэл одоо хайрлаж байна уу?

	— Одоо ч гэсэн хайрлаж байна. 

	— Би таныг үнсье гэвэл та намайг үнсэх үү?

	— Үнсүүлэхүйцээр байвал тань үнсэлгүй яах вэ?

	Тэгтэл Нелли дахиад тэвчээр алдаж, бас л инээж гарав. 

	— Өвчтөн маань баясгалантай хүн байна, харин одоо хэт хөөрч, ааш зан нь өөрчлөгдөөд байна гэж доктор надад маш төв царайлан шивгэнээд авлаа. 

	— За яах вэ, би нунтгийг ууя гэж Нелли гэнэт сулхан дуу алдаад, — Харин намайг өсөж том болоход та эхнэрээ болгож авах уу? гэж асуув. 

	Ингэж шинээр зүггүйтэх арга зохиосон нь өөрт нь их л таалагдаж байх шиг байв. Нүд нь учиргүй гялалзаад л, уруул нь инээвхийлэн татав татавхийж, нэлээд гайхсан докторын хариу хэлэхийг хүлээн байлаа. 

	Өвгөн тэрхүү шинэ аяг ааш гаргасанд нь өөрийн эрхгүй инээмсэглэн

	— Тэгэлгүй дээ, хэрвээ та томоотой сайн, сургаалтай байж, хүний үгэнд ороод л... байх юм бол тэгэлгүй дээ гэж хариулав. 

	— Нунтаг эм уувал уу? гэж Нелли тосон авахад

	— Уухайс даа! Тиймээ, эм хүртвэл. Сайн бүсгүй юмаа гээд над руу дахин шивгэнэж, — Уул нь их, маш их сайн ухаалаг хүн гэх нь ээ... Суух барих... ямар хачин ааш гаргана вэ... гэв. 

	Тийнхүү доктор дахиад л түүнд эм дөхүүлэв. Энэ удаад Нелли ер заль гаргасангүй, зүгээр л гараараа халбага доороос жаахан түлхээд авсанд хамаг эм хөөрхий муу өвгөний энгэр нүүрт цацагдчихлаа. Нелли чанга инээв, гэхдээ түрүүчийн амарлингуй хөгжөөнтэй биш байлаа. Түүний царайд ямархан нэгэн зэвүүн хорсол үзэгдээд орхилоо. Харин энэ бүх хугацаанд миний харцнаас зайлсхийсэн юм шиг гагцхүү докторыг ширтэх нь цаанаа түгшүүрлэж, муу «инээдэмтэй» өвгөний юу хийхийг хүлээн байлаа. 

	— Өө! Та дахиад л... Яасан зовлонтой юм бэ! Гэхдээ... дахиад нунтаг эмээ найруулж болно л доо гэж өвгөн энгэр нүүрээ алчуураараа арчин байж дуугарав. 

	Энэ байдал Неллид хачин гайхалтай санагджээ. Уг нь биднийг уурлах байх, харааж зэмлэж эхлэх байх гэж бодож, магадгүй бүр тэрхэн минутад даруйхан уйлах, эхэр татах, солиорсон юм шигээр саяных шигээ дахиад эмээ цацаж орхих, эсвэл бүр ууртаа нэг юм хагалж, ингэснээрээ өөрийнхөө этгээд ааш, зовуурилсан сэтгэлийг зүгшрүүлэхийг өөрийн мэдэлгүйгээр хүссэн ч байж болох юм. Тэгж этгээд аашлах ёс ганц өвчтөнд ч юм уу, ганц Неллид тохиолддог биш зүйл. Би урьд урьдынхтайгаа адил өрөөн дундуураа өөдөө сөөргөө алхалж хэн нэгэн хүн намайг одоохон гомдоогоосой, эсвэл гомдоолоо гэх үзэж болох нэг үг хэлээсэй, тэгвэл бушуухан уур хилэнгээ гаргах сан, дотроо онгойлгох сон гэж өөрийн мэдэлгүй хүсэж байлаа. Эмэгтэйчүүд ийм янзаар дотор онгойлгохдоо» чин үнэнээсээ уйлж эхэлдэг, хамгийн уян сэтгэлтэй нэг нь бүр багтарч солиороход хүрдэг байх юм. Үүний учир гэвэл хамгийн энгийн, хамгийн ойр зуурын үргэлж дайралддаг бөгөөд өөр хэнд ч мэдэгдээгүй гуниг сэтгэлд нь шигдчихээд, түүнийг хүн амьтанд хэлье гэхээр хэлэх хүн олдож өгөхгүй байхад л оршино. 

	Гэвч өөрийн нь гомдоосон өвгөний тэнгэрийн элч шиг сайхан зан, нэг ч зэмлэх үг хэлэлгүй гурав дахь удаа эм найруулж эхэлсэн тэвчээр хоёрыг нь гайхсан Нелли гэнэт чимээ намдлаа. Түүний уруул дээрх дооглох байдал хоромхноо алга болж, царай нь жавхаажаад, харц нь усгал зөөлөн болж ирэв. Тэр над руу хальт харснаа төдхөн нүд буруулав. Доктор эм, дөхүүлэхэд булцгар улаан гарыг нь бариад номхон, даруухан царайлан авч уугаад алгуурхан нүд рүү нь ширтлээ. 

	— Та... намайг... муу санаатай гэж уурлаж... гэж дуугараад үгээ гүйцээсэнгүй хөнжилдөө шургаж толгойгоо битүүлээд чанга гэгчээр учир зүггүй эхэр татав. 

	— Ай охин минь, битгий уйл... Зүгээр ээ... бухимдаж байх шив. Юм уу гэж өвгөн аргадав. 

	Гэвч Нелли үгэнд нь орсонгүй. 

	— Тайтгарч үзээрэй.... биеэ битгий сандарга. Хэрэв таныг шударга бүсгүйн ёсоор сайн байх юм бол эхнэрээ болгож авна... гэж өвгөн маш уян сэтгэлтэй хүн болохоороо дээрээс нь тонгойн бараг л өөрөө уйлагнав. 

	— Нунтаг эм уух уу! гэж хөнжил дороос хонх шиг жингэнэсэн бухимдуу инээх дуу тасалдан сонсогдох нь надад маш танил инээд байв. 

	— Үнэнээ хэлдэг сайн охин байна. Хөөрхий бүсгүй! гэж доктор бараг усан нүдлэх шахан баяртай хэллээ. 

	Тэр мөчөөс хойш Нелли тэр хоёрын дунд нэг л хачин, гайхмаар элэгсэг дотно байдал үүсэв. Гэтэд Нелли надад улам ярвагар, бухимдуу, ууртай хандах боллоо. Би түүний ямар учиртайг мэдэхгүй ингэж гэв гэнэт өөрчлөгдсөнд нь их л гайхаж байв. Уг нь өвчилсөн эхний хэдэн хоногтоо надад гойд энхрий дотно байж билээ. Намайг хараад хараад ханахгүй байгаа юм шиг биеэсээ холдуулахгүй, гарыг минь халуухан гартаа бариад дэргэдээ суулгаж, хэрэв намайг уруу царайлж, битүү түгшүүртэй байх юм бол баясгахыг хичээн, ална шог юм хэлж, надтай тоглож наадаж, миний өөдөөс инээмсэглэх нь өөрийнхөө шаналгааг албаар дарж байх шиг байдаг байлаа. Бас намайг шөнө ажиллах юм уу өөрийг нь сахиад суухад дургүй, үгэнд нь орохгүй бол гунигладаг байв. Би заримдаа түүний их л санаа зовж бодлогоширсон байдалтай байхыг нь хардаг боллоо. Надаас та яагаад уйтгартай байна, юу бодоод байна гэж асууж шалгааж эхлэв. Харин Наташийг ярьж эхлэнгүүт л төдхөн дуугаа хураах юм уу, өөр юм ярьж эхэлдэг нь гайхмаар байв. Ер нь Наташийн талаар ярихаас зайлсхийх мэт байдаг нь миний гайхшийг төрүүлэв. Намайг гэртээ ирэхэд баярлаж, гадагшаа явах гэж малгайгаа авах үес гуниглан, зэмлэх мэт нэг л хачин ширтэж харцаараа үддэг байлаа. 

	Би түүний бие муудсаны дөрөв дэх өдөр бүтэн оройжин, бүр шөнө дунд өнгөртөл Наташийнд суусан юм. Тэгэхэд бид хоёрт ярих юм байлаа. Үнэхээр ч хурдан эргэнэ гэж өөрөө бодсон учир гэрээсээ гарахдаа өвчтөндөө тун удахгүй ирнэ ээ гэж хэлсэн юм. Наташийнд бараг л өөрийн мэдэлгүй удахдаа Неллийн хувьд санаа амар байлаа. Тэр нь ганцаараа байгаагүй юм. Манайхаар түр ороод гарсан Маслобоевоос Нелли өвчтэй байна, намайг гав ганцаараа их л тэвдэж байна гэдгийг дуулсан Александра Семеновна түүнтэй цуг үлдсэн билээ. Бурхан минь сайхан санаат Александра Семеновна ямар их сандарч тэвдсэн гэх вэ. Тэр нь

	— Тэгж л таарлаа, манайхаар бүр үдийн хоолноор ч ирэхээ больсон юм сан! Ай, тэнгэр! Ганцаараа амьтан шүү дээ, хөөрхий минь! За одоо л түүнд тус хүргэцгээе дээ. Тэгэх учир гараад ирлээ, үүнийг дэмий алдаж болохгүй дээ гэжээ. 

	Тэгээд төдхөн манайд ирэхдээ зөөврийн тэргээр бүхэл бүхэл боодолтой юм авчрав. Одоо би танайхаас гарахгүй! Таныг тэвдэж байхад би тус болох гэж ирлээ гэж орж ирмэгцээ л хэлээд боодолтой юмаа задлав. Түүн дотор нь өвчтөнд зориулсан чихэрлэг шүүс, чанамал жимс, сайжрах үед нь өгнө гэсэн хэдэн дэгдээхэй нэг тахианы мах жигнэмэг хийх алим, жүрж, Киевийн хуурай чанамал жимс (доктор зөвшөөрвөл), за тэгээд л дотуур хувцас, цагаан даавуу, амны алчуур, эмэгтэй хүний цамц боолт, жин, ер нь л бүхэл бүтэн эмнэлэгт байх зүйл байлаа. 

	Александра Семеновна нэг тийшээ яарч буй юм шиг үг бүрээ сандруу тэвдүү хэлэн байж

	— Манайд ч бүх юм бий шүү. Харин та л гоонь хүний байдлаар суух юм. Танайд ийм юм дутна шүү дээ. Филипп Филиппыч гуай л надад ингэж зарлиг буулгасан юм шүү гэдгийг би танд хэлье... За одоо байна аа... бушуулъя, бушуулъя! Одоо юу хийх болж байна? Яасан гэнээ? Ухаантай байгаа биз дээ? Ай, ингэж хэвтэж ч болохгүй дээ, дэрийг нь засах хэрэгтэй, толгой нь доор байвал таарна, ер нь... савхин бүрээстэй дэр байвал дээр юм биш үү? Савхи чинь сэрүүн шүү. Ай, би яасан тэнэг амьтан бэ! Авчрах ухаан хүрдэггүй байна шүү. Би яваад аваад ирнэ ээ... Гал түлэх юм биш үү? Би эмгэнээ танайх руу явуулна аа. Миний танил нэг эмгэн бий. Танайд чинь тусалдаг эмэгтэй хүн алга юмаа даа... За одоо юу хийх билээ? Энэ юу вэ? Өвс ий... доктор бичсэн ий? Цайтай өгөх юм байх даа? Би одоохон гал түлээд орхиё гэлээ. 

	Гэвч би түүнийг тайтгарууллаа. Харин тэр нь хийх юм ерөөс тийм их биш байхаар маш их гайхаж, бүр гунигтай болов. Гэхдээ бүрмөсөн барьц алдсан хэрэг огт биш бөгөөд түдэлгүй Неллитэй сайн болж, өвчтэй байх бүх хугацаанд нь надад маш их тус хүргэж, бараг л өдөр болгон манайхаар ирж, ирэх болгондоо нэг юм нь алдагдсан ч юм уу нэг тийшээ алга болчхоод түүнийг шалавхан олж авах гэж яваа юм шиг дүр гаргадаг байлаа. Тухай бүр Филиппыч ингэж зарлиг буулгасан юм гэж заавал хэлнэ. Бүсгүй Неллид маш таалагдана. Тэр хоёр бие биедээ эгч дүү шиг их л хайртай дотно болсон бөгөөд Александра Семеновна гуай олон юман дээр Нелли шиг яг л хүүхэд зантай байсан гэж би боддог. Неллид янз янзын үлгэр түүх ярьж өгч, хөхүүлэн баясуулдаг тул Нелли ч түүнийг гэр өөдөө явсан хойно нь уйдах явдал цөөнгүй байлаа. Харин Александра Семеновныг анх манайд ирэхэд өвчтөн маань гайхаж билээ. Тэгснээ ийм урилгагүй зочин юунд ирснийг нь төдхөн гадарлаж, аанай л хөмсөг атируулан ярвайж, дуугаа хураагаад ёозгүй царайлж билээ. 

	— Энэ хүн юу гэж манайд ирсэн юм бэ? гэж Нелли, Александра Семеновныг явмагц дургүй байдалтай асуув. 

	— Чамд туслах гэж, чамайг тордох гэж ирсэн юм. 

	— Яах юм бэ дээ?... Юу боллоо гэж? Би энэ хүнд тустай юм юу ч хийгээгүй шүү дээ. 

	— Сайн хүмүүс гэдэг чинь хүний тус хүргэх хүргэхгүйг харж байдаггүй юм, Нелли минь. Эднүүс хэрэгцээ гарсан хүнд тэртэй тэргүй туслах дуртай байдаг. Олон бий шүү, Нелли минь, хорвоо дээр сайн хүн их олон бий. Ганцхан гэм нь чи тийм хүмүүстэй тааралдсангүй, хэрэгтэй үедээ учирсангүй л дээ. 

	Нелли дуугүй болов. Би түүнээс холдлоо. Гэвч мөч хяраатай болоод өөрөө намайг аяархан дуудаж, уух юм гэснээ гэнэт намайг чанга тэвэрч, цээжинд минь наалдаад тавьж өгөхгүй зөндөө удлаа. Маргааш нь Александра Семеновныг ирэхэд нэг юмнаас ичингүйрэх мэт боловч баяртай инээмсэглэн угтлаа. 

	 


III бүлэг

	 

	Чухам тэр өдөр би Наташийнд бүтэн оройжин болсон юм. Орой болсон хойно буцаж ирэхэд Нелли унтчихсан, Александра Семеновнын ч гэсэн нойр нь хүрсэн боловч Неллийг сахин, намайг хүлээгээд сууж байснаа, Нелли эхлээд маш баясгалантай, түүгээр ч барахгүй ихэд инээж байсан, тэгсээр сүүл тийшээ, намайг ирэхгүй байхаар гуниглаж, дуугаа хураагаад бодлогоширч эхэлсэн гэж надад төдхөн яаран шивгэнэж гарав. «Сүүлдээ толгой өвдөж байна гэж гомдоллон, уйлж унжиж эхлэхээр нь би бүр яахаа мэдэхээ байчихлаа. Наталья Николаевнын талаар ярин завдахад би юу ч хэлж чадсангүй. Тэгээд юм асууж шалгаахаа болиод уйлж уйлж, тэр чигээрээ унтаад өгсөн. За, баяртай, Иван Петрович минь, би гэртээ харилгүй болохгүй нь Филипп Филиппыч ингэж зарлиг буулгасан юм. Танд гэж хэлэхэд намайг ердөө л хоёрхон цаг болоод ир гэсэн юм, гэтэл би зөндөө удчихлаа. Тэр яах вэ, зүсээр дээ, надад битгий зовогтун. Намайг уурлаж загнахгүй... Харин юу яавал... Ай, тэнгэр минь, Иван Петрович гуай минь, би одоо яадаг билээ, Филипп Филипыч маань одоо дандаа л хөлчүү морилдог болсон шүү! Нэг юманд завгүй нэтрээд л, надтай ч юм ярихаа больж, уйтгарлаад л, нэг чухал юм бодоод л явдаг болчихлоо. Би тэрий нь мэдээд л байгаа юм. Гэм нь л үдэш согтуу ирээд байна... Одоо лав гэртээ ирсэн байх, хэн унтуулж барьдаг билээ? гэж бодогдоод болж өгөх биш. За би явъя даа, явъя, баяртай. Баяртай Иван Петрович оо. Би таны номыг үзлээ. Та яасан ч их номтой юм бэ дээ, цөм л сайн ном байх даа. Би гэж тэнэг амьтан, хэзээ ч юу ч уншиж байсангүй... За, маргааш болтол... » гэж Александра Семеновна хэллээ. 

	Гэтэл маргааш нь Нелли гунигтай, уруу царайлчихсан сэрээд, миний асуусанд дуртай дургүй хариулж байв. Яг л надад уурлав уу гэмээр надтай бараг ярихаа болилоо. Би гагцхүү түүний над руу сэмхэн сэмхэн хэдэнтээ хараад авахыг л ажиж мэдэв. Тэр харцанд нь ямархан нэгэн сэтгэлийн битүү шаналгаа их байсан ч над руу эгц ширтэх үед нь ажиглагддаггүй байсан элэгсэг байдал юутай ч атугай мэдэгдлээ. Чухам тэр өдөр л докторыг эм уулгах үес нөгөө явдал болсон юм. Яавал зохихыг би мэдсэнгүй. 

	Гэвч Нелли надаас бүрмөсөн зангаа хувиргажээ. Түүний хачин байдал, муу ааш заримдаа намайг бараг л үзэн яддаг нь надтай цуг байхаа больсон тэр сүйрлийг тулан тултал үргэлжилж билээ. За энэ тухай дараа болъё. 

	Заримдаа бас ганц хоёр цагаар зан нь өөрчлөгдөж надад урьдынх шигээ энхрий ялдам болох удаа ч байлаа. Яг тэрхэн агшинд тэр энхрий ялдам нь хоёр дахин нэмэгдэх шиг болно. Тийм үедээ голдуу л ихэд гашуудан уйлна. Гэвч тэр байдал нь хурдан өнгөрч өнөөх л гунигтаа автагдаад, дахиад намайг хорсолтойёо ширтэх юм уу докторыг байхад аашилдаг шигээ муухай аашилж, эсвэл тэгж шинээр зүггүйтэх нь надад эвгүй байгааг мэдчихмэгцээ хөхөрч гарах бөгөөд тэр нь их төлөв уйлж л төгсдөг байлаа. 

	Тэр ч байтугай нэг удаа Александра Семеновнатай муудалцаад, надад таны хэрэг ер байхгүй гэж хэллээ. Намайг Александра Семеновнын нүүрэн дээр зэмлэсэнд бүр шатаж, нэг л түргэдүү ширүүн агаад цаанаа хурааж байсан уураа гаргаж хариу үг хэлээд гэнэт дуугаа хураачхаад, яг хоёр хоног надтай нэг ч үг дуугарахгүй байж, нэг ч эм уухгүй, бүр юм ч идэж уухаа болиод гагцхүү муу өвгөн доктор л аргадаж, бурууг нь ойлгуулж чадаж байлаа. 

	Эм ууж эхэлсэн анхны өдрөөс эхлэн доктор тэр хоёрын дунд нэг л гайхалтай дотно байдал бий болсон гэж нэгэнт дурдсан билээ. Нелли өвгөнд маш дуртай болж, ирэхийн өмнө ямар ч гунигтай байсан үргэлж баясгалантай инээмсэглэн угтдаг байлаа. Өвгөн ч өөрцгүй өдөр бүр манайхаар орж гарч, заримдаа өдөрт хоёр удаа ирж, Неллийг босож явдаг болоод бүрэн сайжирсан хойно нь ч эргэж тойрч, ер Нелли өвгөний хайрыг татаж, өвгөн ч охины инээх баясах, хааяа хааяа өөрийг нь маш инээдтэйгээр шоглохыг сонсолгүй өдөр өнгөрөөж чадахаа больсон мэт байв. Өвгөн түүнд сургаалын чанартай зурагтай ном авчирч өгдөг байв. Бүр нэг номыг зориуд түүнд худалдаж авчээ. Сүүлдээ хөөрхөн хөөрхөн хайрцагтай амттан, чихэр авчирдаг боллоо. Тэгэх үедээ нэр өдрийн баярт ирж байгаа юм шиг төлөв их л баяртай ирэх бөгөөд Нелли ч гэсэн түүнийг бэлэгтэй ирэв гэж төдхөн гадарлана. Гэвч өвгөн бэлгээ авсаар харуулахгүй, гагцхүү залирхаг инээвхийлэн дэргэд нь сууж, өөрийнх нь эзгүйд нэг залуу бүсгүй томоотой сайн, хүндэтгэл хүлээхүйц байсан бол тэр залуу бүсгүй сайхан шагнал авах болно гэж үг цухуйлгана. Доктор тэр үедээ тун ч цагаан цайлганаар түүнийг ширтэн байх тул Нелли түүнийг хамгийн илэрхийгээр шоолон байвч тэрхэн минутад сэргэж ирсэн нүдэнд нь чин сэтгэлийн энхрий дотно шинж нэвт тусч үзэгдэнэ. Өвгөн тэгж тэгж сандлаасаа жавхлантайяа босоод хайрцагтай чихрээ гаргаж Неллид өгөхдөө «Ирээдүйнхээ хайртай ханьд өгч байна» гэсэн үг заавал дагуулна. Тэрхэн минутад тэр өөрөө ч Нелли охиноос илүү жаргалтай байдаг байсан байх. 

	Ингэснийхээ дараа ярилцаж эхэлнэ. Доктор ирэх болгондоо биеэ бодож байх хэрэгтэй гэж үнэнээс ойлгомжтойгоор ухуулан, анагаах ухааны үнэмшилтэй зөвлөгөөг өгч эхлэв. 

	Доктор тогтож хэвшсэн маягаар ярьж

	— Гол нь нэгдүгээрт амьд явахын тул, хоёрдугаарт үргэлж эрүүл явж, тэгснээрээ амьдралын сайн сайхныг амсахын төлөө юунаас ч илүү биеэ л бодох хэрэгтэй. Миний хөөрхөн охин танд аливаа нэгэн уйтгар байгаа бол мартах хэрэгтэй, эсвэл тэр талаараа бодохгүй байхыг хичээсэн нь дээр. Ямар ч уйтгар байхгүй юм бол... мөн л тэр тухайд битгий бодогтун, харин баяр баясгалан... аль нэг хөгжөөнтэй наргиатай юм бодохыг хичээгтүн... гэхэд нь Нелли

	— Тэр хөгжөөнтэй наргиатай гэдэг чинь юу бодох болж байна вэ? гэж асуудаг байв. 

	Доктор даруй хэлэх үггүй болж

	— За яах вэ дээ.. таны насанд тохирсон аливаа нэг тоглоом ч байх нь ээ яах вэ... эсвэл... за нэг тиймэрхүү юм... гэж эг магхийхэд нь

	— Би тоглоомд дургүй. Би тоглох дургүй. Харин би шинэ даашинзанд илүү дуртай шүү гэнэ. 

	— Шинэ даашинз гэнэ ээ... Гэвч энэ чинь тийм сайн юм биш. Амьдралд олдсон өчүүхэн хувийгаа бүрэн хангалттай гэж үзэх хэрэгтэй. Ер нь ч... шинэ даашинзанд дурлаж болно л доо.

	— Намайг таны эхнэр болоход та надад олон даашинз оёулж өгөх үү?

	— Ямар хачин бодол вэ! гэж доктор дуугараад өөрийн эрхгүй ярвайв. Нелли залирхаг инээмсэглэн, тэр ч байтугай мартаад над руу инээмсэглэн ширтээд авахад нь, — Ер нь... би таныг томоотой сайн байх юм бол даашинз оёулж өгнө л дөө гэж доктор залгуулж хэлнэ. 

	— Би танай эхнэр болсон хойноо нунтаг эмийг өдөр болгон уусаар л байх уу?

	— Тэр цагт тэр болгон уухгүй байсан ч болно гээд доктор инээвхийлж эхэлнэ. 

	Нелли инээд алдаж яриаг тасалдуулахад өвгөн ч даган инээж, түүний баясахыг энхрийлэн ажиглана. 

	Өвгөн надад хандаж

	— Алиа юм гээч! Гэхдээ л муу ааш, зарим нэг илүү этгээд зан, цочруу уур мэдэгдсээр байна гэж дуугарав. 

	Өвгөний хэлдэг үнэн байлаа. Нелли чухам юу болж байгааг би үнэхээр мэдэхгүй байв. Би яг л түүний өмнө ямар нэг буруу юм хийсэн мэт надтай ярилцах бүр ч дургүй байх шиг байлаа. Тэр нь надад тун бэрх байв. Тэр ч байтугай би өөрөө царайгаа барайлган бүтэн өдөржин юм дуугарахгүй байж үзлээ. Тэгснээ маргааш нь өөрөө ичлээ. Нелли байсхийгээд л уйлах тул би түүнийг яаж тайтгаруулахаа үнэхээр мэдсэнгүй. Гэтэл тэр нэгэн удаа надтай дуугүй байдгаа больсон билээ. 

	Би тэр өдөр үдшийн бүрий болохоос өмнөхөн гэртээ иртэл Нелли нэг номыг бушуухан дэрэн доогуураа нууж байгаа нь харагдав. Тэр нь миний нэг роман байсан бөгөөд Нелли түүнийг ширээн дээрээс авч намайг эзгүй хоорондуур уншиж байсан байжээ. Яг ичиж зовж байгаа юм шиг, үүнийг надаас нуух хэрэг юу байна? гэж би бодсон ч ямар нэг юм мэдсэн дур үзүүлсэнгүй. Мөчийн дараа намайг түр зуур гал зуухны өрөөнд ороход Нелли бушуухан орноос суга харайн босож, номыг хуучин байранд нь тавив. Би буцаж ороод нөгөө ном ширээн дээр байхыг харлаа. Тун удсангүй Нелли намайг дуудав. Түүний дууны өнгөнд ямархан нэгэн догдолсон байдал мэдэгдэв. Надтай бараг дуугарахаа больсоор дөрөв хоносон үе байлаа. 

	— Та... өнөөдөр... Наташа дээр очих уу? гэж дуугаа тасалдуулан асуухад нь

	— Тэгнэ, Нелли ээ. Би өнөөдөр түүнтэй уулзах хэрэг бий гэв. 

	Нелли дуугүй болов. 

	— Та... түүнд их хайртай юу? гэж дахиад л сулхан дуугарч асуухад нь

	— Тийм, Нелли ээ, их хайртай гэв. 

	— Би ч гэсэн түүнд хайртай гэж Нелли аяархан хэлэв. 

	Тэгээд дахиад л чимээгүй болов. 

	— Би тэднийд очиж цуг баймаар байна гэж Нелли над руу зориг муутайхан харж дахин ярихаар завдахад нь би нэлээд гайхаж

	— Тэгж болохгүй, Нелли минь, манайд байх нь чамд тусгүй байна гэж үү? гэж хариу асуув. 

	— Яагаад болохгүй гэж? гээд дүрсхийж, — Та чинь намайг түүний аавынд очиж сүү гэж ятгаад байгаа биз дээ Тэгвэл би очих дургүй байна. Наташад зарц бий юу? гэв. 

	— Бий

	— Тэгвэл Наташа тэр зарцаа явуулна биз, би түүнийг үйлчилнэ. Хамаг ажлыг нь хийгээд юу ч түүнээс авахгүй. Би түүнийг хайрлаж хүндэлж, хоол ундыг нь хийж өгнө. Та өнөөдөр түүнд тэгж хэлээрэй. 

	— Нелли минь, ингэж хий мөрөөдөөд юугаа, хийх юм бэ? Чи түүнийг юу гэж бодож байна, чамайг, тогооны хүнийхээ оронд авна гэж бодож байгаа хэрэг үү? Хэрвээ чамайг авдаг юмаа гэхэд төрсөн дүү шигээ тэгш эрхтэйгээр л байлгана. 

	— Үгүй, би тэгш эрхтэй байхыг хүсэхгүй. Би тэгэх дургүй... 

	— Яагаад билээ?

	Нелли юм хэлсэнгүй. Уруул нь татав татавхийгээд уйлах гэж байх шиг байв. Тэгснээ

	— Наташийн хайрласан хүн нь ганцаарыг нь орхиод яваад өгөх гэж байгаа биз дээ? гэж асуув. 

	Би гайхлаа. 

	— Нелли, чи чинь үүнийг яагаад мэддэг билээ?

	— Та өөрөө цөмийг нь надад ярьсан, бас уржигдар

	өглөө Александра Семеновнын хар хүн ирэхэд би түүнээс асуусан юм. 

	Тэр надад цөмийг нь ярьсан. 

	— Тэр өглөө Маслобоев ирсэн юм гэж үү гэхэд минь

	— Ирсэн гэж хулгасхийн доош харж хариулав. 

	— Түүнийг ирсэн гэж чи надад юунд хэлээгүй юм бэ?

	— Зүгээр л... 

	Би түр бодолд орлоо. Энэ Маслобоев юунд ингэж учир битүүлэг тэнүүчилнэ вэ, ямар хэрэг тариа бол? Түүнтэй уулзах хэрэгтэй юм санж гэж бодогдов. 

	— За тэгээд тэр хүн Наташийг орхилоо гэхэд чамд ямар хамаатай юм бэ? гэвэл Нелли над өөд харалгүй

	— Та түүнд их хайртай шүү дээ. Хайртай л юм бол цаадхыг нь яваад өгмөгц эхнэрээ болгоод авчихгүй юу гэв. 

	— Тийм биш, Нелли миний хайрладагтай адил надад хайртай биш, тэгээд ч... Тиймээ, тэгж таарахгүй, Нелли минь. 

	— Би та хоёрыг хоёулыг зарцын чинь ёсоор үйлчлэх сэн. Та хоёр ч жаргалтай сайхан амьдрах сан гэж миний өөдөөс харалгүй бараг л шивгэнэх шахам хэлэв. 

	«Энэ маань юу болов оо, яаж байна вэ?» гэж бодогдмогц, элэг зүрх эмтрэх шиг боллоо. Нелли дуугаа хурааж бүтэн оройжин нэг ч үг дуугаралгүй өнгөрөв. Намайг гадагш явахад оройжингоо уйлаад, усан нүдэлсэн хэвээрээ унтсан шүү гэж Александра Семеновна надад ховлолоо. Тэр ч байтугай шөнө, нойрон дундаа уйлж, нэг юм дуугарч дэмийрээд байлаа. 

	Гэвч тэр өдрөөс хойш Нелли улам ч урвагар, улам ч дуугүй, надтай дуугарахаа болив. Хоёр гурван ч удаа над руу сэмхэн ширтээд авахыг ажиглах нь ажиглалаа. Тэр харцанд хэчнээн энхрий шинж байв аа! Гэхдээ тэр нь тийм энхрий аятай шинжийг үзэгдүүлсэн агшинтайгаа цуг хурдан өнгөрч түүндээ цохилт өгөх мэт байсан бөгөөд цаг мөч өнгөрөх тутам урвайж, бүр доктортойгоо ч харьцах зангаа хувиргаж гайхшийг нь төрүүллээ. Харин энэ завсар бараг бүтэн эдгэрч, доктор ч сая нэг юм тун ойрхон зуур цэвэр агаарт явж болно гэж зөвшөөрөв. Нартай дулаахан цаг байв. Энэ удаад маш оройтож ирсэн шаналант долоо хоногийн үе билээ. Би Наташатай заавал уулзах хэрэгтэй байсан тул өглөө эртлэн гадагш гарав. Гэвч би эртхэн харьж ирээд Неллийг авч цуг салхинд явъя гэж бодоод ганцаарыг нь үлдээлээ. 

	Гэтэл намайг гэртээ ирэхэд ямаршуу хэцүү цохилт хүлээж байсныг үгээр хэлж чадахгүй байна. Яарсаар явж ирсэн чинь түлхүүр маань хаалганыхаа гадна цухуйж байв. Орсон чинь хэн ч байдаггүй. Би мэл гайхаж хоцорлоо. Ширээн дээр нэг цаас байсныг авч үзвэл харандаагаар том гэгчээр жигд биш:

	«Би танайхаас явлаа, хэзээ ч танайд эргэж ирэхгүй. 

	Гэхдээ би танд маш их хайртай шүү. Таны үнэнч Нелли» гэж бичсэн байв. 

	Би цочсондоо дуу алдаад гэрээсээ хар гүйхээрээ гарав. 

	 


IV бүлэг

	 

	Би хараахан гудамжинд гараагүй, хэрхэн яахыгаа бодож амжаагүй явтлаа дааманы маань дэргэд нэг тэрэг зогсоод түүнээс Александра Семеновна Неллийг гараас нь хөтөлсөөр бууж ирж байгааг гэнэт харчихлаа. Тэр бээр түүнийг дахиад зугтчих вий гэж айх мэт сайн барьж явав. Би ч тэдний өөдөөс харайв. 

	— Нелли, чи чинь яав аа!! Хаашаа, яах гэж гарав аа? гэж намайг хашхирахад Александра Семеновна

	— Байзнагтун, битгий яараарай, бушуухан танайд ороодохъё, тэгээд та бүгдийг нь дуулна гэж шулганаад, орж явах зуураа

	— Иван Петрович гуай минь, би танд юу хэлэх гэж байна гэж санана, гайхахаас өөр арга алга. Оронгуут та дуулна аа гэж хам хум шивгэнэв. 

	Ер түүний царайд онц чухал сонин юм дуулгах гэж байгаа нь илэрхий байлаа. 

	Тийнхүү өрөөнд орсон хойно Александра Семеновна

	— Нелли, чи явж жаахан хажуул. Чи их ядарсан шүү. Тийм их гүйх тоглоом биш. Өвчтэй байсны дараа хэцүү шүү дээ. Хонгор минь хэвт хэвт. Харин та бид хоёр одоохон эндээс гаръя саад болохоо байя, унтаг унтаг гээд цуг гал зуухны өрөө рүү оръё гэж над руу нүд ирмэв. 

	Гэвч Нелли хэвтсэнгүй, буйдан дээр суугаад хоёр гараараа нүүрээ таглав. 

	Өрөөнөөс гармагцаа Александра Семеновна чухам юу болсныг дуржигнуулж гарав. Тэгээд дараа нь бүр дэлгэрэнгүй мэдэж авав. Юу болов гэвэл ийм юм болсон байжээ. 

	Нелли намайг гэртээ ирэхээс хоёр цаг хяраатайн өмнө гарч, эхлээд өвгөн докторынд очжээ. Тэдний хаягийг бүр өмнө нь мэдэж амжсан байж. Доктор надад ярихдаа Неллийг ороод ирэхэд мэл гайхаж, гэртээ байх хугацаанд нь бүр «нүдэндээ итгэхгүй» байлаа гэв. Өвгөн ярианыхаа төгсгөлд «Одоо ч гэсэн би итгэхгүй байна, бүр хэзээ ч итгэхийн арга алга» гэж хэлж билээ. Гэлээ ч Нелли үнэхээр тэднийхээр очсон байлаа. Өвгөн өрөөндөө гэрийн халаадтайгаа кофе ууж суухад нь Нелли гаднаас гэнэт гуйж ороод энэ чинь юу билээ гэж бодож амжихаас нь өмнө хүзүүнд нь зүүгдчихжээ. Нелли уйлж хайлан, тэвэрч, нүүр ам, гар хөлийг нь үнсэн, та намайг гэртээ суулгаач гэж хэдий ойлгомж муутай боловч ихэд гуйж, надтай нэг дор байхыг хүсэхгүй байна, байж болох ч үгүй байна, тэгээд л гарч явлаа, надад хэцүү байна, би таныг хойшдоо дооглож, шинэ даашинз энэ тэр гэж ярихаа болино, төлөв томоотой байна, юм сурна, «таны энгэр захыг угааж индүүдэж» чаддаг болно (ийм үгийг замдаа явахдаа юм уу бүр эртнээс ч бодсон байж магадгүй бололтой), за тэгээд үгэнд ордог болж, өдөр болгон ч бай ямар ч хамаагүй нунтаг эм уудаг болно гэж хэлжээ. Бас би урьд нь таны эхнэр болно гэж ярьдаг байсан минь зүгээр л тоглосон хэрэг, би ерөөс тэр тухай бодоогүй гэж ярьсан байна. Тэгэхэд нь өвгөн герман гайхаж хоцроод амаа ангайж, янжуур барьсан гараа өргөсөн хэвээрээ, тэр тамхи нь аль хэдийн унтарчихсаныг ч мартчихаад байжээ. 

	Тэгж тэгж нэг юм дуугарахтай болохдоо

	— Мадамуазель3, миний ойлгосноор бол та манайд сууя гэж байх шив дээ. Гэвч энэ бүтэхгүй зүйл байна! Манайх маш зай муутай, базаалтай орлого байхгүйг та харж байна... Тэгээд ч ингэж шулуухан, бодож барих юм байхгүй... Ингэж яаж болох вэ! Бас та, миний харж байгаагаар бол, гэрээсээ оргосон байна, энэ чинь тун базаахгүй, байж боломгүй зүйл. Бас тэгээд би таныг зөвхөн нартай өдөр, ивээн тэтгэгчийнхээ харгалзаанд салхинд явж болох юм гэсэн билээ, гэтэл та ивээн тэтгэгчээ орхиод манайх руу зугтсан байна, уг нь та биеэ бодож... бас... бас... эм ууж байх ёстой сон. Бас тэгээд... бас тэгээд... би ер юу ч ойлгохгүй байна... гэж хэлэхчээ болжээ. 

	Нелли цааш нь юм яриулсангүй, дахиад л уйлж, дахиад л гуйгаад яаж ч аргалах аргагүй байжээ. Хөөрхий муу өвгөн улам улам ч гайхаж, улам улам ч ойлгохоо больжээ. Тэгж тэгж Нелли түүнийг тавьчхаад «Ай бурхан минь» гэж хашхирангуутаа өрөөнөөс гүйн гарсан байна... «Би тэр өдөржин муудаж, орой унтахдаа дококт4 уусан... » гэж доктор ярианыхаа төгсгөлд хэлэв. 

	Гэтэл Нелли тэндээсээ Маслобоевынх руу гүйсэн байжээ. Тэдний хаягийг бас мэдэх байсан ч нэлээд төвөгтэйгөөр эрж яваад олжээ. Маслобоев гэртээ байж байжээ. Намайг гэртээ байлгаач гэж Неллийн гуйхыг сонссон Александра Семеновна гайхахдаа гараа өргөж гэнэ. Чи яагаад ингэх болов, тэднийд байхад хэцүү байгаа юм уу? гэж түүний асуухад Нелли юу ч хариу хэлэлгүй эхэр татан сандал руу ухасхийн суусан байна. «Бүр жигтэйхэн их ээрч уйлаад байхаар нь үүнээсээ болоод үхчих нь үү дээ гэж бодсон шүү» гэж Александра Семеновна надад ярьсан юм. Нелли зарц чинь ч байсан хамаагүй, тогооч чинь ч болсон хамаагүй гэж гуйж, би танай шалыг угаана хувцас хунар угааж сурна гэж хэлжээ. (Тэр нь энэхүү хувцас хунар угаана гэгчдээ нэг л онцгой найдвар тавьж, яагаад ч юм тэр ажил өөрийг нь байлгахад хамгийн хүчтэй сонирхол болох байх гэж үзжээ). Александра Семеновнын санаагаар бол түүнийг учир байдал нэг тийшээ болтол гэртээ байлгаад, надад дуулгая гэтэл Филипп Филиппыч үүнийг эрс эсэргүүцэж, хөөрхий оргодлыг даруйхан манайх руу буцаа гэж тушаажээ. Замдаа Александра Семеновна түүнийг тэвэрч үнсэн явахад улам ч их уйлж унжжээ. Тэгэхийг харсан Александра Семеновна ч тэссэнгүй уйлж, хоёулаа л замын турш уйлсаар явсан ажээ. 

	— Яахаараа, Нелли минь, чи яахаараа эднийд байх, дургүй байна вэ, энэ хүн чамайг гомдоож бариагүй биз дээ? гэж Александра Семеновна нулимс асгаруулан асуувал

	— Үгүй, гомдоодоггүй гэжээ. 

	— Тэгвэл, юунаас болоод байгаа юм бэ? гэхэд нь

	— Зүгээр л, эднийд байх дургүй байна... Чадахгүй нь... би түүнд дандаа муу байдаг... гэтэл тэр сайн... харин би танайд байвал муу байхгүй, ажил хийгээд байна гэж Нелли багтран алдаж хариулжээ. 

	— Нелли, чи юунаас болоод түүнд тийм муу байгаа юм бэ? гэхэд нь

	— Зүгээр л... гээд өнгөрчээ. 

	— Би түүнээс ердөө л «зүгээр л» гэдэг ам дууллаа. Яахаараа ийм зовлонд унасан амьтан юм бол оо? Хийрхэж ухаан тавьснаасаа юм болов уу? Иван Петрович та юу гэж бодно? гэж Александра Семеновна нулимсаа арчин үгээ төгсгөв. 

	Биднийг буцаад ороход Нелли дэрэндээ, нүүрээ шигтгэн хэвтээд уйлсаар байв. Би өмнө нь өвдөг сөхрөн сууж, гарыг нь бариад үнсэж эхлэв. Гэвч тэр гараа угз татаж алдуулаад бүр ч ихээр эхэр татав. Би юү гэж хэлэхээ мэдэхгүй болчхов. Яг тэр үеэр Ихменев өвгөн орж ирээд

	— Би чамтай уулзах хэрэгтэй ирлээ, сайн уу, Иван аа! гээд биднийг тойруулан ширтэж, намайг өвдөг сөхөрсөн байхыг үзэж гайхлаа. Өвгөн сүүлийн үед дандаа бие муутай байсан билээ. Тэр нь царай алдаж турсан хэр нь хэн нэгэнд зоригтойгоо үзүүлэх гэсэн юм шиг өвчин эмгэгээ эс хайхран, Анна Андреевнын үгэнд орж хэвтэж барихгүй, ажил хэргээ хөөцөлдөн хөл дээрээ явсаар л байсан юм. 

	Александра Семеновна өвгөнийг сүрхий ажиглаад

	— Түр баяртай. Аль болох түргэн эргэж ирээрэй гэж Филипп Филиппыч зарлиг буулгасан юм. Манайд хийх юм бий. Харин орой бүрий болох үеэр наашаа ирж, ганц хоёр цаг сахья гэв. 

	— Энэ юун хүн бэ? гэж өвгөн өөр юм бодсон шигээрээ бололтой асуухад нь би учрыг нь хэлж өгвөл. 

	— Үгүй ер. За би хэрэгтэй ирлээ, Иван аа... гэв. 

	Би түүний ямар хэрэгтэйг мэдэж, ирэхийг нь хүлээж байсан юм. Тэр нь Нелли бид хоёртой ярилцаж, Неллийг манайхаас авах гэж иржээ. Анна Андреевна сая л өнчин охиныг гэртээ авахыг зөвшөөрсөн байна. Энэ бол бидний нууцгай ярилцсаны үр дүн байв. Би Анна Андреевнад ойлгуулж, эх нь мөн өөрцгүй эцэгтээ зүхэгдэж орхигдсон энэ өнчин хүүхдийг харах нь мань өвгөний сэтгэлд өөр юм бодогдуулж юу магад гэж хэлсэн билээ. Би эмгэнд өөрийнхөө төлөвлөгөөг тун ч тодорхой таниулсан болохоор бүр одоо өнчин хүүхдийг авъя гэж өвгөндөө салахгүй шалдаг болжээ. Өвгөн бэлхнээ зөвшөөрөн хөдөлсөн нь нэгдүгээрт, Анна Андреевнынхаа санаанд нийцүүлэх. хоёрдугаарт өөрт нь бас өвөрмөц бодол... байснаас болсон байна. Гэвч энэ бүгдийг би дараа дэлгэрэнгүй өгүүлье... 

	Нелли маань өвгөнийг анх ирэхээс эхлэн дургүй байсан гэж би нэгэнт өгүүлсэн билээ. Тэр ч байтугай дэргэд нь Ихменевийн нэрийг хэлэхэд царайд нь ямар нэгэн үзэн ядах байдал үзэгддэгийг би сүүлд нь ажигласан юм. Өвгөн элдэв манж үггүйгээр төдхөн эхэлж, нүүрээ дэрэндээ шигтгэн хэвтсээр байгаа Нелли рүү очиж, гараас нь бариад чи охины маань оронд манайд очих хүсэлтэй юү, үгүй юү? гэж асуув. Тэгээд өвгөн. 

	— Би нэг охинтой байсан юм аа, би түүндээ аминаасаа илүү хайртай байлаа. Гэтэл тэр маань надтай байхаа больсон. Нас барчихсан юм. Чи тэгээд манай гэрт... Миний сэтгэлд түүний эзэлж байсан байрыг эзлэх үү? гэж төгсгөлд нь хэлэв. 

	Тэгээд өвгөний чичиртэл халуурснаас хуурайшиж улайсан нүдэнд нь нулимс гүйлгэнээд ирлээ. 

	Нелли толгой өндийлгүй

	— Үгүй, би дургүй байна гэж хариулав. 

	— Яагаад тэр билээ, охин минь? Чамд хэн ч байхгүй байна. Иван чамайг ингээд гэртээ үүрд байлгаад байж чадахгүй, харин чи манайд төрсөн гэртээ байгаа юм шиг л байна. 

	— Би дургүй байна, яагаад гэвэл та муу хүн. Тийм, муу хүн муу хүн гэж Нелли дээр дээрээс нь хэлээд өндийж, өвгөний өөдөөс харан орон дээр суугаад, — Би өөрөө муу хүн, хүн хүнээс ч муу гэтэл та надаас долоон доор муу!... гэж хэллээ. Ингэж хэлэхдээ царай нь цонхийж, нүд нь гялалзан, бүр чичиргэнэсэн уруул нь ямархан нэгэн хүчтэй сэрэл түрэн гарч ирснээс цайж ярвайлаа. Өвгөн түүнийг гайхширан ширтлээ. 

	— Тиймээ, та надаас доор, яагаад гэвэл та төрсөн охиноо уучлах дургүй байна. Та түүнийг бүрмөсөн мартахыг санаархан тэгээд өөр хүүхэд авах гэж байна, хүн төрсөн үрээ мартаж болдог юм гэж үү? Та тэгээд намайг хайрлана гэж үү? Та намайг харах бүрийдээ л, энэ чинь харь хүн шүү дээ, уг нь би охинтой байсан даа гэж мартсан охиноо санаж байх болно доо. Яагаад гэвэл та хатуу дотортой хүн. Тэгвэл би хатуу дотортой хүмүүстэй цуг байхгүй бүр үгүй, үгүй!... гэж Нелли уйлагнаад над руу сэмхэн хараад авав. 

	— Нөгөөдөр Христос амилсан өдөр, цөм үнсэлдэж тэврэлдэн, цөм эвлэрч, бүх бурууг өршөөдөг өдөр... Би мэднэ шүү... Ганцхан та л та л... уу? Хатуу амьтан! Яв цаашаа! гэчхээд уйлж гарлаа. 

	Нелли энэ үгийг аль хэдийнээс бодож, хэрвээ өвгөн түүнийг дахин гэртээ урьж дуудах юм бол хэлнэ гэж бэлтгэсэн бололтой байлаа. Өвгөн гайхаш тасран, царай нь цонхийж, царайд нь эмзэглэж буй шинж мэдэгдэв. 

	— Яах гэж яах гэж юунд ингэж цөмөөрөө надад санаа зовцгоогоод байгаа юм бэ? Би дургүй дургүй байна! Би явж гуйлга гуйна! гэж Нелли нэг л биеэ барьж чадахаа больсон бололтой гэнэт дуу алдав. 

	— Нелли, чи юу болов оо? Нелли, охин минь! гэж би өөрийн эрхгүй хашхирлаа. Гэвч би ингэж хашхирснаараа гал дээр тос нэмэв гэгч л боллоо. 

	Нелли хашхичин эхэр татаж

	— Тиймээ, гудамжаар хэсэж, гуйлга гуйсан минь дээр, эднийд байхгүй. Ээж минь гуйлга гуйж байсан, нас барахдаа надад... юу яаснаас ядуу зүдүү явж гуйлга гуйсан чинь дээр гэж захисан юм. Гуйлга гуйхад ичих юм алга, нэг хүнээс гуйгаад байх биш, цөмөөс нь гуйх юм чинь. Хүн болгон адилгүй шүү дээ. Нэг хүнээс гуйвал ичгэвтэр, цөмөөс нь гуйхад ичих юм байхгүй. Ингэж надад нэг гуйлгачин эмэгтэй хэлсэн юм. Би жижигхэн юм чинь намайг авах газар байхгүй. Би цөмөөс нь гуйна. Харин энд байхгүй, дур алга, хүсэл алга, би муу хүн. Адгийн муу амьтан, ийм л муу хүн дээ би! гэв. 

	Тэгснээ гэнэт, огт санаанд ороогүй байтал бяцхан ширээн дээрээс нэг аяга шүүрэн аваад шалан дээр чулуудаж орхив. 

	— Ингээд хагарах нь энэ! гэж над руу харж нэг л өдөх шинжтэй баясгалантай хэлээд

	— Ердөө хоёрхон аяга бий, би нөгөө дэхийг нь ч хагална... Тэгвэл та цайгаа юунд хийж уух вэ? гэж асуув. 

	Тэр нь галзуурсан юм шиг, ингэж галзуурах өөрт нь таашаалтай мэт, бас ичгэвтэр, муу гэдгээ мэдэж байгаа хэр нь цаашид дүрсгүйтэхээр өөрийгөө шавдах мэт харагдлаа. 

	— Ваня наадах чинь өвчтэй юм байна, мэдэв үү. Эсвэл... ер хаашаа янзын хүүхэд болохыг нь би бүр ойлгохоо байчихлаа. Баяртай! гэж өвгөн хэлэв. 

	Өвгөн малгайгаа өмсөхөөр авч, надтай гар барихдаа бүр шалдаа буучихсан байв. Нелли түүнийг аймаар муухай доромжилжээ. Миний дотор ч хачин болоод явчхав. 

	Нелли бид хоёр хоёулхнаа үлдмэгцээ

	— Нелли, чи саяын өвгөнийг өрөвдсөнгүй дээ! Чи тэгээд ичихгүй байна уу, зовохгүй байна уу! Үнэхээр чи муу хүн юм, муу хүн шүү гэсэн чинь үнэн юм байна гэж хэлчхээд толгой нүцгэн чигээрээ өвгөний хойноос гүйлээ. Түүнийг гадаа хаалга хүртэл гаргаж, ядахдаа тайтгаруулах ганц, хоёр үг хэлье гэж бодогдсон хэрэг. Би шатнаас бууж явахдаа надад зэмлүүлсэндээ аягүй муухай зэвхийрсэн Неллийн царайг өмнөө харах шиг болов. 

	Би төдхөн өнөө муу өвгөнөө гүйцэв. 

	— Хөөрхий ад үзэгдсэн хүүхэд байна, зэгсэн зовлонтой амьтан юм, Иван аа. Гэтэл би түүнд өөрийнхөө зовлонг тоочоод шархыг нь сэдрээчихлээ. Цатгалан нь өлсгөлөнгөө ойлгодоггүй гэсэн үг байдаг. Тэгвэл би өлсгөлөн нь өлсгөлөнгөө тэр болгон ойлгодоггүй гэж хэлмээр байна. За баяртай! гэж өвгөн мушийн инээмсэглэж хэлэв. 

	Намайг өөр хөндлөнгийн юм ярихаар завдтал өвгөн зөвхөн гараар зангаж

	— Намайг тайтгаруулах яах вэ. Цаадхыгаа зугтаагаад явчих вий л гэж харж байсан чинь дээр. Харц нь нэг л биш гэж нэг л хорсолтой хэлчхээд тулуураа доёгонуулан явган замыг тогшилсоор надаас хурдан гэгч холдон одов. 

	Хэчнээн зөнч байснаа өвгөн мэдээгүй биз ээ. 

	Би гэртээ эргэж ортол Нелли дахин алга болчихсон байсныг үзээд айж гайхаж юу болсон гэж санана! Үүдний пин рүү гүйн орж, шатан дээгүүр эрж, дуудаж хашхиран, бүр айл амьтныхаа хаалга үүдийг балбаж сураглалаа. Би түүнийг дахин зугтлаа гэдэгт итгэж чадахгүй итгэхийг хүсэх ч үгүй байв. Ер яаж зугтаж чаддаг байна аа? Манай байшин нэг даамантай. Нелли намайг өвгөнтэй яриад зогсож байхад бидний хажуугаар гарах ёстой. Гэвч удалгүй шатныхаа нэгтэй нуугдаж, намайг хажуугаар нь өнгөрөөд гэртээ ормогц гадагшаа гүйчихсэн бол би яавч дайралдахгүй байж болох шүү дээ гэж бодмогцоо ихэд гутрав. Тэглээ яалаа ч холдоогүй баймаар санагдав. 

	Би ухаан малгайгүй сандарч гадагшаа эрэхээр явахдаа, юмыг яаж мэдэх вэ гээд хаалгаа онгорхой орхив. 

	Давын өмнө Маслобоевынх руу очив. Маслобоевынхан гэртээ байсангүй, өөрөө ч эзгүй. Александра Семеновна ч эзгүй байв. Дахин гай дайрлаа гэж мэдэгдээд, хэрвээ Неллийг хүрээд ирэх юм бол даруйхан надад дуулгана уу гэж гуйсан бичиг бичиж тэднийд үлдээгээд цаашаа докторынд очив. Доктор бас л эзгүй, зарц хүүхэн нь түрүүн ирснээс хойш дахиж үзэгдээгүй гэж хэлэв. Яах ёстой байв аа? Би Бубнова авгайнхаар очиж, эзэн авгай яагаад ч юм өчигдрөөс цагдаагийн газар сууж байна, Неллийг тэр үеэс хойш хараагүй гэдгийг танил авсчины хүүхнээс дуулав. Би эцэж туйлдчихаад, дахиад л Маслобоевынхоор дайрав. Бас л түрүүчийн хариу сонсов. Хэн ч ирээгүй, өөрснөө ч гэртээ харьж ирээгүй, миний үлдээсэн бичиг ширээн дээр нь байсаар байв. Би яах ёстой байв аа?

	Би үдэш орой болсон хойно бүр үхтлээ гутарчихсан буцаж явав. Уг нь би тэр үдэш Наташа дээр очих ёстой, бүр өглөөгүүр намайг дуудсан байв. Бас тэр өдөр хэлэн дээрээ юу ч тавиагүйг хэлэх үү, Нелли гэж бодохоос л дургүй хүрч «Юу болж байгаа нь энэ вэ? Өвчин эмгэгийн үр урхаг гэдэг нь энэ юм болов уу? Ер солиотой юм биш биз, эсвэл одоо солиорч байна уу? Гэхдээ одоо хаана байгаа бол оо, би хаанаас эрж олъё доо, ай бурхан минь!» гэж бодлоо.

	Би ингэж дуу алдмагцаа, өөрөөсөө хэдхэн алхмын газар В-ийн гүүрэн дээр Нелли байж байхыг харчих нь тэр. Тэр нэг дэнлүүний доор зогсоод намайг харахгүй байлаа. Би түүн рүү гүйх гэснээ больж «Энд ер юу хийж байна вэ?» гэж гайхмагц, одоо ч алдахгүйдээ гэж бат бодоод хүлээж ажиглахаар шийдлээ. Арваад минут өнгөрөхөд явуулын улсыг харан зогссоор л байв. Тэгтэл сайн хувцастай нэг өвгөн гараад ирэхээр нь түүн рүү тулж очив. Өвгөн зогсож саатсангүй, хармаанаасаа нэг юм гаргаж өгөв. Нелли мэхийн талархаж харагдав. Би тэрхэн агшинд юу бодсоноо илэрхийлж чадахгүй байна. Зүрх базлан, хөндүүрлэж, миний хайрлаж, энхрийлж, бөөцийлж байсан нэг эрхэм зүйл тэрхэн минутад намайг харсаар байтал шившиг болж хөсөр хаягдах шиг санагдаад ирэхийн чацуу хоёр нүдний минь нулимс мэлмэрэн урслаа.

	Тиймээ хэдийгээр тэрхэн үед аргалшгүйгээр дургүйцсэн ч гэсэн хөөрхий Неллийг өрөвдөн нулимс асгаруулж билээ. Нелли аргаа барахдаа гуйгаагүй, орхигдож хаягдаагүй, хэн хүн түүнийг гаргуунд нь гаргаагүй харгис хатуу хавчлагаас зугтаагүй, харин хайрлаж энхрийлж байсан нөхдөөсөө зугтсан хэрэг байлаа. Тэр нь ингэж гавьяа байгуулснаараа хэн нэгийг гайхуулж, айлгах гэсэн мэт, хэн нэгний өмнө сайрхах гэсэн мэт байлаа! Гэхдээ л түүний сэтгэлд нэг нууцгай юм боловсорсон байж таарна... Тиймээ, өвгөний хэлдэг зөв, Нелли ад шоо үзэгдэн, сэтгэлийн шарх нь аньж чадахгүй, харин ч бид бүгдэд ийм итгэлгүй, ийм нууцгай байдгаараа өөрийн шархыг зориуд сэдрээхийг чармайн, өөрөө өөрийнхөө өвчинд, түүний нь хар амиараа шаналах гэж хэлж болдог бол, чухам тэгж шаналахдаа бах таваа ханаж байх шиг байлаа. Ингэж өвчнөө сэдрээх, түүндээ бах таваа ханах нь надад ойлгомжтой байсан бөгөөд ер хувь заяандаа гомдож, ад үзэгдэн, дарлагдсан ч түүний шударга бусыг дотроо боддог олон хүн ингэж бах таваа ханадаг билээ. Гэтэл Нелли биднийг ямар шударгагүй явдал гаргалаа гэж гомдох билээ? Ер нь л үнэхээр бидэнд сайрхан, муухай ааш, зэрлэг явдал гаргаснаараа, гайхуулж, айлгах гэсэн мэт санагдлаа... гэтэл бас биш ээ! Нелли ганцаараа байж, бидний хэн нь ч түүний ингэж гуйлга гуйхыг харсангүй. Ингэхээр өөрөө л үүнийгээ бах тав болголоо гэж үү дээ? Гуйлга гуйх, мөнгө олох ямар хэрэгцээ гарав аа?

	Нелли өглөг авчхаад гүүрнээс бууж, нэгэн дэлгүүрийн хурц гэрэлтэх цонх руу очиж, олсон олзоо тоолж гарав. Би түүнээс арваад алхам газар байв. Түүний гар дахь мөнгө овоо их бололтойг үзвэл хар өглөөнөөс гуйсан ажээ. Нелли мөнгө атгасаар гудамж хөндлөн гараад жижиг барааны мухлагт оров. Би даруйхан тэр мухлагийн цэлийтэл нээсэн хаалганд хүрч, юу хийдэг юм бол? гэж сэмхэн харж эхлэв.

	Мөнгөө лангуун дээр тавихад нь өнөөх Ихменев бид хоёрт ямаршуу муу хүн болохоо харуулах гэж саяхан хага цохидогтой нь тун адилхан ердийн нэг аяга авч өглөө. Тэр аяга нь арван дөрөв таван копейкийн юм уу түүнээс ч хямд байсан байж болох юм. Худалдаачин түүнийг цаасанд ороож боогоод Неллид өгч, Нелли ч хангалуун байдалтайгаар мухлагаас яаравчлан гарахыг би харлаа.

	Тэгээд надтай зэрэгцэж ирэхэд нь

	— Нелли! Нелли! гэж дуудав.

	Тэр давхийн цочиж, над руу хартал барьсан аяга нь мултран чулуун зам дээр бяц унав. Нелли зэвхий царайлсан байлаа. Гэвч намайг харж, цөмийг үзэж мэдсэн байх нь гэж бодмогцоо гэнэт улайж орхив. Тэгж улайсан нь тэсгэлгүй ичиж зовсныг нь илтгэн үзүүлэв. Би түүнийг хөтлөн гэр өөдөө явлаа. Хол явах хэрэг байсангүй. Бид замдаа нэг ч юм ярилцсангүй. Гэртээ ороод намайг суухад Нелли түрүүчийн цонхигор царайлсан хэвээрээ бодолд автаж зовчихсон газар шагайгаад өмнө минь зогслоо. Тэр над руу эгцлэн ширтэж зориглохгүй байв.

	— Нелли, чи гуйлга гуйсан уу?

	— Тийм! гэж дуугарахчаа аядаад улам ч духайв.

	— Хагалсан аяганы орыг авах гэж гуйлга гуйгаа юу?

	— Тийм...

	— Гэтэл би чамайг тэр аяганаас болж аашилж загнаагүй биз дээ? Нелли минь, чиний үүнд хэчнээн муухай, эрэмшүү муухай зүйл байгааг мэдэхгүй байна гэж үү дээ? Энэ чинь сайн уу? Чи ичихгүй байна гэж үү? Ер нь...

	— Ичиж байна... гэж тэр дуулдах төдий шивгэнэтэл хацрыг нь даган нулимс бөмбөрч эхлэв.

	— Ичиж байна... гэж би давтаад Нелли, хонгор минь, хэрвээ би чиний өмнө буруутай бол намайг уучлаарай, хоёулаа сайдъя гэж хэлэв.

	Тэр намайг харснаа хоёр нүдний нь нулимс бүрхээд ирмэгц ухасхийн цээжинд минь наалдчихав.

	Яг тэрхэн үеэр Александра Семеновна шуугин орж ирээд

	—Өө! Гэртээ ирсэн юм уу? Дахиад уу? Ай, Нелли, Нелли, яаж байгаа чинь энэ вэ дээ? Гэхдээ гэртээ байгаа чинь яамай даа... Иван Петрович та хаанаас эрж олоо вэ? гэв.

	Би олон юм битгий асуугаарай гэж Александра Семеновна рүү ирмэсэнд тэр ч намайг ойлголоо. Тэгээд гашуунаар уйлсан хэвээр байгаа Неллигээс аятайхан үг хэлж салаад хөөрхий сайхан санаат Александра Семеновныг намайг иртэл сахиж байгтун гэж гуйж зөвшөөрүүлээд, өөрөө Наташийнх руу гүйлээ. Оройтсон болохоороо яарлаа.

	Тэр үдэш бидний хувь заяа шийдэх байсан бөгөөд Наташатай ярих зүйл их байсан хэр нь яаж ийгээд Неллийн тухай үг цухуйлгаж, тохиолдсон бүх явдлыг нэгд нэгэнгүй тоочин ярилаа. Миний яриаг Наташа маш сонирхож, бүр гайхаж хоцров.

	— Ваня, чи мэдэж байна уу, миний бодоход цаадах чинь чамд дурлаж байх шиг байна гэж Наташа жаахан бодосхийгээд хэлэв.

	— Юу... юу гэсэн хэл бэ? гэж намайг гайхан асуухад

	— Тиймээ, энэ чинь дурлалын, эмэгтэй хүний хайр сэтгэлийн үүсвэр...

	— Юу гэх чинь энэ вэ, Наташа, боль доо! Хүүхдээрээ амьтан байхгүй юу!

	— Мөд арван дөрөв хүрнэ. Ингэж ширүүлдэг нь чи түүний хайр сэтгэлийг ойлгохгүй байгаагаас болж байгаа юм, тэр ч байтугай цаадах чинь өөрөө өөрийгөө ч ойлгохгүй байж болно. Ингэж ширүүлэхэд нь хүүхдийн зан их мэдэгдэвч үнэнээс зовж шаналж байгаа шүү. Гол нь чамайг надтай хардаж байна. Чи надад даанч сайн учраас гэр орондоо байхдаа ч гагцхүү надад санаа зовж, намайг ярьж бодож байдаг. Ийм болохоор чи түүнийг бага анхаарч байна. Тэр үүний чинь мэдчихээд эмзэглэж байгаа юм. Магадгүй, чамтай ярихыг хүсэж, чиний өмнө сэтгэлээ уудлах хэрэгцээ гараад яаж, ч чадахгүй, ичиж, зовж, өөрөө өөрийгөө ч ойлгохгүй, эвтэй цагийг хүлээж байж болно, гэтэл чи тэр эвтэй цагийг нь хурдан ойртуулахын оронд үргэлж холдож, над руу давхиж, тэр бүү хэл бие нь муу байхад ч бүхэл бүтэн өдрөөр ганцаарыг нь орхиж байна. Үүнээс л болж уйлаад байна, түүнд чи л дутагдаад байна, чи түүнийг нь анзаарахгүй байгаа нь хамгаас хэцүү байгаа байх. Одоо ч гэсэн тийм үед нь миний төлөө ганцаарыг нь орхиод ирлээ шүү дээ. Үүнээс болж маргааш их л хэцүүднэ дээ. Чи ер түүнийг яаж орхиж чадав аа? Бушуухан буц гэм...

	— Би уг нь орхихгүй байсан, гэтэл...

	— За тийм ээ, би өөрөө чамайг ир гэж гуйсан. Харин одоо яв.

	—Явна аа, гэхдээ саяынхад чинь мэдээжээр ердөө ч итгэж чадахгүй байна.

	— Энэ бүхэн бусадтай адилгүй болохоор л тэгж байхгүй юу. Түүний үүх түүхийг сана, сайн бод, тэгээд чи үнэмшинэ. Тэр чинь чи бид хоёр шиг өссөн хүн биш...

	Тэглээ яалаа ч би гэртээ оройтож ирэв. Александра Семеновна түүнийг дахиад л тэр нэг үдшийнх шиг маш их уйлсан, мөн л «усан нүдэлсээр унтсан» гэж ярив. Тэгснээ «Иван Петрович минь, би одоо явъя даа, Филипп Филиппыч ингэж зарлиг буулгасан юм. Хөөрхий амьтан, намайг хүлээгээд байгаа байх» гэж хэллээ.

	Би түүнд тал өгөөд Неллийн толгойн дэргэд суув. Ийм үед нь түүнийг орхисон надад ч бас хэцүү байлаа. Би шөнө дөл болтол элдвийг бодож дэргэд нь суулаа. Тэр бол адармаатай үе байлаа.

	Гэвч тэр хоёр долоон хоногт юу болсныг ярих хэрэгтэй байна...

	 


V бүлэг

	 

	Б-гийн зоогийн газар ноёнтой хамт өнгөрүүлсэн надад дурсгалтай тэр нэгэн үдшээс хойш би хэдэн хоног дараалан Наташийн төлөө байнга айж байв. «Энэ муу золигийн ноён түүнийг яаж заналхийлж, чухам яаж өс хонзон авах гэж байна бэ?» гэж би өөрөө өөрөөсөө түр зуур асуучхаад янз бүрээр тааварлан махаа иддэг байлаа. Тэгж тэгж түүний заналхийлэл нь дэмийрэл биш, онгироо зан биш, ер нь л Наташийг Алешатай байсан цагт ноён үнэхээр олон эвгүй явдлыг түүнд учруулж болно гэдэг дүгнэлтэд хүрэв. Ноён өөдгүй зантай, өс хонзон санамтгай, хорон санаатай, нарийн тооцоотой хүн шүү дээ гэж би бодов. Түүнийг доромжлолыг мартаж, өс хонзон авах ямар нэг тохиолдлыг ашиглахгүй өнгөрнө гэж бодоход хэцүү санагдав. Юутай ч гэсэн тэр надад тэр бүх хэргээс нэгэн зүйл ангийг зааж, тэр зүйл ангийн талаар зэгсэн тодорхой санал хэлсэн юм. Тэр нь Алешийг Наташаас салахыг туйлбартай шаардаж, удахгүй ирэх хагацалд Наташийг бэлэн болгох, тэгэхдээ «элдэв жүжиг, хөдөөгийн хөг ая, Шиллер зан» гаргуулахгүйгээр бэлэн болгохыг надаар хийлгэхийг хүсжээ. Тэгэхдээ эцэст нь Алеша сэтгэл хангалуун үлдэж, өөрийг нь халамжтай эцэг гэж үзсэн хэвээр байгаасай гэж хамгаас илүү санаа тавьсан бололтой. Ингэх нь хожим Катийн мөнгийг аятайхан эзэмшин авахад маш хэрэгтэй байжээ. Тийнхүү надад Наташийг удахгүй ирэх хагацалд бэлтгэх хэрэг тулгарав. Гэвч би Наташа ихэд өөрчлөгдсөнийг мэдлээ. Урьд нь надаас юу ч нууж хаагаагүй байдаг нь ор тас алга болсноор үл барам надад нэг л итгэмж муутай болж ирлээ. Миний тайтгаруулах гэж оролддог нь гагцхүү түүнийг зовоож, миний юм хум асууж шалгаадаг нь эгдүүцүүлж, бүр уурлуулах ч боллоо. Тэднийд сууж, түүнийг зөвхөн хараад байх удаа ч байлаа! Наташа урдаа гараа зөрүүлээд, өрөөнийхөө хоёр булангийн хооронд холхиж, бодлогошролд автагдаад, бүр намайг дэргэд нь байгааг ч мартаж орхисон юм шиг уруу царайлан, цонхийж цайгаад явдаг байв. Хааяа над руу харах тохиолдол гарахад (тэр нь бүр миний харцнаас зайлсхийдэг боллоо) яая даа гэсэн хорсол царайд нь гэнэт тодорч, шалавхан буруу харах ажээ. Би түүнийг удахгүй ирэх хагацлын талаар ямар нэгэн хувийн төлөвлөгөө боловсруулсан ч байж магадгүй гэж ойлгож, харин сэтгэлийн зовлон гутрал үгүйгээр боловсруулж чадсан болов уу, үгүй болов уу? гэж бодов. Тэгэхдээ нэгэнт салахаар шийджээ гэж би бат итгэлээ. Гэлээ ч гэсэн түүний уруу царайлж цөхөрсөн байдал намайг шаналган айлгаж байлаа. Тэрчлэн заримдаа би түүнтэй юм ярьж, тайтгаруулж зүрх хүрэхгүй болдог байснаас энэ бүхэн яаж нэг тийшээ болдог бол гэж айж эмээн хүлээж байлаа.

	Харин түүний надад ширүүн дориун, халдах аргагүй юм шиг байдаг нь намайг түгшүүлж зовоодог ч гэсэн би Наташийнхаа сэтгэлд итгэж байсан юм. Түүнд маш бэрх болж, дэндүү урам хугаран гуниглаж байгааг би мэдэж л байв. Аливаа хөндлөнгийн оролцоо гагцхүү түүнийг уурсуулан хорсгоход хүргэнэ. Ийм үед ялангуяа бидний нууцыг мэддэг дотно нөхдийн маань оролцоо бүр ч хамгаас илүү уур хүргэдэг шүү дээ. Гэлээ ч гэсэн би Наташийг эцэстээ дахин наддаа ирж, миний сэтгэлээс өөрийн сэтгэлийг уужруулах зүйлийг эрэх болно гэдгийг бас л маш сайн мэдэж байв.

	Би ноёнтой ярилцсанаа түүнд хэлэлгүй өнгөрсөн минь мэдээж. Түүнийг яривал гагцхүү улам ихээр догдлуулж сандаргах байсан юм. Би зөвхөн гүнжингийнд ноёнтой тааралдсан, түүнийг аймаар үл бүтэх амьтан байна гэж итгэлээ гэж цухас дурдаад өнгөрөв. Гэтэл Наташа ноёны талаар юм асууж барьсангүй, түүнд нь ч би баярлаад өнгөрлөө. Гэхдээ Катятай уулзсан тухайгаа ярихад минь их л шунаглан цөмийг сонсов. Наташа дараа нь Катийн тухайд юу ч хэлээгүй боловч цонхигор царай нь улайгаад, бараг тэр өдөржингөө онцгой догдлуун байлаа. Би Катийн талаар юу ч нуулгүй ярьж, бүр түүнийг надад сайхан сэтгэгдэл төрүүлсэн гэж шулуухан хэллээ. Ер нь ч нуух хэрэг юу байх билээ дээ? Наташа миний нууж байгааг тэртэй тэргүй мэдэж, надад уурлах байсан юм чинь. Тийм ч учраас би зориуд аль болох дэлгэрэнгүй ярьж, асуух асуултад нь урьдчилан хариу өгөхийг хичээв. Ер нь Наташа надаас нэг их шалгаагаад байхааргүй хэцүү байдалд байсан юм чинь дээ. Үнэндээ хэнэггүй царай гарган, өрсөлдөгч хүүхнийхээ сайн сайхныг уудлан яриулах тийм хялбар байх уу даа?

	Ноёны зайлбаргүй захиралтаар Алеша гүнжин, Катя хоёрыг дагалдан хөдөө нутагт явах ёстойг Наташа хараахан мэдээгүй байх гэж би бодоод цохилтыг боломжийн хэрээр зөөлрүүлэхийн тулд шууд хэлэхээс бэрхшээж байлаа. Гэтэл Наташа намайг үг цухуйлгангуут болиулаад, намайг тайтгаруулах хэрэг ер байхгүй, би үүнийг чинь мэдсээр тав хонож байна гэхэд нь миний гайхсан гэдэг жигтэйхэн.

	— Бурхан минь! Хэн чамд хэлэв ээ? гэж миний дууг алдахад

	— Алеша гэв.

	— Юу гэнээ? Тэр хэлчихсэн хэрэг үү?

	— Тиймээ, би нэгэнт шийдсэн, Ваня гэж хариулахдаа, энэ яриаг үргэлжлүүлсний хэрэггүй шүү гэсэн тодорхой бөгөөд нэг л тачаадан сэргэмжилсэн байдал үзүүллээ.

	Алеша Наташа дээгүүр зэгсэн олон удаа очдог ч тун уддаггүй байсан юм. Ганц удаа л тэднийд хэдэн цагаар суусан байлаа. Гэхдээ тэр бол надгүйгээр болсон хэрэг. Алеша гол төлөв гуниглачихсан орж ирээд түүнийг зориг муутайхан ялдам ширтэнэ. Харин Наташа түүнийг тун ч ялдам, тун ч энхрий угтах учир төдхөн бүхнийг умартан хөгжил баясгалантай болно. Алеша бас манайхаар ч өөрцгүй олонтоо орж гарч, бараг л өдөр болгон ирнэ. Ер нь тэр маш их шаналдаг, тэгж шаналахдаа ганц минут ч ганцаараа байж чаддаггүй, сэтгэлээ тайтгаруулах гэж манайхаар түр зуур ордог байж билээ.

	Би түүнд юу хэлэх билээ? Тэр намайг хөндий хүйтэн, хайхрамжгүй, түүгээр ч үл барам надад хорсож байдаг гэж зэмлэн уйлж гутарч байснаа Катийнх руу очиж дотроо онгойлгодог байв.

	Тэдний явах гэж буйг мэдэж байна гэж Наташийн надад хэлсэн тэр өдөр (энэ бол намайг ноёнтой ярилцсанаас долоо хоног орчмын дараа болсон явдал) Алеша манайхаар улаан галзуу орж ирээд намайг тэвэрч, цээжинд минь наалдан, хүүхэд шиг эхэр татаж гарав. Би түүний юу хэлэхийг хүлээн дуугүй суув.

	— Ваня, би адгийн өөдгүй амьтан байна, чи намайг өөрөөс минь авраач. Би адгийн өөдгүй амьтан гэсэндээ уйлж байгаа юм биш, надаас болоод Наташа зовлонд унана гэж бодоод уйлж байна. Би түүнийг зовлонд унагаад орхих нь байна шүү дээ... Ваня, найз аа, би энэ хоёрын хэнд нь илүү хайртай вэ, Катяд уу, Наташад уу? гэдгийг миний өмнөөс хэлээд аль, шийдээд аль гэхэд нь

	— Алеша, би түүнийг чинь шийдэж чадахгүй юм байна, чи надаас илүү байлгүй... гэтэл

	— Үгүй, Ваня, тийм биш. Би ийм юм асуухдаа тулсан тийм ч тэнэг хүн биш шүү. Хамгийн гол нь би өөрөө юу ч мэдэхгүйд л байна. Би өөрөө өөрөөсөө асуугаад хариулж чадахгүй байна. Тэгэхэд чи хөндлөнгөөс харж байгаа болохоор надаас илүү мэдэж байж болох юм... За, чи мэддэггүй юмаа гэхэд чамд ямар санагдаж байгааг хэл л дээ? гэв. 

	— Миний бодоход чи Катяд илүү хайртай юм шиг байдаг.

	— Чамд тэгж бодогджээ! Биш биш, огт тийм биш! Чи ерөөсөө таасангүй. Би Наташад энгүй хайртай. Би түүнийг яасан ч, хэзээ ч орхиж чадахгүй. Би үүнийгээ Катяд хэлсэн, Катя ч надтай бүрэн санал нэг байна. Чи яагаад дуугүй байна? Сая би чиний инээмсэглэхийг харлаа. Ваня чи одоогийнх шиг надад дэндүү хэцүү байхад ердөө ч намайг тайтгаруулж байсангүй... Баяртай!

	Тэр нь бидний яриаг дуугүй чагнаж гайхан байсан Неллид онцгой сэтгэгдэл төрүүлээд өрөөнөөс гүйн гарав. Нелли тэгэхэд өвчтэй хэвээрээ, орондоо хэвтэж эм тан ууж байсан үе. Алеша түүнтэй ер нь юм ярьдаггүй манайхаар ирэхдээ бараг түүнийг огт анхаардаггүй байсан юм.

	Хоёр цаг болоод Алешийг дахин ирэхэд би баярласан царайг нь харж гайхав. Тэр дахиад л ухасхийн хүзүүнд минь зүүгдэн тэвэрч авлаа.

	— Хэрэг дууслаа! гэж хашхираад, — Бүх эргэлзээ шийдэгдлээ. Би танайхаас шууд Наташа дээр очсон. Би балмагдаад, түүнтэй уулзахгүй бол болохгүй болсон байсан. Оронгуутаа л өмнө нь өвдөг сөхрөн унаж, хөлийг нь үнсэж гарсан. Тэгэх нь надад хэрэгтэй, би тэгье гэж хүссэн юм. Тэгэхгүйгээр би уйдаж үхэх байсан. Тэр намайг дуугүйхэн тэврээд уйлсан. Тэгэхийн сацуу би өөрөөс нь илүү Катяд хайртай гэдгээ шулуухан хэлсэн... гэв.

	— Тэгээд цаадах чинь яаж байна? гэвэл

	— Юу ч дуугарсангүй, намайг, тийм юм хэлсэн намайг шүү! зөвхөн энхрийлж тайтгаруулаад л байсан. Тайтгаруулж чаддаг хүн юм байна, Иван Петрович оо! Өө, би түүнд хамаг уй гашуугаа уудалж, цөмийг нь ярьсан. Би Катяд маш хайртай гэдгээ шулуухан хэлсэн, гэхдээ би хэнд ч яаж ч хайртай боллоо гэсэн түүнгүйгээр, Наташа үгүйгээр байж чадахгүй, үхнэ гэж хэлсэн шүү. Тийм ээ, Ваня, би түүнгүйгээр ганц өдөр ч байж чадахгүй, би үүнийгээ битүү мэдэж байна. Тийм шүү! Тийм ч дээрээс бид хоёр нэн даруй гэрлэх ёслол хийхээр тогтсон. Тэгээд одоо чинь их мацгийн үе болохоор ёслол хийхгүй учир явахаасаа наана болохгүй нь. Харин намайг ирэх үеэр хийх болсон. Энэ бол зургаадугаар сарын нэгэн шүү дээ. Аав зөвшөөрнө, үүнд эргэлзэх юм байхгүй. Катийн хувьд гэвэл сүйд болох юм алга! Би чинь Наташа үгүйгээр амьд явж чадахгүй байна шүү дээ... Ёс төртэй гэрлэчхээд Катийн байгаа газар руу цуг явна... гэлээ.

	Хөөрхий Наташа! Түүнд энэхүү жаалыг тайтгаруулж, дээрээс нь тонгойн сууж, үнэнээ хэлэхийг нь сонсож, гэнэхэн хар амиа бодогч түүнийг тайвшруулахын тулд удахгүй айл гэр болно гэсэн үлгэр зохиож байх нь ямаршуу байсан бол оо. Алеша үнэхээр хэд хоног тайвширчээ. Нөмөрч ирсэн уйтгарыг ганцаараа дааж өнгөрүүлэх тэнхэлгүй байсан учраас тийнхүү Наташа руу байн байн гүйжээ. Тэглээ ч гэсэн хагацах ойртоод ирмэгц дахиад л сандарч тэвдэж, уйлж унжин, бас л манайхаар ирж зовлонгоо тоочих болов. Сүүлийн үед Наташад тун ч наалдаж, бүтэн сар хагас байтугай ганц өдөр ч холдож чадахгүй болсон билээ. Гэхдээ Наташийг зөвхөн сар хагасын хугацаагаар л орхиж байна, буцаж ирмэгцээ л хуримаа хийнэ гэж сүүлчийн минутыг хүртэл итгэж байжээ. Харин Наташийн хувьд гэвэл хувь заяа нь тэр аяараа өөрчлөгдөж байгааг, Алеша одоо хэзээ ч эргэж ирэхгүйг, ер нь тэгж таарах ёстойг бүрэн ойлгож байлаа.

	Тэдний хагацах цаг боллоо. Наташа өвдөж, царай нь цонхийгоод, нүд нь улайж, уруул нь омголтон, хааяа нэг өөрөө өөртэйгөө ярьж, хааяа нэг намайг хурдхан шиг цоо ширтээд авч, уйлах ч үгүй, миний асууж шалгаасанд хариу ч өгөхгүй, орж ирж буй Алешийн цангинасан дуу сонсогдоход цочиж модны өнчин навч шиг чичгэнэж байлаа. Тэгээд шингэх нарны туяа шиг гэнэт улайгаад түүний өөдөөс яаран тэмүүлж, салганан тэвэрч үнсэхдээ инээдэг байв... Алеша түүний царайг ажиглан, заримдаа бие чинь зүгээр үү гэж асуун, би яваад удахгүй, ирмэгцээ л хуримаа хийх юм чинь гэж тайтгаруулна. Наташа үзтэл чармайлт гаргаж биеэ албадан нулимс унагахгүй тэсэж харагдана. Ер нь тэр Алешийн нүдэн дээр уйлдаггүй байв.

	Нэгэн удаа Алеша, намайг эзгүй хооронд хэрэглэх мөнгө үлдээе, тэгээд санаагаа бүү зовоогоорой, аав надад замд зарах их мөнгө өгнө гэсэн юм гэж ярихад нь Наташа хөмсөг атируулан баргар царайлж билээ. Тэгээд хоёулхнаа үлдсэн хойно юмыг яаж мэдэх вэ гэж, чамд зориулсан зуун тавин рубль надад байгаа гэж би хэлэв. Тэр чинь юун мөнгө вэ гэж Наташа асууж барьсангүй. Энэ бол Алешийн явахаас хоёр хоногийн өмнө, Наташийг Катятай эхний бөгөөд сүүлчийн удаагаа уулзахын урьд өдөр болсон юм. Катя Алешаар зурвас ирүүлж, маргааш би тантай очиж уулзахыг зөвшөөрнө үү гэж Наташаас хүссэн байлаа. Бас надад бичиж, биднийг уулзах үед байлцаач гэж гуйсан байв.

	
Би яаж ч саатлаа гэсэн арван хоёр цагт (Катийн товлосон цаг) Наташийнд заавал очсон байхаар шийдэв. Неллийн талаар үл өгүүлэн өгүүлэхэд сүүлийн үед би Ихменевийнхэнтэй их л ажилтай байв.

	Тэр их ажил бүр долоо хоногийн өмнө эхэлсэн байлаа. Нэгэн өглөөгүүр Анна Андреевна, хүн явуулж, бүх юмаа орхиод, өчүүхэн ч хойш тавихын аргагүй маш чухал хэргээр надтай ирж нэн даруй уулзаач гэж хүсэв. Би тэднийд очиход Анна Андреевна ганцаараа байлаа. Тэр Николай Сергеичийн ирэхийг тачаадан хүлээн, сэтгэл нь хөдөлж айж зовсондоо хамаг бие нь чичгэнэн өрөөн дотуураа өөд сөөргөө холхиж байв. Би түүнээс юу болсон, юунаас ингэж айсныг нь аанай л хэлүүлж чадахгүй удав. Гэтэл мөч хором бүр үзтэл үнэтэй байдаг. Тэгж тэгж, «чи яагаад манайхаар ирэхгүй, биднийг өнчин өрөөсөн амьтад шиг уй гашуу эдлүүлэн орхиод байна» тэгвэл цаана чинь «чамгүйгээр юу болж байна гэж санана» гэх мэтээр зэмлэж, ажил хэрэгт огт хэрэггүй юм халуухан хэлээд, Николай Сергеич сүүлийн гурван хоногт «тийм гэхийн тэмдэггүй» их хямарч байна гэлээ.

	Ерөөсөө л биш болчихлоо, салганаж чичивгэнээд, шөнөдөө надаас нууж сэмхэн бурхныхаа өмнө сөгдөөд залбирч, зүүдэндээ юм ярьж, зүгээр байхдаа хагас ухаантай юм шиг болчихлоо. Өчигдөр ногоотой хоол идэх гээд дэргэдээ байсан халбагаа эрээд байлаа. Нэг юм асуухаар шал өмнөө юм хариулдаг боллоо. Байсхийгээд л гэрээсээ гарч явдаг, явахдаа «ажилтай юм сан, өмгөөлөгчтэй уулзах хэрэг бий» гэж хэлнэ. Бас өнөө өглөө «заргынхаа талаар хэрэг болох юм бичих хэрэгтэй боллоо» гэж хэлээд өрөөгөө түгжиж аваад суусан. Тавгийнхаа дэргэд байсан халбагаа олохгүй байж, чи бид хоёр юун бичиг бичихтэй мантай билээ дээ? гэж би бодлоо. Тэгээд түлхүүрийн нүхээр гэтэж харсан чинь нэг юм суугаад бичиж байгаа хэр нь нулимс мэлмэрүүлж харагдлаа. Ямар албаны бичгийг ингэж бичдэг байна аа? Аль эсвэл Ихменевка суурин маань тийм хайран санагдав уу? Манай Ихменевка ч бүрмөсөн алдагдлаа бололтой доо! Намайг ингэж бодтол гэнэт ширээнийхээ араас ухасхийн босоод үзгээрээ ширээ цохиж, час улайгаад, нүд ам нь сүртэй гялалзан, малгайгаа шүүрч наашаа гарч ирлээ шүү. «Анна Андреевна, би удахгүй ирнэ ээ» гэж хэллээ.Түүнийг гарангуут нь би бичгийн ширээ рүү нь гүйж хүрлээ. Манай заргатай холбоотон бичиг цаас гэж тэнд учир тоймгүй бий, өвгөн намайг түүндээ хүргэдэггүй юм. «Чи ядахдаа ганц удаа ч болов наад цаасаа хөдөлгөөд өг л дөө, би ширээнийхээ тоос арчмаар байна санж» гэж хэчнээн ч гуйв даа. Яах гэсэн юм гээд зангаж орхино. Энэ Петрбургт ирээд ууртай, уцаартай, хашхичдаг болсон шүү. Би тэгээд ширээ рүү нь очиж саяхан бичиж байсан цаас нь хаана байна? гэж эрж гарав. Түүнийг өвгөн биедээ авч яваагүй, ширээнийхээ араас босохдоо өөр цааснууд доогуур шургуулахыг нь яах аргагүй харсан юм чинь. Тэгсээр байгаад олоод авлаа шүү, Иван Петрович гуай минь, үүнийг үз дээ гэж тэр хэллээ.

	Тийнхүү надад нэг хуудас захидлын цаас өгсний тэн хагаст нь бичээстэй, гэхдээ зарим газар нь гаргахын аргагүй болтол зассан байлаа.

	Хөөрхий өвгөн! Хэнд бичсэнийг нь эхний хэдэн мөрөөр нь тааж болохоор байв. Наташадаа, халуун хайртай Наташадаа бичсэн захидал мөн байсан бөгөөд халуун дотноор эхэлж, уучлалтай хандан аавдаа хүрч ирээч гэж дууджээ. Авцалдаа муутай, хэсэг бусаг, тоо томшгүй засвартай тэр захидлыг цөмийг уншиж гаргахад хэцүү ажээ. Үзэг авч, эхний хэдэн мөрийг чин сэтгэлээс бичихэд хүргэсэн халуун хайр нь төдхөн, тэр хэдэн мөрөөс хойш, өөр болсон нь л ил байлаа. Өвгөн охиноо зэмлэж эхлэн, үйлдсэн гэмт явдлыг тод томруун тоочин бичиж, зөрүүд загнаж байгааг нь дургүйцэн дурдаад, ээж аав хоёрыгоо яасныгаа нэг ч удаа бодоогүй байж болох цэвдэг сэтгэлийг нь буруушаажээ. Ийм зөрүүд загнасны нь цээрлүүлж, занаж зүхнэ гэж сүрдүүлээд, нэн даруй номхон хүлцэнгүйгээр гэртээ буцаж ирэхийг шаардан, гагцхүү «халуун ам бүлийн дунд» номхон хүлцэнгүй, үлгэртэй төвшин шинэ амьдрал бий болсон тэр цагт л бид чамайг уучлах тийшээ хандах болно гэж бичжээ. Тийнхүү өвгөн хэдэн мөр бичсэнээ анхныхаа ууч сэтгэлийг миний зориг муугийнх гэж үзээд түүнээсээ ичиж, эцэст нь бардам зан нь доромжлогдсоны зовлонг мэдэрмэгцээ уур хорсол, занал зүхлээр төгсгөсөн нь илэрхий байв. Эмгэн өмнө минь зүгээр л зогсоод, намайг захидал уншиж дуусаад юу гэдэг бол гэж айж эмээн хүлээж байлаа.

	Би санаснаа түүнд шууд хэлэв. Юу гэвэл өвгөн цаашид Наташа үгүйгээр байж сууж чадахаа больжээ. Удахгүй энэ хоёр эвлэрэх нь зайлшгүй болсон гэдгийг лавтай хэлж болох байна, гэхдээ бүх юм нөхцөл байдлаас шалтгаална гэж хэллээ. Би бас өөрийн тааврыг тайлбарлахдаа, нэгдүгээрт, шүүх ажиллагааны муу үр дүн өвгөнийг ихэд балмагдуулж цочроон, ноёны бах тав ханасан нь түүний нэрээ хичээх занг эмзэглүүлснээр барахгүй хэрэг тэгж шийдсэнээс түүнд маш их дургүйцэл төрсөн бололтой байна гэлээ. Ийм үед хүний сэтгэл өөрийгөө өрөвдөх сэтгэлийг эрэхгүй байж чадахгүй учир өвгөн энэ ертөнц дээр хамгаас илүү хайрладаг байсан юмаа улам ч хүчтэйгээр дурсан санажээ. Бас Алеша удахгүй Наташийг орхино гэдгийг (яагаад гэвэл тэр мөрдөж мөшгөж, Наташийн тухай цөмийг мэдэж байгаа болохоор) дуулсан байж магадгүй. Өвгөн одоо Наташа ямар байгааг ойлгож, түүнд тайтгарал үг зайлшгүй хэрэгтэйг өөрөөсөө үлгэрлэн мэдэж байжээ. Гэлээ ч гэсэн охиндоо доромжлогдож дээрэлхүүлсэн гэж үзэж байгаа учраас өөрийгөө дийлж чадсангүй ажээ. Түүнд бас ямар ч байсан Наташа эхлээд над руу ирэхгүй байх, магадгүй, биднийгээ ерөөсөө бодохгүй, эвлэрэх тухай санаанд нь орохгүй ч байж болно гэдэг санаа төрсөн юм шиг байв. Би өөрийн бодлыг төгсгөхдөө ингэж л бодсон байх ёстой, тийм ч учраас захидлаа дуусгаагүй байна гээд магадгүй, энэ бүхнээс шинэ шинэ доромжлол гарч ирээд, эхнийхээсээ улам ч хүчтэй мэдэгдэж, эвлэрэх нь бүр удаанаар хойш тавигдаж юу магад... гэлээ.

	Эмгэн миний ярихыг сонсонгоо уйлсаар байв. Тэгж тэгж, би одоохон Наташа дээр очих ёстой юм сан, цагаасаа хожимдох нь байна гэхэд минь цочин сандарч, гол юмаа хэлэхээ мартчихаж гэлээ. Тэр нь захидлыг олон цаасан доороос сугалж авахдаа түүн дээрээ мэдэлгүй нагван хөмөрч орхисон байжээ. Үнэхээр захидлын өрөөсөн булан нь тэр аяараа бэх болсон байсан бөгөөд өвгөн маань энэ толбыг үзээд, намайг эзгүйд бичиг цаасыг минь онгичсон байна, Анна Андреевна л Наташад бичсэн захидлыг минь уншсан байна гэж мэднэ дээ хэмээн учир зүггүй эмээж байлаа. Түүний ингэж эмээдэг нь маш их үндэстэй байв. Өвгөн биднийг нууцыг нь мэдэж байна гэж зөвхөн мэдэх л юм бол ичиж хоролхсондоо болоод уур шар нь улам ч оволзон, нэрэлхүү зангаараа өршөөж уучилж өгөхгүй зөрүүдлээд байж таарах байсан билээ.

	Гэвч би уг байдлыг сайтар бодоод сэтгэл зовох хэрэггүй гэж эмгэнийг аргадлаа. Өвгөн захидлаасаа болоод машид сандран боссон тул бүр аар саар зүйлийг санахгүй ч байж болно, одоо болоход захидлыг өөрөө халтартуулсан байх гэж бодоод мартсан байх байлгүй гэж Анна Андреевныг тайтгаруулав. Тэгээд бид уг захидлыг түрүүчийн газар нь эвтэйхэн тавилаа. Харин би тардаг дээрээ эмгэнтэй Неллийн талаар нэг сайн ярилцъя гэж бодов. Бас л эцэгтээ зүхэгдсэн, эхтэй орхигдож өнчирсөн хөөрхий энэ охин урьдын амьдралынхаа тухай ба эхийнхээ нас барсан тухай гунигтай бөгөөд эмгэнэлтэй яриагаараа өвгөнийг уяруулж, ууч сэтгэл гаргуулахад хүргэх болов уу гэж надад санагдсан юм. Өвгөний сэтгэлд бүх юм бэлэн болж, бүх юм боловсорсон үе байлаа. Охиноо гэсэн гуниг нэрэлхүү бардам зан, биеэ хичээх доромжлогдсон байдлыг нь хэдийнээ давж гарчээ. Зөвхөн нэг түлхээс, нэг эвтэйхэн тохиолдол дутагдаж, тэр нэг эвтэйхэн тохиолдлыг Нелли орлож болмоор санагдлаа. Эмгэн миний ярихыг онцгой анхааран сонсож, нүүр царай нь тэр аяараа итгэл найдвар, баяр хөөрөөр сэргэж ирэв. Тэгснээ төдхөн намайг зэмлэж эхлэн, юунд надад эртнээс дуулгаагүй вэ? гэв. Тийнхүү Неллийн талаар надаас тачаадан асууж шалгааж, өнчин охиныг гэртээ авъя гэж би одоо өвгөнөөсөө гуйна гэж баяртай амласнаар яриагаа дуусгав. Эмгэн бүр чин үнэнээсээ Неллийг хайрлаж эхлэн, бие нь муу байгаад харамсаж, түүний талаар элдвийг асууж лавлаад, намайг түүнд нэг лааз чанамал жимс аваачиж өг гэж албадан өөрөө пин рүүгээ орж авчрав. Бас намайг докторт төлөх мөнгөгүй болов уу гэж бодоод таван цөлхөөв авчирч өгөхөөр нь авсангүйд гомдох шахсанаа Нелли даашинз, дотуур хувцас муутайг дуулаад тэр талаар нь тусалж болох юм байна гэж тайвшран, төдхөн авдраа онгичиж, өөрийнхөө хамаг даашинзыг дэлгэн тавиад түүнээсээ «өнчин охинд» өгч болохоорыг сонгон авлаа.

	Би Наташа руу очлоо. Тэдний байшин эргүүлгэн шаттай гэдгийг би нэгэнт дээр өгүүлсэн билээ. Тийнхүү өгссөөр эцсийн шатан дээр гартал нэг хүн Наташийн хаалгыг тогшихоор завдсанаа миний хөлийн чимээг сонсоод больж байгаа нь мэдэгдэв. Тэр хүн хэсэг зуур эргэлзэв бололтой гэнэт бодлоо өөрчлөн доошоо уруудлаа. Би түүнтэй шатны эцсийн нугачаа дээр тааралдтал Ихменев байж байсанд тун ч их гайхлаа. Шат өдөр ч гэсэн харанхуй байдаг байв. Ихменев намайг хажуугаараа өнгөрүүлэх санаатай хананд наалдан зогсов. Түүний нүд хачин гялалзан над руу ширтэж байсан нь одоо ч миний санаанд байна. Царай нь аймаар час улайсан байх шиг надад санагдаж билээ. Үгүйдээ л ихэд тэвдэж, бүр барьц алдлаа. Тэгээд эг магхийн байж

	— Хөөе, Ваня, чи юү! Би энд нэг хүнтэй...нэг бичээчтэй... уулзах ажилтай явна... саявтар нүүж ирсэн юм...Янз нь энд биш байна. Би андуурчээ. Баяртай гэж сандруухан хэлэв.

	Тэр ингэж хэлчхээд шатаар бушуухан уруудлаа.

	Би ингэж уулзсан тухайгаа Наташад нэг хэсэгтээ дуулгасангүй, харин Алеша явж, ганцаар үлдсэн хойно нь даруйхан заавал дуулгана даа гэж шийдлээ. Тэрхэн үес Наташа уг зүйлийн бүхий л учрыг ойлгож ухаарч болох байлаа ч ихэд сандарч тэвдэж байсан болохоор хожим нь эцэстээ тултал гуниг, цөхрөлд автагдаж байх үетэйгээ адилаар хүлээн авч, бүрэн мэдэрч чадахгүй байсан биз ээ.

	Би тэр өдөр Ихменевийнхээр орж болох байсан ба ормоор санагдаж байсан хэр нь очсонгүй. Өвгөнд надтай уулзах нь хэцүү байх болов уу гэж бодогдов. Түүгээр ч барахгүй намайг тэгж дайралдсаныхаа дараа зориуд орж ирлээ гэж бодож болох байв. Би түүнээс гурав дахь хоногтоо тэднийхээр оров. Өвгөн гунигтай байсан ч намайг зэгсэн хээгүй угтаж аанай л өнөө хэргийнхээ талаар ярив.

	— Чи чинь тэгэхэд, тийм дээр, хэнийд орох гэж явав аа, надтай дайралдсанаа санаж байна уу, хэзээ билээ дээ, хоёр хоногийн өмнө шиг билээ гэж гэнэт нэлээд хааш яаш асуулаа. Гэхдээ л нэг нүд буруулангуй байв.

	— Манай нэг найз байдаг юмаа гэж би хариулахдаа бас л нүд бурууллаа.

	— Өө! Би тэгэхэд бичээч Астафьевыгаа эрж явсан юмаа. Тэр байшин л гэж заасан юм сан... андуурсан байна лээ... За тэр яах вэ, би чамд ажил хэргийнхээ тухай ярьсан байхаа. Сенатад шийдсэн... энэ ээ тэр ээ гээд л

	Өвгөн ажил хэргийн талаар ярьж эхлэхдээ бүр царайгаа улайлгаж байв.

	Би тэр өдөртөө Анна Андреевныг баясуулах санаатай цөмийг ярьж, тэгэхдээ одоо та өвгөний нүүр өөд битгий онцгойлон ширтэж үзээрэй, санаа алдаж үг цухуйлгаж болохгүй шүү, нэг үгээр хэлбэл тэрхүү сүүлчийн явдлыг нь мэдэж байгаагаа ямар ч байдлаар үзүүлж болохгүй шүү гэж гуйлаа. Эмгэн ихэд гайхаж баярлаад бүр авсаар миний үгэнд итгэж өгсөнгүй. Тэр нь өөрийн зүгээс өнчин охины талаар Николай Сергеичид үг цухуйлгаад үзсэн, гэвч өвгөн урьд нь охиныг гэртээ авъя гэж өөрөө гуйж байсан хэр нь дуугүй өнгөрсөн гэж ярив. Маргааш эмгэн олон таван үггүйгээр шууд л тэр тухайгаа өвгөнд хэлэхээр болж бид хоёр тогтлоо. Гэвч маргааш нь бид хоёр хоёулаа машид айж сандарч билээ.

	Учир нь өглөөгүүр Ихменев өөрийнхөө хэргээр хөөцөлдөж байгаа түшмэлтэй уулзжээ. Тэр түшмэл, би ноёнтой уулзсан, ноён Ихменевка сууриныг өөртөө авч байгаа хэдий боловч «гэр бүлийн зарим нэгэн учир байдлыг харгалзан» өвгөнийг хөхиүлэн шагнаж, арван мянгыг өгөхөөр шийдэж байна гэж хэллээ хэмээн ярьжээ. Өвгөн түшмэл дээрээс шууд над руу гүйж ирэхдээ аймаар сандарчихсан, нүд нь галзуу юм шиг гялалзаж байлаа. Ямар учиртайг бүү мэд, намайг өрөөнөөс дуудан шатан дээр гаргаад, нэн даруй ноён руу очиж, халз тулалдъя гэж байгааг минь хэлээдхээч хэмээн шаргуу шаардаж гарав. Би бүр балмагдаж орхиод яах ч учраа олохгүй удлаа. Түүнийг аргадахаар завдтал бүр ч дошгирч ухаан нь балартах шахав. Би аяга ус уухаар гэр рүүгээ гүйж очихоор эргээд ирсэн чинь Ихменев шатан дээр байсангүй. Маргааш нь намайг тэднийд очиход гэртээ байсангүй. Бараа сураггүй болсоор бүтэн гурав хоносон байлаа.

	Бид гурав дахь өдөртөө цөмийг дууллаа. Өвгөн манайхаас гараад шууд ноёныд очсон байж, ноён эзгүй байсан тул бичиг үлдээжээ. Тэр бичигтээ түшмэлд хэлсэн үгийн чинь талаар дуулж мэдлээ, энэ бол намайг үхтэл гомдоож байгаа зүйл гэж үзэж байна гэж бичээд, бас ноёныг адгийн муухай амьтан гэж үзээд, энэ бүхнээс үүдэн халз тулаанд дуудаж байна, гэхдээ энэ дуудлагаас минь зайлсхийж болохгүй шүү, тэгвэл нийтийн өмнө нэр төрөө гутаах болно гэж сануулжээ.

	Анна Андреевна надад ярихдаа, өвгөн гэртээ ирэхдээ маш их сандарч тэвдчихсэн байсан болохоор бүр хэвтээд өгсөн гэв. Тэр нь эмгэндээ туйлын элэгсэг байсан ч асуусан асуултад нь бараг хариулсангүй, нэг юмыг учиргүй хүлээж ядан байгаа нь ил байжээ. Маргааш өглөө нь хотын шуудангаар нэг захидал ирснийг уншиж үзээд дуу алдан, толгойгоо базалжээ. Анна Андреевна айж эмээхдээ таг болсон гэнэ. Гэтэл өвгөн төдхөн бүрх, тулуур хоёроо шүүрч аваад ум хумгүй гарч оджээ.

	Тэр нь ноёны захидал байжээ. Ноён, түшмэлд хэлсэн үгнээсээ болж ямар ч тайланг хэн гуайд ч тавих албагүй гэдгээ Ихменевт эвтэйхэн үгээр товчхон мэдэгдээд Ихменевийг заргаа алдлаа гэж хэдийгээр ихээхэн харамсаж байгаа боловч ер яаж ч харамслаа гэсэн заргаа алдсан хүн өс хонзон өвөрлөж, өрсөлдөгчийгөө халз тулаанд дуудаж байхыг хэрхэвч шударга зүйл гэж үзэхгүй байна, «нийтийн өмнө нэр төрөө гутаах» тухай сүрдүүлсний хувьд гэвэл та тэр талаар санаа зоволтгүй, яагаад гэвэл нийтийн өмнө нэр төрөө гутаах ямар ч юм байхгүй, байх ч ёсгүй захидлыг тань нэн даруй зохих газар танилцуулж, урьдаас сэргэмжлэгдсэн цагдаагийн байгууллага эмх журам, амгалан тайвныг хангахуйц зохих арга хэмжээ авах чадалтай байлгүй дээ гэсэн байжээ.

	Ихменев тэр захидлыг нь бариад төдхөн ноёных руу харайлгажээ. Ноён бас л гэртээ байсангүй. Гэвч өвгөн тэдний зарцаас ноёнтон одоо N гүнгийнд байх ёстой гэдгийг мэдэж амжжээ. Бодож түдэлгүй гүнгийнд хүрээд очжээ. Түүнийг хэдийнээ шатаар өгсөж явахад гүнгийн үүдний сахиул зогсоосонд туйлдаа тултал догширсон өвгөн түүнийг тулуураараа цохиод авсан учир даруйхан барьж, довжоон дээр чирч гулдран гаргаад цагдаа нарт тушааж, цагдаа нар нь хэсэгтээ авчирсан байна. Тэгээд гүнд мэдэгджээ. Тэднийд байсан ноён, мууд дуртай өвгөн гүнд, энэ чинь нөгөө Ихменев, нөгөө Наталья Николаевнын эцэг шүү дээ гэж тайлбарласанд (ер нь ноён гүнд зарим хэргийн талаар нэг биш удаа ая тал зассан байжээ) сурвалжит өвгөн зөвхөн инээд алдаад уур хорслыг өршөөл уучлал болгон хувиргажээ. Тийнхүү Ихменевийг хандсан зүгт нь суллан тавих захирамж гарчээ. Гэвч гагцхүү гурав дахь хоногтоо тавьж, тавихдаа мэдээж (ноёны захирамжаар) ноёнтон өөрөө таныг өршөөхийг гүнгээс хүссэн юм шүү гэж өвгөнд мэдэгдсэн байна.

	Өвгөн ухаан нь гарчихсан юм шиг гэртээ ирээд орондоо шууд орж, бүтэн цаг ердөө ч хөдлөхгүй хэвтжээ. Тэгснээ сая нэг юм өндийж охиноо үеийн үед зүхэж, эх эцгийн халамж эдлүүлэхгүй болголоо гэж баяртайгаар хэлсэнд Анна Андреевна айн ширвээджээ.

	Анна Андреевна айн ширвээдсэн боловч өвгөнд туслах хэрэгтэй байсан тул өөрөө ч ухаангүй шахам мөртөө тэр өдөржингөө, бараг л бүхэл шөнөжин асран сувилж, толгойг нь цуугаар бага зэрэг норгож, мөсөн жин тавив. Өвгөн халуурч дэмийрч байлаа. Би тэднийг бүр шөнийн гурван цаг болж байхад орхин гарсан юм. Гэвч Ихменев өглөө эртлэн босож, Неллийг бүрмөсөн авахаар шууд манайд ирлээ. Тэгээд Нелли тэр хоёрын юу болсон талаар би нэгэнт ярьсан билээ. Тэр явдал өвгөнийг нэгмөсөн хэцүүдүүлжээ. Өвгөн гэртээ хариад орондоо орж хэвтжээ. Энэ нь Алеша, Катя хоёр Петербургээс явахын урьд өдөр, Катя, Наташа хоёрын уулзахаар товлосон шаналант баасан гаригт болсон юм. Тэр уулзалтад би байлцлаа. Энэ бол өвгөнийг манайд ирэх, Неллийн анх оргохоос өмнө өглөө эрт болсон билээ.

	 


VI бүлэг

	 

	Наташад урьдаар мэдэгдэх гэж Алеша бүр цагийн өмнө иржээ. Харин би Катийн суусан тэрэг дааманы гадаа ирж зогсох яг тэр агшинд ирэв. Катятай цуг франц эмгэн ирэлцсэн бөгөөд тэр нь зөндөө их гуйлгаж эргэлзсэнийхээ эцэст сая нэг юм дагалдахаар болж, тэгэхдээ Наташа дээр Алешатай л цуг оруулна гэж зөвшөөрөөд өөрөө тэргэн дотроо үлджээ. Катя тэрэгнээс буулгүй намайг дуудаж, Алешийг гаргаад ирнэ үү гэж гуйв. Намайг ороход Наташа уйлчихсан байлаа. Алеша ч бас зүгээргүй хоёулаа л уйлалдаж байв. Катя хүрээд ирчихсэнийг дуулаад Наташа сандлаасаа босож, нулимсаа арчаад хаалга руу харж догдлон зогсов..Наташа тэр өглөөгүүр өвч цагаан хувцас өмссөн бөгөөд халиун шаргал үсээ гөлчийтөл самнаж, ардаа бондойтол зангидсан байв. Би үсээ тэгж янзлахад нь их дуртай байдаг сан. Тэр надтай хоёулхнаа үлдсэнээ мэдмэгц намайг ч бас зочдыг угталцаач гэж гуйлаа.

	Катя шатаар өгсөж явахдаа

	— Би одоо болтол Наташийнд ирж чадсангүй. Намайг мөрдөж тагнаад, бүр аймаар байлаа. Би madame Albert-ыг бүтэн хоёр долоо хоног аргадаж байж сая нэг юм зөвшөөрүүллээ шүү. Харин та, Иван Петрович манайхаар нэг ч удаа ирсэнгүй! Би бас танд захидал бичиж болохгүй байлаа. Захидлаар юу ч тайлбарлаж болохгүй болохоор бичих сонирхол ч байсангүй. Тантай уулзах мөн ч их хэрэгтэй байлаа даа... Бурхан минь, одоо миний зүрх ямар их дэлсэнэ вэ...гэж ярихад

	— Эгц шат шүү гэж би хариулав.

	— Тийм гэмээ... энэ шат... за тэгээд та юу гэж бодож байна, Наташа надад уурлахгүй байгаа?

	— Үгүй ээ, яалаа гэж?

	— Тийм дээ... яалаа гэж уурлах билээ. Одоо өөрөө орох гэж байж асуугаад ч яах вэ дээ?...

	Би түүнийг сугадан авав. Царай нь цонхийгоод, тун их эмээж байх шиг байв. Шатны эцсийн нугачаа дээр гараад амьсгаагаа зүгшрүүлэхээр зогссоноо над руу нэг харчхаад шийдмэг гэгчээр дээшлэв.

	Катя хаалганд тулаад дахин нэг удаа зогсож «Би шууд ороод л танд их итгэдэг байсан, тиймээс ч айх болгоомжлохгүй ирлээ гэж хэлье дээ... ер нь би юугаа ярьж байна вэ, Наташийг хамгийн сайхан санаатай хүн гэж би чинь итгэж байгаа шүү дээ. Тийм биз дээ?» гэж надад шивгэнэв.

	Тэр нь гэм хийсэн юм шиг зориг муутайхан ороод Наташийг сайтар ажиглан ширтсэнд Наташа ч төдхөн өөдөөс нь инээмсэглэлээ. Тэгснээ Катя түүний өөдөөс бушуухан очиж, гараас нь бариад хөөрхөн памбагар уруулаа уруулд нь нааж үнсэв. Дараа нь Наташад нэг ч үг хэлэлгүй, Алеша тийш төв царайлан, тэр ч байтугай хатуу чанд байдлаар хандаж, биднийг хагас цаг энд орхино уу гэж гуйв.

	— Алеша, чи битгий юм санаарай. Би чиний сонсох албагүй маш чухал, ноцтой зүйлийн талаар Наташатай ярилцах юм их байгаа болохоор ингэж байгаа юм. Ухаантай байж үзээрэй, одоо гар даа. Харин Иван Петрович та үлдэнэ шүү. Та бол бидний бүх яриаг сонсох ёстой гэж Катя нэмж хэллээ.

	Тийнхүү Алешийг гарсан хойно

	— Сууцгаая даа. Би ингээд таны өөдөөс хараад сууя. Эхлээд таныг сайн харж авмаар байна гэж Наташад хэлэв.

	Чингэж Наташийн өөдөөс бараг эгцлэн харж суугаад хэдэн хором ихэд ажиглан ширтэв. Наташа өөрийн эрхгүй инээмсэглэн хариу харав.

	— Би таны зургийг харсаан. Алеша надад үзүүлсэн юм гэж Катя хэлбэл

	— Тэгээд зураг дээрхтэйгээ адил байна уу? гэж Наташа асуув.

	Катя шийдэмгий бөгөөд төв царайлан

	— Та дээр байна. Ер нь ч би таныг зурган дээрхээсээ илүү гэж бодсон юмаа гэв.

	— Нээрэн үү? Би одоо л таныг харж байна. Та яасан хөөрхөн юм бэ гэхэд нь

	— Боль доо! Би яаж тийм байх вэ!... Хонгор та минь гэж дуугараад чичирхийлсэн гараар Наташийн гарыг барьж, хоёулаа дахиад дуугүй болж, өөд өөдөөсөө ширтэлцэн сууснаа Катя урьдаар ам нээж, — Ийм байна аа, тэнгэрийн элч минь, бид хоёр ердөө л хагас цаг цуг байх ёстой, Ингэхийг madame Albert арайхийж нэг зөвшөөрсөн шүү, гэтэл та бид хоёрт ярилцах юм зөндөө байдаг... Би... яах гэсэн юм л даа... Би... юу яах ёстой. Би танаас Алешад маш хайртай юу? гээд асууж орхиё гэв.

	— Тиймээ, маш хайртай.

	— Хэрэв тийм бол... Хэрэв та Алешад маш хайртай бол... тэгвэл... энэ хүний сайн сайхан явахад нь дуртай байх ёотой... гэж Катя зориг алдрангуйхан шивгэнэв. 

	— Тиймээ, би энэ хүнийг сайн сайхан яваасай гэж байна... 

	— Тэр тийм байж... хамгийн гол нь, би энэ хүнийг жаргуулж чадах уу, үгүй юү? гэдэг л байна. Би энэ хүнийг танаас салгаж байгаа болохоороо ингэж ярих эрхтэй байна уу, үгүй юү? Харин тантай байвал илүү жаргана гэж та бид хоёр одоо тогтох юм бол... тэгвэл ч... тэгвэл ч... 

	— Хонгор Катя минь, энэ бол нэгэнт шийдсэн зүйл, бүх юм шийдсэнийг та өөрөө харж байна шүү дээ гэж Наташа аяархан хэлээд толгойгоо ганзагалав. Цаашдаа яриад байх нь түүнд хэцүү байх шиг харагдав. 

	Катя, хэн маань Алешийг илүү жаргуулах вэ, хэн маань хэндээ байр тавьж өгөх вэ? гэдэг сэдвээр урт удаан учирлан ярилцахад бэлтгэсэн шиг байв. Гэвч Наташийн хариу хэлсний дараа, бүх юм аль хэдийн шийдсэн юм байна, цаашид яриад байх юм юу ч байхгүй юм байна гэж төдхөн ойлгожээ. Катя хөөрхөн уруулаа хальт ангайлгаад Наташийн өөдөөс алмайрсхийн уйтгартай ширтэхдээ гарыг нь барьсан хэвээрээ л байв. 

	— Аа та энэ хүнд маш их хайртай юу? гэж Наташа гэнэт асуучхав. 

	— Тийм. Би ч гэсэн танаас, энэ хүний чухам юунд нь болж дурлана вэ? гэж асууя даа гэдэг бодолтой ирсэн юм. 

	— Мэдэхгүй юм гэж Наташийн хариулах үгэнд нэг л хэцүүдэн тэсэж ядаж байгаа байдал мэдэгдэв. 

	— Энэ ухаантай хүн үү, та юу гэж боддог вэ? гэж Катя асуув. 

	— Үгүй, би зүгээр л хайрладаг юм. 

	— Би ч гэсэн ялгаагүй. Надад нэг л өрөвдөлтэй санагдаад байдаг юм. 

	— Надад ч гэсэн өөрцгүй гэж Наташа хэлэв. 

	— Одоо үүнийг чинь яадаг билээ дээ? Миний төлөө таныг яаж орхино вэ! Одоо би таныг нүдээрээ үзлээ, тэгээд ойлгохгүй байна! гэж Катя дуу алдан өгүүлэв. 

	Наташа хариу хэлсэнгүй газар шагайв. Катя хэсэгхэн зуур дуугүй байснаа гэнэт суудлаасаа босож, аяархан түүнийг тэврэн авлаа. Тийнхүү тэр хоёр бүсгүй харилцан тэврэлцээд уйлалдав. Катя нь Наташийнхаа сандлын хашлага сандайлж, тэвэрсэн гараа тавилгүй, Наташийнхаа гарыг үнсэж гарав. 

	Би таныг ямаршуу хайрлаж байгааг та мэддэг ч болоосой доо! Эгч дүү нар болж, үргэлж захиа занаа өгөлцөж авалцаж байя... Би таныг үүрд хайрлана... би таныг маш их хайрлана, бүр маш их... гэж Катя уйлангаа хэлэхэд нь 

	— Зургаадугаар сард бид хоёр хуримаа хийх тухайд танд ярьсан уу? гэж Наташа асуув. 

	— Ярьсан. Таныг зөвшөөрч байна гэж ярьсан. Энэ чинь энэ хүнийг л тайтгаруулахын төлөө л ингэж байгаа хэрэг биз дээ, тийм үү, үгүй юү?

	— Тэгэлгүй яах вэ. 

	— Би тэгж л ойлгосон. Наташа, би энэ хүнийг маш их хайрлаж явна, тэгээд танд цөмийг нь бичнэ. Удахгүй миний хар хүн болох нь шиг байна. Тэгж л таарна. Улс амьтан ч тэгж яриад байна. Хонгор Наташечка, та одоо... өөрийнхөө гэрт харина биз дээ?

	Наташа хариу Дуугарсангүй, гэвч түүнийг дуугүйхэн чанга үнсэж 

	— Жаргалтай сайхан яваарай гэв. 

	— Та... та ч гэсэн... ялгаагүй гэж Катя дуугарав. Энэхэн үеэр хаалга онгойж Алеша орж ирлээ. Тэр нь хагас, цагийг тэвчин хүлээж чадсангүй ажээ. Хоёр бүсгүй тэврэлдэн уйлалдаж байхыг хармагцаа тамирдаж туйлдчихсан, шаналж зовчихсон юм Наташа Катя хоёрын өмнө сөгдөн уналаа. 

	Наташа түүнд

	— Чи юу боллоо гэж уйлж байгаа юм бэ? Надаас ямар хагацаж байгаа юм уу? Удах юм биш дээ. Зургаадугаар сард ирнэ биз дээ? гэвэл Катя бас л Алешийг тайтгаруулах санаатай, уйлагнасан хэвээрээ

	— Тэгээд та хоёрын хурим болно гэв. 

	— Гэтэл би чамайг ганц өдөр ч орхиж чадахгүй нь байна, ердөө ч чадахгүй нь байна, Наташа минь. Би чамгүй бол үхнэ... Чи одоо надад ямаршуу эрхэм санагдаж байгаагаа мэдэхгүй байна! Чухамхүү яг одоо шүү!... 

	Тэгтэл Наташа гэнэт сэргэж

	— За чи ингэх хэрэгтэй байна л даа. Гүнжин Москвад хэд хонож таарна биз дээ? гэвэл

	— Тийм, бараг долоо хононо гэж Катя шүүрэн авав. 

	— Долоо хоног ий! Тэгвэл юун сайн юм бэ, чи маргааш эднийг Москва хүргэнэ, үүнд нэг өдөр орно, тэгээд шалавхан буцаад ир. Тэднийг Москвагаас явахын цагт бид сараар салах ёслол хийж, чи ч тэднийг хүргэхээр эргээд Москвадаа очно. 

	— За тэр дээ, тэр... Та нар тэгвэл бас нэг дөрөв хоногийг цуг байх нь байна шүү дээ гэж Наташатай учиртайхан ирмэлцэж сэтгэл сэргэсэн Катя нэмэрлэв. 

	Тэр шинэ төслийг сонсоод Алеша хэрхэн баярласныг үгээр хэлж чадахгүй байна. Алеша гэнэт бүрмөсөн тайтгарч, нүүр нь баяраар гэрэлтэн, Наташийг тэвэрснээ Катийн гарыг үнсээд, намайг ч бас тэвэрч авав. Наташа түүнийг гунигтай инээвхийлэн ширтэж байхад Катя тэгж эс чадав. Тэр нь надтай талтай дөлтэй харц солилцоод Наташийг тэвэрснээ гадагш гарахаар завдан суудлаасаа босов. Гайтай юм шиг, яг энэ үеэр франц авхай хүн явуулж, тохиролцсон хагас цагийн хугацаа нэгэнт өнгөрлөө. Уулзалтаа түргэн дуусгана уу гэж хэлүүлэв. 

	Наташа бослоо. Хоёр бүсгүй гар барилцан, эсрэг харан зогсоод, сэтгэлдээ хуралдсан бүхнийг харцаараа дамжуулахыг хүчлэн байх мэт харагдлаа. 

	— Бид чинь дахиад хэзээ ч уулзахгүй нь байна шүү дээ гэж Катя хэлэв. 

	— Хэзээ ч үгүй гэж Наташа нь хариулав. 

	— За, ингээд салъя даа гэлцээд хоёулаа тэврэлдлээ. 

	— Та намайг битгий зүхээрэй, харин би... үргэлж... итгээрэй... энэ хүн жаргана... Алеша, явъя даа, намайг хүргэж өг! гэж Катя түргэн түргэн шивгэнээд Наташийн гарыг барьсан ч чигээрээ байлаа. 

	Тэгээд тэднийг гарсны дараа догдолж ядарчихсан Наташа надад

	— Ваня! Чи эдний хойноос яв, тэгээд... битгий эргэж ирээрэй. Алеша манайд орой болтол, найман цаг болтол байна. Түүнээс хойш байж болохгүй, тэр яваад өгнө. Би ганцаараа үлдэнэ. Чи есөн цагт ир. За юу гэж хэлэв. 

	Намайг есөн цагт Неллийг (аяга хагалсны дараа) Александра Семеновнатай үлдээгээд ирэхэд Наташа хэдийнээ ганцаараа болчихсон, намайг тачаадан хүлээж байлаа. Мавра бидэнд халуун тогоо оруулж ирэв. Наташа надад цай аягалаад буйдан дээр сууж наашаа ойртож суугаач гэж дуудлаа. 

	— Ингээд бүх юм дуусдаг байжээ гэж тэр над руу нэг сайн харснаа хэлэв. Би тэр харцыг нь хэзээ ч мартахгүй байх. 

	— Бидний хайр сэтгэл ингээд өнгөрдөг байжээ. Хагас жилийн амьдрал! Тэгээд бүх амьдралд минь үлдэнэ... гэж миний гарыг атган байж нэмж хэллээ. Түүний гар халуу шатаж байв. Би түүнийг дулаахан хувцаслаад орондоо орж хэвт дээ гэж аргадлаа. 

	— Одоохон, Ваня, одоохон, миний сайн нөхөр. Юм ярьж, жаахан бодох зай өгөөдөх... Би одоо нүдүүлчихсэн юм шиг байна... Маргааш, арван цагт Алешийг эцсийн удаагаа... эцсийн удаагаа харах нь байна шүү дээ!

	— Наташа, чи чинь халуурч, байна, мөдхөн чичирч дагжих нь байна. Биеэ бодооч... 

	— Тэгээд юу гэж? Ваня минь, сая түүнийг явснаас хойших хагас цаг дотор чамайг хүлээж байхдаа юу бодож, өөрөөсөө юу асуусан гэж бодож байна? Би энэ хүнд хайртай байв уу, үгүй юү, бидний энэ хайр сэтгэл гэгч ер юу юм бэ? гэж асуулаа. Ваня, энэ тухай би сая л өөрөөсөө асууж байгаа минь чамд инээдэмтэй байна уу?

	— Наташа, өөрийгөө битгий түйвээ... 

	— Ваня чи сонс доо, эмэгтэй хүн эрэгтэй хүнд хайртай болдогтой адилаар би энэ хүнд хайртай байгаагүй юм байна гэж тогтлоо. Би бараг л эх хүн шигээр... хайрлаж байжээ. Тэр ч байтугай, энэ дэлхий дээр бие биедээ яг адилхан хайртай дуртай бодох дурлал ерөөсөө ч байдаггүй байх гэж санагдаж байна, аа? Чи юү гэж үзэж байна?

	Би түүнийг сэтгэл түгшин харж, халуурч эхэлж байгаа юм биш биз гэж айв. Түүний ухаан бодлыг нь нэг юм эзэмдэж татаад, нэг л юм ярих хөөрөх онцгой хэрэгцээтэй байх шиг харагдав. Зарим үг нь авцалдаагүй ч юм шиг, тэр бүү хэл заримдаа хэл нь ээдрээд байна уу даа гэж бодогдмоор байлаа. Би маш их айж байв. 

	
— Алеша минийх байсан. Түүнтэй бараг л анх уулзсанаас эхлэн, минийх байгаасай, бушуухан минийх болоосой, надаас өөр ганцхан надаас өөр хэнийг ч битгий хараасай, хэнийг ч битгий мэдээсэй гэдэг давтагдашгүй хүслэн надад төрсөн юм... Катя сая онож хэллээ. Би юунаас ч юм үргэлж өрөвдөлтэй санагдаад байхаар нь хайртай болсон юм. Би ганцаараа байхын цагт түүнийг үүрд хачин сайхан жаргалтай байгаасай гэдэг давагдашгүй хүслэн, бүр зовлонд үргэлж автагддаг байсан. Би түүний царайг (Ваня чи түүний царай ямаршууг мэднэ шүү дээ) тайван харж чаддаггүй байсан. Тийм царай өөр хэнд ч байдаггүй. инээхээр нь миний бие хүйт оргиж, чичирдэг байсан гээч... Нээрээ шүү!... гэж ярихад нь

	— Хүүш, Наташа... гээд юм хэлэх гэсэн чинь

	— Түүнийг тогтсон зангүй хүн... холын бодолгүй, хүүхэд шиг амьтан гэлцдэг байсан, чи ч гэсэн тэгж ярьдаг байсан. Гэтэл би чухам түүнд нь л хамгаас илүү дуртай байсан, тэгж л дурласан хүн дээ, хэрвээ жаахан өөр, зөрүүд зантай юм уу арай илүү ухаалаг байсан бол ингэж хайртай болохгүй байсан ч байж магадгүй. Ваня минь би чамд үнэнээ хэлье, түүнийг, нөгөө яагаа вэ дээ, Миннийнд очоод ирэхэд, одоогоос гурван сарын өмнө, биднүүс муудалцсаныг санаж байна уу, би мөрдөж мөшгөж байгаад мэдсэн юм. Гэтэл чи үнэмших үү, үгүй юү, надад аймаар хэцүү байхын зэрэгцээ аятайхан юм шиг байсныг яана... Яагаадыг бүү мэд. Түүнийг бас л нэг том хүн шиг бусад томчуултай хамт сайхан хүүхнүүдийг эргүүлж, Минна руу бас л очиж байгаа юм байна гэдэг ганцхан бодлоос л болсон байх! Би... тэгж муудалцах нь надад юутай таатай байв аа. Дараа нь түүнийг уучлах уу... мөн ч сайхан байсан даа! гэж ярив. 

	Наташа миний нүүр рүү ширтсэнээ нэг л хачнаар инээд алдав. Дараа нь бодлогошрох ч шиг, нэг юм санаад ч байх шиг харагдав. Тийнхүү өнгөрснийг бодолхийлэн, уруулд нь инээмсэглэл тодрон удтал суулаа. Наташа цааш нь

	— Ваня, би түүнийг уучлах хачин дуртай байсан шүү. Намайг ганцаарыг орхичихсон үед би өрөөн дотуураа явж, зовж шаналж, уйлж хайлж байгаа хэр нь, энэ хүн надад буруутай байх тусмаа л сайхан байх юм даа гэж заримдаа бодогддог байсан гээч. Тийм шүү! Надад дандаа л бяцхан хүүхэд шиг бодогддог байсан. Намайг сууж байхад толгойгоо өвдөг дээр минь тавиад унтчихад нь би толгойг нь аяархан илж эрхлүүлж байна гэж боддог байлаа. Түүнийг надтай цуг байхгүй үед би дандаа л тэгж боддог байсан... гээд, — Хүүш Ваня энэ Катя ямар сайхан хүн бэ? гэж гэнэт нэмж хэллээ. 

	Миний бодоход тэр өөрөө сэтгэлийнхээ шархыг зориуд сэдрээж, тэгэх шаардлагатай цөхрөх шаналах хэрэгцээтэй байх шиг байв... Ер нь олон юмаа алдаж хөсөрдүүлсэн сэтгэл ингэх нь олонтоо тохиолддог билээ!

	— Катя түүнийг жаргуулж чадах байх гэж надад санагдлаа. Хатуухан хүн байна, ярих хэлэх нь тун итгэлтэй юм шиг түүнтэй тун төв эрхэмсэг байж, яг л том хүн шиг ухаалаг юм ярих юм. Гэтэл өөрөө ёстой л хүүхэд байна шүү дээ! Хөөрхөн ааштай гэдэг нь! Хөөрхөн гэдэг нь! Ай! Энэ хоёр жаргаасай нь билээ! Тэгэг, тэгэг, тэгэг!... гэж Наташа хэллээ. 

	Тэгтэл түүний зүрхний угаас уйлах эхэр татах хоёр яг л зэрэг сад тавин гарлаа. Бүр хагас цагийн турш сэхээ орж, жаахан ч атугай тайтгарч чадахгүй байлаа. 

	Хонгор сэтгэлт Наташа! Бүр тэр орой, хэдий их уй гашуутай байсан ч миний сэтгэл зовж яваа юманд оролцож билээ. Би түүнийг жаахан тайвширлаа гэх үү, сайнаар хэлэхэд ядраад ирэхээр нь анхаарлыг нь сарниах санаатай Неллийн талаар ярьсан юм... Бид хоёр тэр үдэш их орой болтол суулаа. Би түүнийг унтахаар хэвттэл нь хүлээж байгаад гарахдаа өвчтэй эзэгтэйгээсээ шөнөжин битгий холдоорой гэж Мавраас гуйлаа. 

	Би гэртээ харьж явахдаа

	— Ай, түргэлээсэй, түргэлээсэй! Энэ бүх зовлон түргэн дуусаасай! Юугаар ч болов, яаж ч болов, түргэхэн л дуусаасай! гэж дуун алдаж явлаа. 

	Өглөө, яг арван цагт би Наташа дээр ирчихсэн байв. Алеша... явахын өмнө түүнтэй уулзахаар надтай нэгэн зэрэг ирлээ. Би тэнд юу болсныг ярихгүй, дурсах ч дургүй байна. Наташа шүд зууж, аль болох хөгжөөнтэй хааш хэрэг байя гэж өөрөө өөртөө амласан юм шиг байвч тэгж чадсангүй. Тэр нь Алешийг салганан чанга тэвэрч авав. Алешатай юм ярилцсан нь бага боловч түүнийг зовлонтойгоор удтал ажиглан ширтэж, яг л ухаан алдсан харцаар харж байлаа. Тэгэхдээ үг бүрийг нь шуналтайяа сонсож, хэлж ярьж байгаа юмнаас нь юу ч ойлгохгүй байх шиг санагдлаа. Алеша түүнээс, намайг уучлаач, энэ хайр сэтгэлийг уучлаач, энэ хугацаанд гомдоож байсан болгоныг минь уучлаач, урвасныг минь, Катяд хайртай болсныг минь, явах гэж байгааг минь... уучлаач гэж байсан нь миний санаанд байна. Тэр авцалдаагүй юм ярьж, нулимс хоолой дээр нь тээглээд байлаа. Тэгснээ заримдаа Наташийг тайтгаруулж, ердөө л нэг сар, ихдэхдээ л таван долоо хоногоор явж байна шүү дээ, зун хүрээд ирнэ, тэгээд хуримаа хийнэ, аав ч зөвшөөрнө, ер нь тэгээд Москвагаас нөгөөдөр ирэх юм чинь бид хоёр бүхэл бүтэн дөрвөн хоног цуг байна, ингээд бодоход бид хоёр ердөө л ганц өдрөөр холдож байна шүү дээ... гэх мэтчилэн ярилаа. 

	Алеша ингэхдээ өөрийгөө үнэн ярьж байна, нөгөөдөр заавал Москвагаас эргээд ирнэ... гэдэгтээ бүрэн итгэж байсан нь хачин юм шүү! Тийм байж тэгж их уйлж, зовж байдаг нь юу билээ? гэж санамаар байлаа. 

	Тэгсээр байтал арван нэгэн цагийн дохио дуугарлаа. Би Алешийг яв гэж албадахад хүрлээ. Москвагийн галт тэрэг яг арван хоёр цагт хөдөлдөг учир ганцхан цаг үлдсэн байлаа. Алешийг сүүлчийн удаа хэрхэн харснаа санахгүй юм гэж Наташа сүүлд нь надад ярьж билээ, Наташа түүнийг загалмайлж, үнсээд нүүрээ гараараа таглаад өрөө рүүгээ буцаж гүйж орсныг би санаж байв. Би Алешийг бүр тэргэнд оруулж өгөх ёстой байв. Тэгэхгүй бол заавал эргэж хургаад, хэзээ ч шатнаас бууж өгөхгүй байсан юм. 

	Алеша доошоо буугаад

	— Хамаг найдвар танд л байна. Миний найз, Ваня! Би чиний өмнө буруутай, би чиний хайрыг татах юм ер хийсэнгүй, гэхдээ чи эцсээ хүртэл ах минь байгаарай. Наташийг хайрлаж яв, битгий орхи, аль болох дэлгэрэнгүй бөгөөд, жижиг үсгээр, их юм багтаахын тулд аль болох жижиг үсгээр бичээрэй. Би нөгөөдөр дахиад ирнэ, бүр заавал, заавал ч үгүй ирнэ! Тэгээд дараа нь намайг явсан хойно бичнэ шүү! гэж надад захив. 

	Би түүнийг тэргэнд суулгаж өгөв. 

	— Нөгөөдөр болтол баяртай! Заавал ирнэ ээ! гэж тэрэг замд орсон хойно хашхирав. 

	Би дотор палхийсэн чигээрээ дээшээ гарч ирэв. Наташа өрөөнийхөө голд гараа урдаа зөрүүлэн зогсоод намайг ер танихгүй байгаа юм шиг алмайран харж байлаа. Үс нь хажуу руугаа задарч унжчихаад, харц нь маанагласан дүйнгэ болжээ. Мавра хаалганыхаа дэргэд мэл гайхчихсан Наташа руу айн ширтэх ажээ. 

	Тэгтэл гэнэт Наташийн нүд сэргэн гялалзаж

	— Аан! Чи юү! Чи гэж над руу хашхичин, — Зөвхөн чи одоо ганцаараа үлдлээ. Чи түүнийг үзэж чаддаггүй байсан! Миний түүнд хайртайг ганцхан чи л хэзээ ч уучлаагүй... Одоо чи дахиад миний дэргэд байж байна! Тэгээд юү гэж! Чи намайг дахиад тайтгаруулах, намайг хаяж зүхсэн эцэгтээ эргээд оч гэж ятгахаар ирсэн байна. Би бүр ингэнэ гэдгийг чинь, өчигдөр, бүр хоёр сарын өмнө мэдсэн юм шүү!... Үгүй, үгүй! Би өөрөө тэднийг зүхэж байна!... Тонил чи, би чамайг харж чадахгүй байна! Тонил, тонил! гэв. 

	Би түүнийг өөрийн ухаангүй байгаа юм байна, намайг хараад ухаан алдталаа уурлаж цухалдаж байгаа юм байна, ингэж л таарах ёстой гэдгийг ойлгоод гарч явсан нь дээр гэж үзлээ. Тийнхүү би гарч шатан дээр, эхний гишгүүр сандайлан суугаад хүлээв. Заримдаа би босож, хаалга онгойлгоод Маврыг дуудаж юм асуухад, Мавра уйлаад л байлаа. 

	Тэгсээр цаг хагас боллоо. Энэ хооронд би яаж зовсноо дүрслэн хэлж чадахгүй байна. Зүрх минь хязгааргүй өвдөн шаналж, мэдээ алдрах шиг болж байв. Тэгтэл гэнэт хаалга онгойгоод Наташа цув нөмөрч, бүрхээ тавьчихсан шатан дээр гүйн гарч ирэв. Ухаан мэдээ үгүй юм шиг байсан бөгөөд сүүлд нь надад ярихдаа, түүнийгээ бараг санахгүй байна, ямар зорилготойгоор хаашаа гүйх гэснээ мэддэггүй юм гэж билээ. 

	Намайг суудлаасаа ухасхийн босож, түүнээс нуугдаж амжаагүй байтал гэнэт намайг харчхаад мэл гайхсан юм шиг өмнө минь таг чиг зогсож орхилоо. «Чамайг, чамайгаа, найзыгаа ахыгаа, аврагчийгаа ухаан мэдрэл үгүй хатуу харгис би хөөсөн байх нь ээ! гэж гэнэт бодогдсон юм. Надад гомдоолгосон хөөрхий чи минь манай шатан дээр суугаад дахиад дуудахыг минь хүлээн явалгүй хүлээж байхыг хармагцаа, ай бурхан минь, Ваня чи мэддэг ч болоосой, намайг яасан гэж санана! Миний зүрх рүү нэг юмаар хатгаж орхих шиг болсон... » гэж сүүлд надад ярьсан юм. 

	— Ваня, Ваня, чи энд байгаа юм уу! гэж над руу гар сарвайн ухасхийгээд унахад нь би тэврэн авлаа. 

	Би түүнийг тэвэрсэн чигээрээ дотогш нь оруулав. Тэр ухаан балартсан байлаа! «Яадаг билээ? Халуурч чичирч эхлэх байх даа, гарцаагүй л тэгнэ дээ!» гэж би бодлоо. 

	Би доктор руу гүйхээр шийдлээ. Өвчний нь намдаахгүй бол болохгүй байв. Бушуухан яваад ирж болохоор байлаа. Өнөө муу өвгөн герман маань гол төлөв хоёр цаг болтол гэртээ байдаг учраас тэдний рүү гүйхдээ, Наташаас нэг ч минут, нэг ч секунд холдож болохгүй, хааш нь ч гаргаж болохгүй шүү гэж Маврыг гуйлаа. Бурхан намайг харжээ. Түүнээс жаахан л хожимдсон бол би өвгөнтэй гэрт нь тааралдахгүй байжээ. Өвгөн гэрээсээ гараад гудамжинд явж байхад нь би тааралдлаа. Би нүд ирмэхийн зуур түүнийг тэргэндээ суулгаад, гайхаж амжаагүй байхад нь Наташийн зүг буцаад давхицгаалаа. 

	Тиймээ, бурхан намайг харсан юм! Намайг байхгүй байх хагас цагийн дотор Наташатай тун аймшигтай явдал учирчээ. Доктор бид хоёрыг амжиж ирээгүй бол тэр явдал Наташийг цааш нь хиаруулчхаж мэдэх байжээ. Намайг яваад арван таван минут ч болоогүй байтал ноён ороод иржээ. Тэр нь дөнгөж сая өөрсдийнхнийгөө мордуулчхаад шууд төмөр зам дээрээсээ Наташа руу ирсэн байлаа. Энэ нь түүний аль хэдийнээс шийдэж, бодож боловсруулсан зүйл байсан байна. Эхний эгшин зуурт ноёныг хараад бүр гайхаагүй шүү гэж Наташа сүүлд надад яриад, «Миний ухаан солиорчихсон байжээ» гэж билээ. 

	Ноён түүнийг энхрий ялдам, өрөвдөнгүй харцаар ширтэн өөдөөс нь харан суужээ. 

	Тэр нэгэнтээ санаа алдаад

	— Хонгор минь, би таны уй гашууг ойлгож байна. Би танд энэ минут хэчнээн хүндээр тусахыг мэдэж байсан учраас таныг эргэж ирэх нь миний үүрэг гэж үзлээ. Болдог сон бол та, Алешаас татгалзсанаараа түүний жаргалыг хангаж өглөө гэж үзээд л тайтгараач. Гэвч та үүнийг надаас илүү ойлгож байгаа байх, яагаад гэвэл агуу сэтгэл гаргаж гавьяа байгуулсан юм чинь... гэж эхэлжээ.       

	«Би чагнаад л суулаа. Гэхдээ эхлээд түүний юу ярьж байгааг ойлгохгүй юм шиг байсан л даа. Гагцхүү түүний өөдөөс нүд салгахгүй сүрхий ажиглаад байснаа л санаж байна. Ноён гарыг минь бариад хүчтэйхэн атгаж эхэлсэн. Тэгж байх нь түүнд маш аятайхан байсан бололтой. Би даанч их балмагдчихсан байсан учраас гараа суга татаад авахыг ч бодсонгүй» гэж Наташа надад ярьсан юм. Ноён цааш нь

	— Та бол Алешийн эхнэр болсноороо сүүлдээ түүнийг өөртөө дургүй болгож, үзэн ядах сэтгэлийг нь төрүүлж болох юм гэдгийг ойлгосон байна, тэгээд үүнийг бүрэн ухамсарлаж,... юу яахаар шийдэхийн тулд ууч бардам сэтгэл гаргаж чаджээ. За би ямар таныг магтах гэж ирсэн биш дээ. Би таныг над шиг шилдэг нөхрийг хэзээ ч, хаанаас ч олохгүй шүү гэдгийг л танд хэлэхийг хүссэн юм. Би таныг өрөвдөж хайрлаж байна. Энэ бүх явдалд би өөрийн эрхгүй оролцсон юм, гэхдээ би үүргээ гүйцэтгэсэн хэрэг. Таны сайхан сэтгэл үүнийг ойлгож, миний... бодсонтой эвлэрнэ байх. Ер нь надад танаас илүү хэцүү байсан, бүр үнэн шүү! гэж ярихад нь

	— За боллоо, ноёнтон. Намайг зүгээр байлгаж үзэгтүн гэж Наташа хэлжээ. 

	— Тэгнээ тэгнэ, би одоохон явна. Гэхдээ би таныг өөрийн охины адилаар хайрлаж байна, би танайхаар ирж байвал болно биз дээ. Та одоо намайг төрсөн эцэг шигээ үзэх хэрэгтэй, танд ашиг тус болохыг зөвшөөрнө биз дээ гэж ноёныг хэлэхэд

	
— Надад юуны ч хэрэг байхгүй, намайг орхигтун гэж Наташа дахиад л тас цохижээ. 

	— Таныг нэрэлхүү бардам гэдгийг би мэднэ ээ... Гэхдээ би чин үнэнээсээ, сэтгэлээсээ ярьж байна. Та одоо юу хийе гэж бодож байна? Эх эцэгтэйгээ эвлэрэх үү? Тэгвэл буян л болох сон, гэтэл таны эцэг шударга биш, бардам, хатуу харгис хүн. Намайг уучлаарай, гэхдээ тийм л юм чинь. Та одоо гэртээ харивал зөвхөн зэмлэл, шинэ шинэ зовлонтой л учирна... Гэтэл та бусдаас хамаарахгүй биеэ даавал сайн сан миний уялга, миний ариун үүрэг бол одоо таны төлөө санаа тавьж, танд туслах явдал мөн. Алеша намайг гуйж гувшиж, таныг битгий орхиорой, журмын нөхөр нь болоорой гэсэн юм. Гэхдээ бас, надаас гадна, танд туйлаас үнэнч хүмүүс байж байна. Тантай N гүнг танилцуулахыг лав зөвшөөрөх биз ээ. Энэ бол сайхан сэтгэлтэй хүн, манай садан төрлийн хүн, тэр ч байтугай манайх гэдэг айлыг авч яваа ивээн тэтгэгч гэж хэлж болно. Энэ хүн Алешийн төлөө их юм хийсэн хүн. Алеша ч ихэд хүндэтгэж хайрладаг юм. Их нөлөөтэй, маш хүчтэй хүн, одоо бүр өвгөн болчихсон л доо, залуу бүсгүй та түүнийг хүлээн авч болно. Би түүнд таны талаар нэгэнт ярьсан. Таныг байр байдалтай болгосон ч чадна, хэрвээ хүсвэл тань өөрийнхөө хамаатан хүүхнүүдийн нэгний дэргэд... сайхан байр ч олж өгч чадна. Би түүнд аль хэдийнээс бидний бүх хэргийн талаар шууд, нуух хаах юмгүй тайлбарласан юм. Тэгсэн чинь угаас сайхан санаатай ачлалтай хүн болохоороо ихэд сонирхож, бүр одоо аль болох түргэнээр тантай танилцах сан гэж гуйдаг боллоо... Ер нь бүх сайн сайхан юмыг өрөвдөж явдаг хүн дээ, та надад итгээрэй, юмны сайхныг үнэлэх чадвартай өглөгч, эрхэм хүндтэй өвгөн байгаа юм. Тэр бүү хэл саяхан нэгэн явдал гарахад танай аавтай туйлын аятайхнаар учраа ололцоод өнгөрсөн шүү. 

	Наташа өвчин нь хөндөгдсөн хүн шиг босохоор завджээ. Сая л ноёны санааг ойлгож эхэлсэн байна. 

	— Намайг орхигтун, одоохон намайг орхигтун! гэж тэр хашхирчээ. 

	— Гэхдээ, найз минь, та гүнг танай эцэгт ч гэсэн тус болж болно гэдгийг мартаж байна... 

	— Миний эцэг та нараас юу ч авахгүй. Та намайг орхих уу, үгүй юү! гэж Наташа дахин хашхирчээ. 

	— Ай бурхан, та чинь яасан тэвчээргүй, итгэж өгдөггүй хүн бэ! Би ингүүлэхдээ хүрсэн хүн гэж үү гэж ноён жаахан сандарч эргэн тойрныг ажиглаад, — Юутай ч гэсэн та гээд хармаанаасаа нэг тэвхийсэн том боодолтой юм гаргаж, — Танд элэгсэг хайртайнхаа баталгаа болгож үүнийг танайд үлдээхийг зөвшөөрнө үү. Энэ боодолд арван мянган рубль байгаа гэснээ Наташийг уурсан суудлаасаа босохыг нь үзээд сугадан авч, — Байзнаарай, найз минь, цөмийг нь тэвчээртэй сонсоорой, аавыгаа та надад заргаа алдсан гэдгийг мэдэж байгаа, энэ арван мянга бол... Юу яах ёстой хариу бэлэг болж байгаа юм гэж хэлэнгүүт нь

	— Тонил, энэ мөнгөө аваад тонил! Би таныг нэвт харж байна... ай, ёстой адгийн муухай, хамгийн өөдгүй хүн байна! гэж хашхирчээ. 

	Ноён уур хорсолдоо зэвхий царайлчхаад сандлаасаа босжээ. 

	Тэр газар дээр нь үзэж, байдлыг судлан мэдэх гэж ирсэн, бүгдэд орхигдож гуйлгачиндаа тулсан Наташийг энэ арван мянган рубль хатгах байх гэж тооцоолсон бололтой ажээ... Өөдгүй зантай, бүдүүн ноён N гүн хэмээх иймэрхүү юманд шимтэн дурладаг өвгөний санаанд нэг биш удаа нийцүүлж явсан байжээ. Гэхдээ тэр нь Наташийг үзэж чаддаггүй учраас үүсгэсэн (хэрэг санаагаар болохгүй нь гэж мэдмэгцээ төдхөн ярианыхаа өнгийг өөрчлөн, дор хаяад зүгээр өнгөрөөхгүйн тул түүнийг доромжлон басамжлахаар хорон санаалж яаран баясжээ. 

	— За, энэ чинь л тусгүй дээ, хонгор минь, ингэж түргэддэг чинь муу даа гэж дайрал үгийнхээ үр ашгийг бушуухан үзэж бахаа ханах сан гэж тачаадсанаас жаахан чичивгэнэсэн дуугаар эхлээд, — Энэ чинь л тусгүй байна даа. Танд ивээлийг соёрхож байхад та хамраа сөхөж байх юм... Надад баярлах ёстойгоо ч мэдэхгүй байж байна. Би таны тэр юу ч үгүй шулж, завхруулсан залуу хүний чинь эцгийн хувьд аль хэдийн номхруулах газар5 хийчхэж чадах л байсан, гэхдээ би тэгээгүй шүү дээ... Хи, хи, хи! гэжээ. 

	Тэр үеэр нь биднүүс орж очлоо. Би галын өрөөнд орсон хойноо тэдний дууг сонсоод, докторыг түр хүлээж байна уу гээд ноёны хэлсэн сүүлчийн үгийг чагнаж амжлаа. Тэгтэл ноёны аягүй муухайгаар инээх, Наташа «Ай бурхан!» гэж цөхрөн дуу алдах сонсогдлоо. Би тэрхэн минутад хаалга онгойлгож, ноён руу ухасхийн дайрлаа. 

	Би ноёны нүүрт нулимаад, байдаг хүчээрээ хацар руу нь дэлсэв. Тэр над руу дайрахаар завдсан боловч бидний хоёулаа явааг хармагц ширээн дээрээс боодолтой мөнгөө амжиж аваад гадагш зугтав. Тиймээ, ноён ингэсэн юм, би нүдээрээ харж билээ. Би түүний хойноос гал тогооны ширээн дээрээс авсан ганжин чулуудав... Тэгээд өрөөнд дахин гүйж орвол доктор Наташийг барьчихсан, Наташа ухаан алдсан юм шиг хамаг байдгаараа тэмцэлдэн, гараас нь мултрахыг оролдон байв. Бид түүнийг тайвшруулах гэж их л удлаа. Тэгсээр байгаад арайхийж нэг юм оронд нь хэвтүүллээ. Наташа яг л халууран дэмийрч байх шиг байв. 

	— Доктор! Юу болсон байна? гэж айсандаа гайхан асуухад

	— Байзнаарай, эхлээд өвчний нь ажиж, дараа нь юм хэлж болох байна... Ер нь л, тун базаахгүй байна шүү. Бүр халуурч ч төгсөж болох байна. Гэхдээ бид арга хэмжээ авна аа... гэж хариулав. 

	Гэтэл миний бодлыг өөр зүйл эзэмдэв. Би докторыг Наташийн дэргэд хоёр юм уу гурван цаг болооч гэж гуйгаад нэг ч минут холдохгүй сахина гэсэн амыг нь дуулав. Доктор надад ам өгсөн тул би гэр өөдөө гүйлээ. 

	Нелли нэг буланд дорвигүй царайлж, сандарчихсан байдалтай суугаад миний өөдөөс хачин ширтэж угтав. Үнэндээ би ч гэсэн гайхмаар байсан байж таарна. 

	Би түүний гараас барьж, буйдан дээр суугаад, өвөр дээрээ суулгаж, халуунаар үнслээ. Нелли цочин царай нь улайв. 

	— Нелли, тэнгэрийн элч минь! Чи бидний аврал болох дуртай юу? Бид бүхнийг аврах дуртай юу? гэж асуулаа. 

	Тэр намайг тээнэгэлзэн харлаа. 

	— Нелли! Одоо хамаг найдвар чам дээр байна! Нэг аав хүн бий. Чи түүнийг үзсэн, танина. Тэр хүн охиноо харааж зүхээд, өчигдөр чамайг охины минь оронд охин болооч гэж гуйх санаатай ирсэн. Одоо Наташийн (чи түүнд хайртай гэж хэлсэн!) хайрлаж дурлаж, түүнээс болоод эцгээ орхиод очсон хүн нь хаяад явлаа. Тэр бол өнөөх, чи санаж байна уу, манайхаар ирсэн үдэш чамайг ганцаараа байхад ирэхэд нь чиний зугтдаг, дараа нь өвдсөн,.. ноёны лүү байхгүй юу... Чи түүнийг мэднэ биз дээ? Их муухай санаатай хүн дээ!

	— Мэднэ ээ гэж Нелли хэлэхдээ давхийн цочиж, царай нь цайв. 

	— Тиймээ, их муухай хүн. Хүү Алеша нь суух гэлээ гэж Наташийг үзэж хардаггүй байсан. Өнөөдөр Алеша нь явсан, гэтэл ганцхан цагийн дараа эцэг нь Наташийнд оччихоод доромжилж басамжилж, номхруулах газар өгнө барина гэж сүрдүүлэн, доог хийсэн байна. Нелли чи ойлгож байна уу?

	Түүний хар нүд нь нэг гялалзаж ирснээ төдхөн доошоо харчхав. 

	— Ойлгож байна гэж дуулдах төдийхөн шивгэнэлээ. 

	— Одоо Наташа ганцаараа өвчтэй байж байна. Би түүнийг доктортойгоо цуг орхиод, чам руу гүйж ирлээ. Нелли ээ, чи сонс, хоёулаа Наташийн аавд очъё. Чи түүнд дургүй, тэднийд очих дургүй байсан, харин одоо тэднийх рүү хоёулаа хамт очъё. Орж очмогцоо л би түүнд энэ хүүхэд охины чинь оронд, Наташийн чинь оронд танайд байх гэж байна гэж хэлнэ. Өвгөн Наташагаа зүхсэн учраас, Алешийн эцэгт хэд хоногийн өмнө үхтлээ доромжлуулсан учраас одоо бие нь муудаад байна. Хэдийгээр охиныхоо тухай сонсох ч дургүй байлаа гэсэн түүнд хайртай, түүнтэйгээ эвлэрэх сэн гэж хүсэж байгаа юм шүү дээ, Нелли минь. Би үүнийг нь мэднэ, би ер цөмийг нь мэднэ! Ийм л байгаа юм!.. 

	Сонсов уу? Нелли ээ?

	— Сонсож байна аа гэж аанай л шивгэнэв. Би түүнд нулимс асгаруулан байж ярилаа. Тэгэхэд миний өөдөөс зориг муутайхан харж байв. 

	— Үүнд итгэж байна уу?

	— Итгэж байна. 

	— За тэгвэл би чамтай цуг явна, чамайг аваачиж өгнө, тэгээд л чамайг тосон авч энхрийлэн эрхлүүлж, юм хум асууж шалгааж гарна даа. Ер нь би өөрөө үг өдөж, чиний хэрхэн амьдарч байсан талаар чамаас асуулгана. Ээжийн чинь тухай, өвөөгийн чинь тухай асууна. Нелли, чи тэдэнд, надад ярьсан шигээ л цөмийг нь яриарай. Ээжийг чинь нэг муу хүн хэрхэн хаясныг, ээж чинь Бубнова авгайн байшингийн доод хонгилд хэрхэн нас барсныг, ээжтэйгээ цуг гудамжаар явж хэрхэн гуйлга гуйж байснаа, ээж чинь нас бардаг дээрээ чамд юу гэж хэлж, юун тухай гуйсныг яриарай... Чи бас өвөөгийнхөө тухай ярина шүү. Тэр хэрхэн ээжийг чинь уучлахыг хүсээгүйг, ээж чинь амь тавьдаг, дээрээ хэрхэн чамайг түүн рүү явуулж ирж уучлаач гэж гуйлгасныг, өвөө чинь хэрхэн дургүйцсэнийг... ер нь ээж чинь хэрхэн яаж нас барсныг яриарай. Цөмийг нь, цөмийг нь ярина шүү! Чи үүнийг цөмийг яаж ярихын хэрээр өвгөн энэ бүхнийг чинь зүрх сэтгэлээрээ мэдрэх болно. Өвгөн, өнөөдөр Наташийг Алеша хаяад явсан, Наташа басамжлагдаж, доромжлогдоод гав ганцаараа, харах хамгаалах хүнгүй дайсныхаа хар хэлний идэш болоод үлдсэнийг мэдэж байгаа шүү дээ. Өвгөн үүнийг сайн мэдэж байгаа... Нелли минь! Наташийг авраач! Чи явах уу, үгүй юү?

	— Явна аа, гэж амьсгаагаа арай ядан зүгшрүүлээд, намайг нэг л хачин харцаар удтал ажиглан ширтэж хариулав. Түүний тэр харцанд зэмлэхтэй төсөөтэй ямархан нэгэн шинж байлаа. Би түүнийг элгээрээ мэдлээ. 

	Гэвч би бодсон бодлоосоо ухарч чадсангүй. Би түүнд дэндүү итгэж байлаа. Неллийг гараас нь хөтлөөд гадагшаа гарцгаалаа. Өдрийн гурван цаг болох гэж байв. Тэнгэрт үүл хуржээ. Сүүлийн үед тэнгэр хангай бүгчим халуун байсан бол одоо тэртээ алсад хавар эртийн анхны аянга дуугарах нь сонсогдов. Салхи хөдөлж гудамжны шороог хийсгэж байв. 

	Бид зөөврийн тэргэнд сууцгаав. Нелли замын турш дуугүй явж, хааяа нэг аанай л хачин, учир нь үл мэдэгдэм харцаараа намайг ширтэлхийлэн суув. Түүний зүрх сэтгэл догдолж, хажуугаас нь дэмнэн барьж явсан миний алга амаараа гарчих шахам булгилан буй бяцхан зүрхний нь цохилтыг мэдрэн явж билээ. 

	 


VII бүлэг

	 

	Бидний зам хязгааргүй урт мэт санагдлаа. Тэгсээр сая нэг юм хүрэлцэн очиж, хөгшчүүл дээр орох үес миний зүрх зогсчхов уу гэмээр байв. Би тэднийхээс ямар янзтай гарахыгаа мэдээгүй боловч ямар ч л байсан уучлуулж, эвлэрүүлж байж л гарах ёотой доо гэж бодож явлаа. 

	Хэдийнээ дөрвөн цаг болох гэж байв. Хоёр хөгшин хоёулхнаа бахь байдгаараа сууцгааж байлаа. Николай Сергеич машид бухимдуу, бие нь муу, үнсэн царайлж тамирдчихаад, толгойгоо алчуураар ороосон юм амарч тухалдаг сандал дээрээ хэвтсэн больсны хооронд байгаа нь харагдлаа. Анна Андреевна дэргэд нь суугаад чамархайг нь цуугаар норгож, өвгөнийхөө царайг салахгүй шаналах байртай ширтэх бөгөөд чухам тэр байдал нь өвгөнийг маш их зовоож, бүр уур эгдүүцлийг нь хүргэх мэт ажээ. Өвгөн хэсүүдлэн дув дуугүй байхад эмгэн нь ам нээж зүрхэлсэнгүй. Бид гэнэт орж очсон нь тэр хоёрыг хоёулыг нь гайхууллаа. Анна Андреевна намайг Неллитэй цуг орсныг үзээд яагаад ч юм гэнэт цочиж, эхний хэдэн минутад, өөрөө ямар нэгэн буруу юм хийчихсэн хүн шигээр биднийг харлаа. 

	— За би Неллигээ танайд аваад ирлээ дээ. Энэ маань бодож бодож, одоо өөрөө танайд ирье гэлээ. Хайрлаж энхрийлж хүлээн авна уу... гэж би ормогцоо хэлэв. 

	Өвгөн миний зүг сэжиглэн харав. Зөвхөн түүний харах царайнаас нь энэ хүн бүгдийг мэдэж байгаа юм байна, өөрөөр (хэлбэл Наташа одоо хаягдаж ганцаараа үлдээд, аягүйдвэл доромжлогдож басамжлагдаад байна гэдгийг мэдэж байгааг нь гадарлаж болохоор байлаа. Өвгөн бидний хүрээд ирсний нууцад нэвтрэн орохыг туйлаас хүсэн, нэг үе намайг, нэг үе Неллийг асуух мэт ширтэв. Нелли чичирч, гарыг минь чанга атгаад, газар шагайж, хааяа нэг эргэн тойрноо хальт ширтээд авах нь урхинд орсон бяцхан араатан шиг байв. Гэвч удсангүй Анна Андреевна сэхээ орж, учрыг гадарлав бололтой. Нелли рүү ухасхийн хүрч үнсэж үнэртэж, энхрийлэн, бүр уйлан байж, гарыг нь тавилгүй, дэргэдээ энхрийлэн суулгалаа. Нелли түүнийг сонирхохын зэрэгцээ нэг л гайхсан байдлаар хажуугаас нь ширтэв. 

	Тийнхүү эмгэн охиныг эрхлүүлж энхрийлэн дэргэдээ суулгахдаа цаашид яахыгаа мэдэхгүй болж над руу гэнэхэн царайлан, яах вэ гэсэн байртай харав. Неллийг яах гэж авчирсныг минь өвгөн гадарлах шахаад нүүрээ үрчийлгэв. Тэгснээ, тэгж дургүй царайлан, духаа үрчийлгэснийг нь харж байгааг минь мэдмэгцээ толгойдоо гараа авчирч

	— Толгой өвдөөд байна аа, Ваня гэж янцаглан хэлэв. 

	Бид юм ярилцахгүй суусан хэвээрээ л байв. Би юу гэж яриа эхэлье дээ гэж бодож суув. Өрөөнд бүдэг гэрэлтэй, бөөн хар үүл тэнгэрийг бүрхээд, алсад тэнгэр нүргэлэх нь дахин сонсогдов. 

	— Энэ жил эрт тэнгэр дуугарч байна. Гучин долоон онд манай нутагт үүнээс ч эрт дуугарч билээ гэж өвгөн дуугарав. 

	Анна Андреевна санаа алдаж

	— Халуун тоогоогоо тавих уу даа? гэж дорвигүйхэн асуув. Гэвч хэн ч хариу хэлсэнгүй. Тиймээс эмгэн дахиад Неллид хандан

	— Миний охин чамайг хэн гэдэг юм бэ? гэж түүнээс асуув. 

	Нелли сулхан дуугарч нэрээ хэлээд улам ч доошоо харав. Өвгөн түүнийг сүрхий ажиглалаа. 

	— Елена гэсэн үг болж байна уу? гэж эмгэн сэргэн асуувал

	— Тийм гэж Нелли хариулав. Тэгснээ дахиад л чимээгүй болцгоолоо. 

	— Манай дүү Прасковья Андреевнад Елена гэж ач байсан юм. Нелли гэдэг байсныг би санаж байна гэж Николай Сергеич дуугарав. 

	— Тэгэхээр, хөөрхий минь, чи садан төрөл ч үгүй, эх эцэг ч үгүй хүн үү дээ? гэж Анна Андреевна дахиад асуувал, 

	— Байхгүй гэж Нелли хулгасхийн цочруу шивгэнэв. 

	— Би тэгж дуулсаан, дуулсан. Ээж чинь нас бараад удаж байгаа юу?

	— Удаагүй. 

	— Хөөрхий минь, өнчин амьтан байна даа гэж эмгэн түүнийг өрөвдөн харав. Николай Сергеич байж ядахдаа хуруугаараа ширээ тожгонуулж байв. 

	— Ээж чинь гадаадын хүн байсан уу, үгүй юу? гэж Иван Петрович та тэгж хэл лүү? гэж эмгэн зориг алдарсан хэвээрээ бас л асуулаа. 

	Нелли намайг туслаач гэсэн мэт над руу хархан нүдээрээ ширтээд авав. Тэр нь нэг л жигд биш, бачуу амьсгаадаж байв. 

	— Анна Андреевна, үүний тань ээж нь англи эцэгтэй, орос эхтэй байсан юм, тэгэхээр орос хүн байсан гэхэд болно. Нелли чинь гадаадад төрсөн юм байхгүй юу гэж намайг хэлмэгц

	— Тэгвэл ээж нь нөхөртэйгөө гадаадад явсан хэрэг үү? гэв. 

	Нелли гэнэт час улайчихлаа. Эмгэн үг олдож, үхэр холдсоныг дорхноо мэдээд, өвгөнийхөө ууртай харцанд өртөж давхийн цочив. Өвгөн түүнийг ширүүн харснаа, цонх руу харан завдав. 

	Тэгснээ гэнэт Анна Андреевнад хандаж

	— Ээж нь өөдгүй муухай амьтны мэхэнд орсон юм байхгүй юу. Эцгээ орхиод цуг явахдаа эцгийнхээ мөнгийг түүндээ өгсөн юм. Гэтэл цаадах нь түүнийг нь салгаж аваад гадаад оронд очсон хойноо, юу ч үгүй болтол нь тоноод хаячихсан хэрэг. Нэг сайн хүн дайралдаж, орхиогүйгээр үл барам нас баран бартлаа тусалж байжээ. Тэгээд тэр хүнийг нас барсан хойно, хоёр жилийн өмнө эцэгтээ эргэж ирсэн байна. Ваня чи ингэж ярьсан байх аа? гэж эг магхийн асуув. 

	Нелли асар их догдлон суудлаасаа босоод үүд рүү алдахаар завдав. 

	Өвгөн сая түүн рүү гар сарвайн

	— Нелли, нааш ир дээ. Энд миний дэргэд суу, яг энүүхэнд суугаарай! гээд тонгойж духан дээр нь үнсээд, толгойг нь аяархан илж эхлэв. Нелли чичирхийлсэн хэвээр боловч... биеэ их л барьж байлаа. Анна Андреевна сэтгэл уяран, Николай Сергеич өнчин охиныг хэрхэн энхрийлж байгааг найдвар төгс баяртай ширтлээ. 

	— Нелли, ээжийг чинь муу хүн, муухай хэрцгий хүн сүйтгэсэн гэдгийг би мэдлээ, бас ээж чинь эцгийгээ хайрлаж хүндэтгэдэг байсныг мэднэ гэж өвгөн Неллийн толгойг илсэн чигээрээ, тэрхэн минутад бидэнд хариу үг хэлэлгүй байж тэссэнгүй дуугарав. Түүний зэвхийж цонхийсон хацарт жаахан улбар туяа татав. Өвгөн бидэн рүү харахгүйг хичээж байлаа. 

	— Ээж минь нагац өвөөд их хайртай байсан, харин өвөө ээжид тийм их хайртай байгаагүй гэж бас л хэнийг ч харахгүйг хичээн зориг муутайхан боловч товхийтэл хариулав. 

	— Чи тэгээд яаж мэдсэн юм бэ? гэж өвгөн хүүхэд шиг тэссэнгүй түс тас асууж орхиод ингэж тэвчээр алдсандаа өөрөө зовох мэт болоход

	— Мэднэ ээ. Ээжийг ойртуулаагүй... хөөчихсөн юм... гэж Нелли эг магхийн хариулав. 

	Би Николай Сергеичийг нэг юм хэлж, татгалзаж, үгүйдээ л тэр өвөө чинь охиноо ойртуулаагүй нь учиртай шүү дээ гэх гэснээ биднийг хараад дуугүй болохыг нь ажиглав. 

	
— Өвөө аав чинь ойртуулахгүй байхад та нар хаана яаж шуухан сууж байв даа? гэж гэнэт энэ сэдвийг л үргэлжлүүлэн ярья гэдэг шаргуу хүсэлд автагдсан Анна Андреевна асуувал

	— Бид энд ирээд өвөөгөө эрж их удсан, ердөө ч олдож өгөхгүй байсан. Тэгэхэд ээж минь надад, нагац аав чинь урьд их баян, нэг фабрик барья гэж байсан юм, одоо хоосорчхоод байгаа нь ямар учиртай юм бэ гэвэл түүнтэй явсан тэр хүн аавын хамаг мөнгийг түүнээс аваад буцааж өгөөгүй гэж ярьсан юм. Ээж үүнийг өөрөө надад ярьсан гэж Нелли хариулав. 

	— Үгүй ер... гэж өвгөн дуугарав. 

	Нелли бүр Николай Сергеичийн асуусанд сөргүүлэх гэсэн юм шиг улам улам сэргэн, гэхдээ Анна Андреевнад хандаж

	— Ээж бас ингэж ярьсан, аав надад маш их дуртай байдаг, би өөрөө ч гэсэн аавынхаа өмнө их буруутай хүн, одоо надад ааваас минь өөр хүн нарт хорвоод байхгүй гэж ээж ярьдаг байсан. Ээж үүнийг ярихдаа заавал уйлдаг сан... Ээж бас ийшээ ирж явахдаа «Аав ч намайг уучлахгүй дээ. Харин чамайг харж, хайр нь хүрч магадгүй, тэгээд чамайг бодоод намайг уучилж болох юм» гэж билээ. Ээж надад маш их хайртай болохоороо ингэж ярьж байхдаа дандаа намайг үнсэж байсан сан. Гэхдээ өөрөө аав руугаа очихоос тун ч айж байсан. Надад нагац өвөөгийнхөө төлөө залбирахыг зааж, өөрөө бас залбирч, урьд өмнө аавтайгаа цуг яаж амьдарч байснаа, аав нь түүнд хамгаас илүү халуун хайртай байсныг олон олон дахин ярьдаг сан. Ээж маань үдшийн цагаар аавдаа төгөлдөр хуур тоглон сонсгож, ном уншиж өгдөг байсан гэнэ. 

	Тэгэхэд өвөө түүнийг үнсэж, бэлэг сэлэг өгдөг байсан гэнэ. Тэр байтугай тэр хоёр бэлэг дээрээс болж ээжийн нэр өдрийн баяраар муудалцсан гэнэ, өвөө бодохдоо ямар юм өгөх гэж байгааг нь ээжийг мэдэхгүй гэж боджээ, гэтэл ээж ямар бэлэг авах гэж байгаагаа аль хэдийн мэдчихсэн байжээ. Уул нь ээж ээмгэнд дуртай байж л дээ, харин өвөө тэгэхээс тэгэх гэж зориуд худлаа хэлж, би чамд ээмэг өгөхгүй, зүүлт өгнө өө гэсэн байж. Тэгээд ээмгээ гаргаж иртэл, ээж зүүлт авахгүй, ээмэг авах гэж байна гэдгээ мэдчихсэн байхыг нь үзээд уур цухал болж, хагас өдөр дуугарахгүй явсан гэнэ. Тэгснээ өвөө өөрөө эхлэн үнсэж, уучлал гуйсан гэдэг юм... гэж ярив. 

	Нелли яриандаа улам халж, бүр эмгэг цонхигор хацарт нь улбар туяа татаж ирлээ. 

	Түүний ээж байшингийн доод хонгил дахь буландаа суугаад бяцхан охиноо (амьдралд үлдсэн ганц санаж сарвайх юмаа) тэвэрч үнсэн байж урьдын жаргалтай сайхан цагаа нэг биш удаа ярьдаг байсан нь илэрхий бөгөөд тэгэхдээ тийм яриа нь эмгэг өвчтэй хүүхдийн эрт бойжиж эмзэгхэн сэтгэдэг болсон зүрхэнд ямаршуу хүчинтэйгээр нөлөөлөн тусдагийг ер сэжиглэдэггүй байжээ. 

	Гэтэл яриандаа халсан Нелли гэнэт сэхээ орох мэт болж, эргэн тойрноо итгэлгүйхэн хараад чимээгүй болов. Өвгөн духаа үрчийлгэн, дахиад л хуруугаараа ширээ тожгонуулав. Анна Андреевнын нүдэнд нулимс үзэгдэж, түүнийгээ дуугүйхэн алчуураараа арчив. 

	— Ээж ийшээ ирэхдээ их дордчихсон байсан. Цээж нь их өвддөг байсан. Бид өвөөгөө удтал эрээд олж чадсангүй, тэгээд өөрсдөө байшингийн доод хонгилын нэг буланг хөлслөн авсан юм гэж Нелли аяархан нэмж хэлэхэд

	— Өвчтэй байж буланд сууна гэнэ ээ! гэж Анна Андреевна дуу алдав. 

	— Тиймээ... буланд... Ээж ядуу байсан. Харин ээж надад гээд царай нь сэргэж — Ядуу явна гэдэг нүгэл биш, баян тарган байж хүн доромжлох л... нүгэл юм шүү, тийм хүнийг бурхан цээрлүүлдэг юм гэж хэлдэг сэн гэв. 

	— Тэгээд та нар Васильевскийн арал дээр байр хөлсөлсөн юм уу? Нөгөө Бубнова авгайнхаас уу, биш үү? гэж өвгөн надад хандаж асуухдаа жаахан хэнэггүй янз үзүүлэхийг зориуд оролдов. Ер нь дуугүй суугаад байх нь эвгүй санагдсанаас асуусан юм л даа.

	— Үгүй, тэнд биш... эхлээд Борчуулын гудамжинд байсан. Тэнд маш харанхуй, чийгтэй байсан гээд хэсэг дуугүй болсноо, — Ээжийн бие жигтэйхэн муудсан ч хөл дээрээ явсаар байлаа. Би түүний дотуур хувцсыг нь угааж өгөхөд уйлдаг сан. Тэнд бас нэг ахмадын авгай байсан эмгэн, бас нэг огцорсон түшмэл байдаг байв. Тэр түшмэл үргэлж согтуу ирдэг, шөнө болгон хашхирч үймээн шуугиан гаргадаг байсан. Би түүнээс их айдаг байлаа. Ээж намайг өвөртлөөд, тас тэвэрч, түшмэлийг агсран хашхирахад нь дагжталаа чичирч байдаг сан. Нэг удаа нөгөө муу эмгэнийг зодох гэлээ. Хөөрхий амьтан бүр тулуур тулж явдаг байсан юм. Ээж эмгэнийг өрөвдөөд өмөөрөхөөр түшмэл ээжийг цохиод авсан, тэгэхээр нь би түшмэлийг... гээд Нелли дуугүй болов.

	Өнгөрснийг дурсах нь түүний сэтгэлийг догдлуулж, нүд нь гялалзав.

	— Ай бурхан тэнгэр! гэж энэ яриаг дээд зэргээр сонирхож, голдуу өөрт нь хандан ярих Нелли охиноос нүд салгахгүй байсан Анна Андреевна дуу алдав.

	Нелли цааш нь яриагаа үргэлжлүүлэн

	— Тэгээд ээж намайг дагуулаад гадагшаа гарлаа. Өдрийн цаг байв. Бид хоёр орой болтол гудамжаар явж, ээж уйлаад л яваад байдаг, намайг хөтлөөд л яваад байдаг. Би их ядарсан байлаа. Тэр өдөр бид юу ч идэж уугаагүй юм. Харин ээж үргэлж ганцаараа ярьж, надад ч бас «Нелли минь, ядуу хэвээрээ яваарай, намайг үхсэн хойно хэний ч юуны ч үгэнд битгий ороорой. Хэнд ч битгий очоорой, ганцаараа ядуу хэвээрээ явж ажил хийгээрэй, ажил олдохгүй бол гуйлга гуйгаарай, харин тэдэн рүү л очиж болохгүй шүү» гэж захиж явлаа. Тэгсээр яваад үдшийн бүрэнхий болсон хойно нэгэн том гудамж хөндлөн гарав. Тэгтэл ээж гэнэт «Азорка! Азорка!» гэж хашхиран дуудаж, тэгтэл ч үс ноос нь гуужсан нэг том нохой ээж рүү гүйж ирээд гангинан дүүлэв. Ээж айж, зэвхий царайлчхаад, дуу алдангаа, тулуур тулж, газар шагайн явсан нэгэн өндөр өвгөний өмнө сөхрөн уналаа. Тэр өндөр өвгөн миний нагац өвөө байж л дээ, муухай хувцастай, эцэнхий янхир өвгөн. Тэгж л би өвөөгөө анх удаа харсан юм. Өвөө бас л их айж, зэвхий царайлаад, ээж өмнө нь хэвтэж, хөлийг нь тэврэн авахыг завдтал хөлөө суга татан авч ээжийг түлхчхээд, тулуураараа чулуу тог тог хийлгэсээр бушуухан бид хоёроос холдон явлаа. Азорка үлдэж, гангинаж, гийнасан хэвээрээ ээжийг долоож байснаа өвөөгийн араас гүйж очоод хормойноос нь зууж арагш нь татсанд, өвөө түүнийг тулуураараа цохилоо. Азорка дахиад л бидэн рүү гүйх гэтэл өвөө дуудаад буцаасанд гангинаж гийнасан хэвээрээ хойноос нь гүйлээ. Харин ээж үхсэн юм шиг хэвтчихээд амьтан хүн ч цугларч, цагдаа нар ч бий боллоо. Би орилж хашхичин байж, ээжийгээ өндийлгөв. Ээж босохчоо болж, ийш тийшээ хараад, намайг даган гэлдрэв. Би түүнийг дагуулаад байрандаа ирлээ. Хүмүүс бид хоёрыг удтал харж, толгой сэгсрэн байцгааж билээ... гэж ярив.

	Нелли амьсгаагаа зүгшрүүлж, биеэ эзэмдэн барих санаатай түр дуугүй болов. Тэр маш их цонхигор царайлсан ч харцанд нь шийдмэг шинж хурц тодрон байв. Түүнийг үзвэл, одоо л нэг цөмийг нь ярихаар шийдсэн бололтой харагдлаа. Тэр ч байтугай тэрхэн минутад түүнд ямар нэгэн хэрсүү байдал ажиглагдлаа.

	Николай Сергеич дуугаа өндөр нам болгон, нэг л эгдүүцсэн ширүүн аялгаар

	— Тэгээд, тэгээд ээж чинь эцгийгээ гомдоосон юм чинь, тэглээ гэж өвөө чинь үзэж харахаа больсон юм байна... гэвэл Нелли шулуухан өлгөж аваад

	— Байр руугаа явж байхдаа ээж бас л тэгж ярьсан. Нелли минь, энэ чинь чиний нагац өвөө байгаа юм, би энэ хүний өмнө буруу юм хийсэн, тэгээд л намайг зүхсэн юм, тэглээ гэж бас бурхан намайг цээрлүүлж байна гэж тэр оройжингоо, дараачийн хэд хоног үүнийг л яриад байсан. Тэгж ярихдаа өөрийн ухаангүй юм шиг байдаг байсан... гэж хэллээ. 

	Өвгөн юм хэлсэнгүй...

	— Та нар дараа нь яаж өөр байранд шилжсэн юм бэ? гэж Анна Андреевна аяархан уйлсан чигээрээ асуувал

	— Ээж тэр шөнөдөө өвдөж, нөгөө ахмадын авгай Бубновынхаас байр эрж олсон, түүнээс хойш гурав хоноод биднүүс тийшээ шилжиж, ахмадын авгай ч хамт нүүсэн, тэнд очмогцоо ээж бүр ч хэвтэрт орж, гурван долоо хоног өвчилсөн, би түүнийг асарч байлаа. Бид сохор зоос ч үгүй үлдэхэд, нөгөө ахмадын авгай, Иван Александрович хоёр тус болсон гэж хариулав.

	— Авсчин, гэрийн эзэн гэж би тайлбарлав.

	— Тэгээд ээж хөл дээрээ босож, явахтай болоон хойноо Азоркийн тухай надад ярьсан юм,

	Нелли түр чимээгүй болов. Ярианы сэдэв Азорка руу шилжсэнд өвгөн баярлах шиг боллоо.

	— Ээж чинь тэгээд чамд Азоркийн тухай юу гэж ярьсан бэ? гэж өвгөн асуухдаа нүүрээ улам далдалж, доош харахыг чармайх мэт сандалдаа улам ч их шигдэн нугдайлаа.

	— Ээж дандаа л өвөөг ярьдаг байлаа, бүр өвдөөд хэвтэж байхдаа ч ярьдаг, халуурч дэмийрч байхдаа ч өөрцгүй ярьдаг байлаа. Харин бие нь гайгүй болж эхлэхэд л урьд яаж амьдарч байснаа ярьж эхэллээ. Тэгэхдээ Азоркийг ярьсан юм. Нэг удаа хүүхдүүд Азоркийг олсоор оосорлоод живүүлэх санаатай голын зүг чирч гулдарч явахад нь ээж тааралдаж, тэр жаалуудад мөнгө өгөөд Азоркийг авч л дээ. Гэтэл өвөө Азоркийг хармагцаа учиргүй шоолжээ. Тэгэхлээр нь Азорка зугтчихжээ. Ээж уйлж гарахаар нь өвөө айгаад, Азоркийг олж авчирсан хүнд зуун рубль өгнө гэжээ. Гурав дахь хоногт нь түүнийг авчирч өгчээ. Өвөө ч зуун рублиэ. өгч, тэр цагаас хойш Азоркад хайртай болжээ. Ээж нохойдоо жигтэйхэн хайртай болж, бүр орондоо цуг авч хэвтдэг байжээ. Уг нь урьд нь Азорка шог жүжигчидтэй цуг гудамж хэсэж, юм хийдэг, сармагчныг нь дээрээ суулгаж явдаг, буу шуу эзэмшиж чаддаг, ер нь зөндөө юм хийж чаддаг байсан гэж ээж ярьж билээ... Ээж өвөөг орхиж явахад өвөөд Азоркийг үлдээж, гадуур цуг явдаг болжээ. Тийм болохоор ээж гудамжинд Азоркийг хармагцаа л энд өвөө яваа юм байна... гэж шууд мэджээ гаж Нелли ярилаа. 

	Өвгөн Азоркийн талаар ийм юм ярина ..гэж санаагүй байсан бололтой тул улам ч баргар царайлав. Тэр нь өөр юу ч цааш нь асуусангүй.

	— Тэгэхээр та нар чинь өвгөнтэй дахиж уулзаагүй хэрэг үү? гэж Анна Андреевна асуулаа.

	— Үгүй, ээжийн бие дээрдэхээр би дахиад л өвөөтэй дайралдлаа. Би мухлаг руу талханд явдаг байсан юм. Гэнэт Азоркийг дагуулсан хүн дайралдахаар нь хараад байсан чинь өвөө мөн байлаа. Би хажуу тийшээ болж, хананд наалдав. Өвөө намайг үзчихээд зөндөө удаан харлаа, аягүй аймаар санагдсанд би маш их айлаа, тэгсэн чинь миний хажуугаар өнгөрлөө. Гэтэл Азорка намайг таньж, дэргэдүүр минь дэвхэрч цовхрон гарыг минь долоож гарав. Би бушуухан гэр рүүгээ зүглэж, сөөргөө харахад, өвөө мухлагт орж үзэгдлээ. Би тэгээд, өвөө тэндээс намайг асууж байгаа байхдаа гэж бодонгуут бүр ч их айдас хүрч, харьж ирсэн хойноо ээжийгээ дахиад дордох вий гэж бодоод юу ч хэлсэнгүй, өөрөө маргааш нь толгой өвдөж байна гээд мухлагт очсонгүй. Гурав дахь өдрөө очсон чинь хүн хар тааралдсангүй, би айхын ихээр айж, хар гүйхээрээ эргэлээ. Түүний дараачийн өдөр нь болж нэг булан тойрсон чинь яг өмнө минь өвөө Азоркатайгаа дайралдчихав. Би зугтаж, өөр гудамжаар ороод мухлагийн нөгөө талаас нь ирлээ. Тэгсэн чинь дахиад л түүнтэй халз тааралдаж, хачин их айсандаа хал гар хөшчих шиг болж таг зогсчихлоо. Өвөө өмнө минь зогсоод, бас намайг удтал ажиж ажиж, тэгснээ толгойг минь илээд, гараас минь хөтлөн хөдлөхөд Азорка араас минь сүүлээ шарвалзуулан дагав. Би тэгэхэд л өвөөг хөл дээрээ явж чадахгүй шахам, тулуур дээрээ хамаг биеэрээ дарж, хоёр гар нь бүр салгалдаг болсон юм байна гэж мэдсэн юм. Өвөө намайг, буланд суугаад боов, алим жимс зардаг үүргийн наймаачин руу дагуулж авчрав. Тэгээд нэг шувуун дүрстэй боов, нэг жижиг загас, нэг чихэр, нэг алим аваад мөнгөө гаргах гэж ширэн түрийвчээ уудлахыг нь харвал гар нь хачин их салгалж, нэг тавтын мөнгө унагахаар нь би авч өглөө. Өвөө тэр тавтын мөнгийг надад бэлэглээд, нөгөө боов шоовоо өгч, миний толгойг илснээ бас л юу ч дуугарсангүй, гэрийнхээ зүг гэлдэрлээ.

	Би ээждээ харьж ирээд өвөөгийн тухай, эхлээд яаж айснаа, яаж түүнээс нуугдсанаа нэгд нэгэнгүй ярилаа. Ээж эхлээд надад үнэмшсэнгүй, гэвч дараа нь маш их баярлаж, бүтэн оройжин надаас асууж шалгааж, үнсэж, уйлж, намайг цөмийг ярьсан хойно чи өвөөгөөсөө хэзээ ч битгий ай, аав чамайг хайрлаж байгаа юм байна, тэгээд л чам руу зориуд ирсэн байна шүү дээ гэж хатуу захилаа. Тэр бас, өвөөдөө эрхэлж, юм ярьж бай гэж захилаа. Тэгээд маргааш нь намайг гаргаж, өвөө үргэлж үдэш ирдэг юм гэсэн боловч өглөөгүүр хэд дахин илгээлээ. Өөрөө миний араас зайтайхан дагаж, булангийн цаанаас цухуйн ажиглаж, түүний маргааш мөн тэгсэн боловч өвөө үзэгдсэнгүй. Тэр хэдэн өдөр бороотой байв. Ээж намайг дагаад дандаа гадагшаа гарсаар байгаад салхинд айхавтар цохиулж дахиад л хэвтэрт орчихлоо.

	Өвөө долоо хоногийн дараа үзэгдэж, дахиад л надад нэг жижиг загас, нэг алим авч өгөхдөө бас л юм дуугарсангүй. Тэгээд надаас холдон явахад нь би өвөөг хаана суудгийг нь мэдэж аваад ээждээ хэлнэ дээ гэж урьдаас бодсон байсан болохоороо араас нь сэмхэн дагалаа. Би өвөөд харагдахгүй санаатай гудамжны нөгөө талд гарч холхон явав. Гэтэл өвөө их хол, сүүлд нь сууж байгаад нас бардаг газраа биш, бүр Гороховын гудамжинд, нэг том байшингийн дөрөв дэх давхарт суудаг байжээ. Би энэ бүхнийг мэдэж аваад гэртээ оройтож ирэв. Ээж намайг хаагуур явсныг мэдээгүй юм чинь их л айсан байлаа. Намайг ярихад ээж дахиад л баясаж, дорхноо өвөө рүү очихыг хүсэж маргааш л явъя гэж шийдэв. Гэвч маргааш нь бодол болж, айж эхлээд, бүр гурван хоног айсаар байгаад өнгөрөв. Тэгсээр явахаа ч болилоо. Дараа нь намайг дуудаж за, хө, Нелли минь миний бие муу байна, явж чадахгүй нь, би нэг захидал өвөөд чинь бичлээ, чи үүнийг өвөөдөө аваачаад өг, яаж уншихыг нь юу гэж хэлэхийг нь, яахыг нь сайн хараарай, чи өөрөө өмнө нь сөхөрч суугаад үнсэж, ээжийг минь уучилж өршөөгөөч гэж гуйгаарай... гэж хэллээ. Тэгэхдээ ээж маань их уйлж, намайг байн байн үнсэж, гарахад минь загалмайлан хэрээсэлж бурхандаа залбиран бурхныхаа өмнө намайг хамт суулган мөргөж, хэдий бие нь муу байсан ч, дааман хүртэл гаргаж өгч, намайг эргэн харахад миний хойноос харж, хаашаа явахыг минь ажиглан зогссоор л байж билээ.

	Би өвөөгийндөө очиж, хаалгыг нь онгойлголоо. Хаалга түгжээтэй байв. Өвөө ширээндээ суугаад талх, төмс идэж, Азорка нь наана, нь зогссон, өвөөгийн юм идэхийг харж, сүүлээ шарвалзуулан байна. Өвөөгийн тэр байр бас л бүдэг доор цонхтой, бас л ганц ширээ, ганцхан сандалтай байлаа. Тэр ганцаараа суудаг байжээ. Намайг орж очиход ихэд цочирдон, царай нь зэвхийрч, хамаг бие нь чичгэнэв. Би ч бас өөрцгүй айж, юу ч дуугаралгүй, ширээ рүү нь дөхөж очоод, захидлаа өмнө нь тавив. Өвөө түүнийг үзмэгцээ учир зүггүй уурлаж, суга үсрэн босоод тулуураа шүүрэн авч над руу нэг далайж ирснээ цохисонгүй, намайг пин рүү түрэн гаргаад түлхэж орхилоо. Тэгээд намайг эхний шатнаас бууж амжаагүй байхад хаалгаа дахин онгойлгож захидлыг задлалгүй тэр чигээр,нь буцаагаад чулуудав. Би харьж ирээд цөмийг нь ярилаа. Ээж минь дахиад л хэвтэртээ орчихлоо.

	 


VIII бүлэг

	 

	Яг тэрхэн үеэр тэнгэр нэлээд чанга дуугарч, ус ихтэй бороо шаагин цонхны шилийг балбав. Өрөөнд харанхуй тийшээ болов. Эмгэн айв уу гэмээр загалмайлан залбирлаа. Бид цөмөөрөө гэнэт чимээгүй болчхов.

	— Одоохон өнгөрнө өө гэж өвгөн цонх өөд харан хэлээд босож өрөөн дотуураа нааш цааш холхив. Нелли түүнийг нүднийхээ булангаар ажиглан байв. Тэр нь туйлаас эмзэглэн догдолсон харагдав. Би тэрийг нь ажиглаж байсан боловч өөрөө над руу харахаас нэг л зайлсхийгээд байлаа.

	— Тэгээд цаашаа юу болов? гэж өвгөн дахин сандалдаа суунгаа асуув.

	Нелли ийш тийшээ эмээнгүй ширтлээ.

	— Тэгэхээр чи чинь дахин өвөөтэйгөө уулзаагүй хэрэг үү?

	— Үгүй ээ, уулзсан...

	— Өө тийм үү? Чи тэгвэл ярь л даа, ярь, хөөрхий минь гэж Анна Андреевна дэмжлээ.

	— Би түүнтэй гурван долоо хоног, бүр өвөл болтол дайралдсангүй. Өвөл болж, цас орлоо. Өвөөг үзэгдэхгүй болчихлоо гэж ээж гуниглаж байсан болохоор... Би өвөөтэйгөө хуучин газраа дайралдчихаад их л баярлалаа. Би түүнийг хармагцаа, өөрөөс нь зугтаж байгаагаа харуулах санаатай гудамжны нөгөө талд зориуд гүйж гарав. Намайг эргэж харахад өвөө эхлээд миний хойноос түргэн түргэн алхаж, дараа нь намайг гүйцэх гэж гүйхчээ болж, «Нелли, Нелли!» гэж хашхиран дуудаж гарав Азорка ч бас түүний араас гүйв. Өрөвдөлтэй санагдахаар нь би зогслоо. Өвөө хүрч, ирээд гараас минь хөтөлж явав. Тэгснээ миний уйлж явааг харчхаад зогсож, намайг харж харж, тонгойгоод үнслээ. Тэгэхдээ миний шаахай их л муудсаныг үзэж, чамд ондоо шаахай байхгүй юу гэж асуув. Би тэгэнгүүт нь зөрүүлээд, ээжид мөнгө ерөөсөө байхгүй, байшингийн эзэд биднийг өрөвдсөндөө л идэх юм өгч байгаа гэж шалавхан хэлээд авлаа. Өвөө юу ч дуугарсангүй боловч намайг дагуулан зах дээр очоод шаахай авч, тэр дороо өмсүүлээд, дараа нь Гороховын гудамж руу, гэртээ аваачив. Тэгэхдээ замдаа нэг мухлагаар орж нэг бялуу, хоёр чихэр аваад гэртээ орсон хойноо тэр бялуугаа эндээ ид гэж хэлэв. Миний идсэний дараа нөгөө хоёр чихрээ өглөө. Тэгэхэд Азорка урд хоёр хөлөө ширээн дээр тавиад бас л бялуу гуйхаар нь би түүнд бялуунаасаа өгөхийг хараад өвөө инээд алдлаа. Дараа нь намайг хөтөлж дэргэдээ суулгаад толгойг минь илэн байж, юм хумд суралцсан уу, юу мэдэх вэ? гэх мэтчилэн асууж гарав. Намайг хэлсэн хойно, бололцоо гарангуут л өдөр болгон гурван цагт ирж бай, би чамайг өөрөө зааж сургана гэж хэлэв. Дараа нь намайг цаашаа эргэж, цонх руу хараад сууж бай, намайг наашаа эргэ гэж хэлтэл хүлээ гэв. Би тэгж зогссон боловч сэмээрхэн эргэж харвал өвөө дэрээ доод булангаас нь ханзлаад дөрвөн цөлхөөв сугалж авлаа. Түүнийгээ ,над руу авчраад «Үүнийг чамд ганцаарт чинь өгье» гэж хэлэв. Би авахаар завдсанаа гэнэт бодоод «Надад ганцаарт минь юм бол авахгүй» гээд хэлчхэв. Өвөө гэнэт уурлаж «За дураараа бол, яв» гэж хэлэв. Намайг гарахад өвөө үнссэнгүй.

	Би харьж ирмэгцээ ээждээ цөмийг нь ярилаа. Ээжийн бие улам улам доройтож байв. Нэг оюутан авсчиныхаар ирж, ээжийг эмчилдэг, эм танг нь уулгадаг байлаа.

	Би өвөөгийндөө байнга очдог болов. Ээж тэгж шаарддаг байв. Өвөө Шинэ гэрээс, газар зүйн ном худалдаж аваад надад зааж эхэллээ. Заримдаа хорвоо ертөнцөд ямар ямар нутаг газар байдгийг, ямар ямар хүмүүс суудгийг ямар ямар далай тэнгис байдгийг урьд ямар янзтай байсныг, Христос биднийг хэрхэн өршөөснийг ярьж өгдөг байлаа. Хэрвээ би юм асуувал өвөө их л баярлана. Тиймээс би байнга юм асууна. Ер элдэв юм ярьж, бурхан тэнгэрийн талаар их ярина. Заримдаа ном заалгаагүй үедээ Азоркатай тоглодог байлаа. Азорка надад их дуртай болж, би түүнийг тулуур модон дээгүүр нь харайлгадаг болгосонд өвөө инээж баясан, миний толгойг үргэлж илбэж эрхлүүлнэ. Гэхдээ өвөө инээх нь их цөөхөн сөн. Нэг үе учиргүй их ярина, тэгснээ гэнэт дуугаа хураагаад суучихна, унтчихав уу гэхэд нүд нь хараастай байна. Тэгж үдшийн бүрий болтол сууна, үдшийн бүрийд аягүй аймаар хөгшин болж харагдана... Заримдаа намайг тэднийд очиход сандалдаа суучихсан, бодлого болоод, юу ч сонсохгүй байхад Азорка нь дэргэд нь хэвтэж байдаг байв. Би хүлээж хүлээж, хоолойгоо засаж чимээ өглөө ч өвөө наашаа хардаггүй байлаа. Би тэгэхлээр нь яваад өгнө. Буцаж ирэхэд ээж хүлээсэн гэдэг нь жигтэйхэн байна. Ээж хэвтээд л, би түүнд үзсэн харснаа цөмийг нь ярина, тэгтэл шөнө болно, би яриад л байна. Ээж өвөөгийн тухай сонсоод л байна, өнөөдөр өвөө юу хийснийг надад юу ярьсныг, ямар сонин түүх хөөрснийг хичээлдээ ямар даалгавар өгснийг сонсоно. Тэгсээр Азоркийг ярьж эхлэн, түүнийг модон дээгүүр харайлгаж сургасныг өвөө хэрхэн инээснийг хэлэхэд минь ээж гэнэт инээж эхлээд, бүр удтал инээж баярлан, дахин дахин яриулаад, дараа нь мөргөж залбирч гарна. Тиймээс би, ээж маань өвөөд их хайртай юм байна, гэтэл өвөө хайргүй юм байна гэж бодоод өвөөгийнд очихдоо ээж танд их хайртай юмаа гэж зориуд хэллээ. Өвөө их л ууртай сонсоод нэг ч үг дуугарсангүй. Тэгэхээр нь би яахаараа ээж танд ийм хайртай байна вэ, дандаа л таныг асууж байх юм, гэтэл та ээжийг ер асуухгүй байна вэ гээд тавьчихлаа. Өвөө ихэд уурлаж, гэрээсээ хөөгөөд гаргачихлаа. Би хаалганы гадна хэсэг зогсож байтал өвөө гэнэт хаалгаа онгойлгоод намайг дуудаж оруулсан боловч уурласан чигтээ дуугүй байлаа. Дараа нь бид хоёр бурхны номлол уншиж эхэллээ. Би дахиад л, яахаараа Есүс Христос бие биеэ хайрлаж, гомдоосон бол уучилж явагтун гэж хэлсэн юм бэ, тийм байхад та яагаад ээжийг уучлах дургүй байна вэ? гэж асуулаа. Тэгсэн чинь год харайн босож, ээж чинь тэгж зааж өгсөн байна гэж хашхичин, дахиад л хөөж гаргаад одоо чи манайхаар хэзээ ч битгий ирээрэй гэлээ. Би ч хувиа өгсөнгүй, танайхаар ирэхгүй ээ гэж хэлчхээд гарсан юм... Гэтэл өвөө маргааш нь тэр байраасаа нүүсэн билээ...

	— Би бороо удахгүй арилна аа гэж хэлээгүй юү, одоо арилчихлаа, нар гарчихсан байна... хар даа, Ваня гэж Николай Сергеичид цонх өөд харан дуугарав.

	Анна Андреевна өвгөнийгөө онцгой гайхан ширтэв. Тэгтэл одоо болтол номхон хүлцэнгүй, айж гайхан байсан түүний нүдэнд хилэнгийн гал бадарч харагдлаа. Эмгэн Неллийг дуугүйхэн хөтөлж, өвөр дээрээ суулгаад

	— Ярь ярь. тэнгэрийн элч минь. Би чиний ярихыг сонсоно. Хатуу сэтгэлтэй улс яавал яадаг санж... гэснээ хэлэх гэснээ гүйцээсэнгүй уйлчихлаа.

	Нелли над руу царайчлангуй ширтэх нь айж гайхах зэрэгцэн байх шиг санагдав. Өвгөн намайг харж, яадаг ч арга алга гэсэн байртай мөрөө хавчсанаа төдхөн буруу харчихлаа.

	— Цааш нь ярь ярь, Нелли гэж би хэлэв.

	Нелли дахиад л ярьж эхлэв.

	— Би гурав хоног өвөө дээрээ очсонгүй. Энэ завсар ээжийн бие улам дордлоо. Мөнгө маань барагдаж эм тан авах юмгүй болж, байшингийн эзэд ч гэсэн идэх юмгүй болсон болохоор биднүүс хоосон байдаг боллоо. Тэр хүмүүс бидний хүзүү дээр байна гэж ээж бид хоёрыг загнадаг боллоо. Би гурав дахь өдрийн өглөө босоод хувцаслаж эхлэв. Хаашаа явах нь вэ? гэж ээж асуув. Өвөөгийнд очиж мөнгө гуйя гэж миний хэлэхэд ээж баярлалаа. Яагаад гэвэл би түүнд, өвөө намайг хэрхэн хөөж гаргасныг хэлээд, бас дахиад өвөөгийнхөөр очихгүй гэхэд ээж очиж байх хэрэгтэй гэж уйлж хайлан аргадсан байсан юм. Би өвөөгийнд очиж, нүүснийг нь дуулаад шинэ орсон газрыг нь эрэв. Тэдний шинэ байранд нь олоод очсон чинь год харайн босож над руу дайран давшилж гарав. Би ээж маань их муу байна, эм авах мөнгө тавин мөнгө хэрэгтэй байна, тэгээд бидэнд идэх юм юу ч байдаггүй гэж даруйхан хэлээд орхилоо. Өвөө хашхичин сүйд болж, намайг шатан дээр түлхэн гармагц хаалга хааж түгжлээ. Гэвч тэгж түлхүүлэх хоорондоо, би танай шатан дээр суугаад мөнгө өгөн өгтөл чинь байгаад байна шүү гэж хэлж амжсан юм. Тэгээд би шатан дээр суугаад байлаа. Жаахан байзнатал өвөө хаалгаа онгойлгож, намайг сууж байгааг хармагц дахиад хаалаа. Түүнээс хойш удаж удаж, дахин хаалга онгойлгоод, дахин намайг хармагцаа, дахин хааж орхив. Дараа нь тэгж олон дахин онгойлгож хаав. Тэгж тэгж Азоркатайгаа гарч ирээд хаалгаа хааж, нэг ч үг дуугаралгүй хажуугаар минь гараад явчихлаа. Би ч бас юм дуугарсангүй, суусан хэвээр хоцорч үдшийн бүрий болтол суулаа.

	— Хөөрхий минь дээ, шатан дээр хүйтэн байсан байлгүй яах вэ! гэж Анна Андреевна дуу алдсанд Нелли

	— Би үстэй дээлтэй байсан гэж хэлэв.

	— Дээлтэй байлаа ч гэсэн дээ... хөөрхий чи минь яасан удаан тэсээ вэ! Тэгээд цаад өвөө чинь яасан бэ?

	Неллийн уруул чичирхийлж эхэлсэн боловч асар их хүч гаргаж байж биеэ барьж чадлаа.

	— Бүүр харанхуй болчихсон хойно ирсэн, орж ирэхдээ надад тээглэж, хэн энд байна вэ? гэж хашхирсан. Би байна аа гэж хэллээ. Тэр аль хэдийн явчихсан байлгүй гэж бодож явсан байх, гэтэл тэндээ байсаар байгааг минь үзээд маш их гайхаж, өмнө минь удтал гөлрөн зогслоо. Тэгснээ гэнэт тулуураараа гишгүүр цохилон алхалж, дотогшоо ороод хаалгаа хааж, хэсэгхэн зуур болоод дан тавтын зэс мөнгө гаргаж ирснээ миний зүг чулуудаж орхив. «Май үүнийг, надад байгаа нь л энэ, цаад ээждээ очиж намайг зүхэж байна гэж хэл» гэчхээд хаалгаа тасхийтэл хаачихлаа. Нөгөө тавтын мөнгөнүүд нь шатаар нэг өнхөрчихлөө. Би харанхуйгаар түүхчээ болж эхлээд өвөө тэр мөнгөнүүдээ цацаж орхисон нь надад цуглуулж авах хэцүү байгааг мэдэв бололтой, хаалгаа онгойлгож, лаа барьж өгөхөд нь би түүний гэрэлд хурдан түүж авлаа.

	Өвөө ч гэсэн өөрөө надтай цуг түүлцэж, ердөө л долоон ширхэг зоос байх ёстой юм сан гэж хэлэв. Би харьж ирээд ээждээ мөнгөө өгч цөмийг нь ярилаа. Ээжийн бие ч муудаж, би өөрөө шөнөжин өвдөж хоноод, маргааш нь бүр халуурч байхдаа өвөөдөө уурласнаас л ингэлээ гэж бодож байв. Тэгээд ээжийг унтсан хойно гадагш гарч өвөөгийн байр руу явснаа хүрэлгүй гүүрэн дээр зогссон юм. Тэгтэл нөгөө хүнтэй тааралдсан...

	— Тэр нь Архипов Николай Сергеич, нөгөө худалдаачинтай хамт Бубнова авгайнд очоод зодуулсан хүн шүү дээ, би танд яриагүй юу, Нелли анх удаа түүнтэй тааралдсан нь тэр... Цааш нь ярь ярь. Нелли гэж би хажуугаас нь хэлэв.

	— Би тэр хүнийг саатуулж, мөнгөн рубль нэгийг өгөөч гэж гуйлаа. Тэр хүн намайг харж харж «Мөнгөн рубль ий?» гэж асуухад нь «Тийм» гэж би хэлэв. Тэгсэн чинь инээд алдаад «цуг явъя» гэлээ. Би явах эсэхээ мэдэхгүй байтал алтан хүрээтэй шилтэй нэг өвгөн хүрч ирээд «тэр өвгөн, миний мөнгөн рубль гэж гуйхыг сонссон байж л дээ» над руу тонгойж, чамд яагаад яг тийм мөнгө хэрэгтэй болоо вэ гэж асуув. Би ээж маань өвчтэй, эм авахад яг л тийм мөнгө хэрэгтэй байна гэж хариулав. Харин нөгөө хүн, нүдний шилтэй өвгөнийг үзмэгцээ яваад дахин намайг дуудаж барьсангүй. Би мухлагт орж нэг рублиэ зэс мөнгөөр бутлаад, гучин копейкийг нь ээждээ өгнө гэж цаасанд боогоод долоон зоосыг нь цаасанд боолгүй зориуд барьсан чигээрээ өвөөгийнх рүү одлоо. Тэднийд очмогцоо хаалгыг нь онгойлгож босгон дээр нь зогсоод, тэр хэдэн зоосоо далайж далайж чулуудаж орхисонд шалаар нэг тарчихлаа. Тэгэхдээ би өвөөд

	— Май, мөнгөө аваарай! Та ээжийг зүхэж байдаг болохоор таны энэ мөнгө бидэнд хэрэг байхгүй гэж хэлчхээд хаалгыг нь тасхийтэл хаагаад даруйхан зугтлаа.

	Неллийн нүд гялалзан, өвгөний зүг гэнэхэн байдлаар, яадаг юм гэсэн байртай ширтээд авав.

	Анна Андреевна, Николай Сергеич өөд харалгүй, Неллийг биедээ чанга тэврэн шахаж

	— Болж, түүнийг тэгвэл таарна. Өвөө чинь их муухай санаатай, хатуу харгис амьтан байжээ... гэж хэлэв.

	— Хм! гэж Николай Сергеич дуугарлаа.

	— За тэгээд яав, тэгээд юу болов доо? гэж Андреевна тэсэж ядан асуувал

	— Би өвөө рүүгээ дахиж очихоо болилоо, өвөө ч надтай уулзахаа больсон гэж Нелли хариулав.

	— Тэгээд ээжтэйгээ хоёулхнаа болсон хэрэг үү? Ай, яасан ч хөөрхийлөлтэй улс вэ дээ, тануус!

	Неллийн хоолой чичирч, дуу нь тасалдан байж

	— Ээж маань улам дордож, орноосоо босох нь улам цөөрлөө. Бидэнд мөнгө юу ч үгүй болоход би нөгөө ахмадын авгайтай цуг явдаг боллоо. Тэр авхай айлуудаар явж, бас л аятайхан сайн хүмүүсийг гудамжинд саатуулан юм гуйж амь зуудаг байлаа. Тэр надад хэлэхдээ, өөрийгөө гуйлгачин хүн бишээ, зэрэг цол нь бичээстэй, бас ядуу хүн гэдэг нь бичээстэй бичиг баримт бий гэдэг байв. Авгай надад тэр бичгээ харуулдаг, түүний нь дагуу түүнд мөнгө өгдөг байлаа. Тэр бас, хүн бүхнээс гуйхад ичих юм байхгүй гэж хэлдэг байв. Би түүнтэй цуг явахад, бидэнд хүн юм өгдөг, түүгээр нь бид амь зуудаг байв. Тэр байшинд суудаг хүмүүс, чи гуйлгачин байна гэж ээжийг загнасан учраас ээж маань миний тэгж явдгийг мэдлээ. Бубнова авгай өөрөө ээж дээр ирж, чи охиноороо гуйлга гуйлгахын оронд манайх руу явуулж байгаач гэж хэллээ. Бубнова авгай уг нь ээж рүү ирж, мөнгө өгөх гэхээр нь ээж авсангүй. Тэгэхэд нь та нар яасан нэрэлхүү улс вэ гэж хэлээд идэх юм илгээдэг байлаа. Харин миний талаар ярихад нь ээж айж уйлсанд согтуу байсан болохоороо ээжийг харааж загнаж, тэртэй тэргүй охин чинь гуйлгачин болоод ахмадын авгайтай явж байна шүү гэж хэлээд тэр оройдоо ахмадын авгайг гэрээсээ хөөчихлөө. Ээж энэ тухай дуулмагц уйлж эхэлснээ гэнэт орноосоо босож хувцсаа өмсөөд, намайг хөтөлж аваад дагуулан гарлаа. Иван Александрович ээжийг болиулах гэсэн боловч үгэнд нь орсонгүй, бид хоёр гадагшаа гарлаа. Ээж арай чарай хөдөлж, жаахан явахчаа болоод л сууж амарч, би хажуугаас нь түшиж явлаа. Өвөө рүү очно, чи намайг хүргээд аль гэж үргэлж дуугарсаар явтал нь бүр шөнө болчихлоо. Би нэг мэдэхэд нэгэн том гудамжинд гарч ирэв. Тэндхийн нэг байшингийн өмнө сүйх тэрэгнүүд ярайн олон хүн орж гарч, цонхнууд нь цөм гэрэлтэй, хөгжим сонсогдож байлаа. Ээж зогссоноо, гараас минь барьж аваад «Нелли, чи ядуу зүдүү яваарай бүх насаараа ядуу зүдүү яваарай, хэн ч урьж дуудсан, хэн ч ирсэн эдэн рүү л очиж болохгүй шүү. Чи эдэнтэй нийлбэл баян цатгалан, гоё хувцастай байж болно, гэхдээ би түүнийг хүсэхгүй байна. Эднүүс бол муухай санаатай, хатуу харгис хүмүүс. Ингэхээр би чамд ядуу хэвээрээ явж, ажил хийж, гуйлга гуйж яв, чамайг явъя гэж хэн хүн ирвэл, би та нартай нийлэх хүсэл байхгүй! гэж хэлээрэй гэж тушааж байна... гэж хэллээ. Үүнийг ээж минь өвчтэй байхдаа хэлсэн хэрэг шүү дээ, би бух насаараа тэр үгнээс нь гарахгүй гэж Нелли сэтгэл догдолсноос чичивгэнэн нүүрээ улайлган байж, — Би нэг насаараа зарцлагдаж, ажил хийж явна, танайд ч гэсэн өөрцгүй зарцлагдах ажил хийх л гэж ирсэн болохоос биш охин шиг чинь байх дургүй байна... гэж нэмж хэллээ.

	Эмгэн Неллийг улам чанга тэвэрч

	— Боллоо, боллоо, хөөрхий минь, боллоо! Ээж

	чинь тэгж хэлэх үедээ өвчтэй байсан байна шүү дээ гэж дуу алдвал өвгөн

	— Ухаангүй байсан байна гэж түс тас хэлэв.

	— Ухаангүй ч байг л дээ! гэж Нелли өвгөн рүү сөргөж дуугараад — Ухаангүй ч байсан байг, гэхдээ надад тэгж тушаасан болохоор би нэг насаараа тийм л явна. Ээж надад үүнийг хэлэхдээ бүр ухаан балартаж ойчсон юм шүү гэвэл

	— Бурхан минь! Өвчтэй байдаг, тэгээд гадаа, өвөл биз дээ?... гэж Анна Андреевна хашхирах шахав.

	— Биднийг цагдаагийн газар аваачих гэтэл нэг сайн хүн дундуур орж, надаас байрыг маань асуугаад арван рубль өгч, өөрийнхөө мориор биднийг байранд минь хүргүүллээ. Түүнээс хойш ээж бүрмөсөн хүний гарт ороод гурван долоо хоноод өнгөрч билээ... 

	— Тэр эцэг нь тэгээд яав? Ерөөсөө уучлаагүй хэрэг үү? гэж Анна Андреевна асуув.

	— Уучлаагүй ээ! гэж Нелли биеэ албадан зовлонтой дуугараад, — Ээж нас барахаасаа долоо хоногийн өмнө намайг дуудаж «Нелли, чи дахиад нэг, сүүлчийн удаа өвөөдөө оч доо. Тэгээд над дээр ирж уучилж хайрла гэж гуйлаа. Ээж минь хэд хоногоос үхэх нь байна, тэгээд би гав ганцаараа үлдэх нь байна гэж хэл. Чи бас ээж үхэх нь... хэцүү байна гэж хэл» гэлээ. Би өвөөгийнд очиж хаалгыг нь тогшвол, өвөө хаалгаа онгойлгож намайг хармагцаа хаалгаа хаахаар завдахад нь би хаалганаас нь хоёр гараараа зуураад «Ээж минь үхэж байна, таныг ирээч гэж байна, та яваач!» гэж чарлав. Гэсэн ч өвөө намайг түлхчхээд хаалтаа хав хийтэл хаачихлаа. Би ээждээ буцаж ирээд хажуугаар нь хэвтэж тэврээд, юу ч дуугарсангүй... ээж ч бас намайг тэврээд юу ч асуусангүй... гэлээ.

	Тэгтэл Николай Сергеич өрөөсөн гараараа арай хийж ширээ тулан босоод биднийг нэг л хачин, маанагласан харцаар тойруулан ширтсэнээ тамир нь барагдсан мэт сандал дээрээ лагхийтэл суучхав, Анна Андреевна түүнийг хэдийнээ харахаа больж, Неллийг тэвэрч уйлагнан байлаа...

	— Ээж сүүлчийн өдрөө нас барахынхаа өмнөхөн, үдэш болж байхад намайг дуудаж гараас минь бариад «Нелли, би өнөөдөр үхнэ» гэж хэлчхээд өөр юм ярих гэсэн боловч чадсангүй. Миний харахад, намайг гэнэт харахгүй байгаа юм шиг болж, ганцхан гарыг минь л чанга барьж байв. Би сэмээрхэн гараа сугалж аваад байраасаа гүйн гарч, замын турш гүйсээр өвөөгийндөө хүрлээ. Өвөө намайг хармагцаа сандлаасаа год үсрэн босож над руу харах нь маш айсан байдалтай нүүр царай нь тэр аяараа үнсэн хөх болж, хамаг бие нь салганав. Би түүний гараас шүүрэн барьж «Одоохон үхлээ» гэж л хэллээ. Тэгтэл өвөө гэнэт сандчин хөдөлж, тулуураа шүүрч аваад миний хойноос гүйлээ. Бүр бүрхээ ч мартаж орхиж, гадаа хүйтэн байсан цаг. Би бүрхийг нь шүүрч аваад өмсүүлж, хоёулаа гадагш гүйлдэн гарав. Би түүнийг яаруулж, та зөөврийн тэрэг хөлсөлж аваач, ээж маань хариугүй үхэх нь байна гэж хэлэв. Гэтэл өвөөд байгаа мөнгө нь ердөө л долоохон копейк байжээ. Тэр зөөвөрчдийг зогсоож, үнэ хэлэлцэж үзэвч цаадуул нь зөвхөн доог хийж Азоркийг ч бас дооглоод байлаа. Азорка бидэнтэй цуг гүйж, биднүүс ч гүйсээр байлаа. Өвөө эцэж амьсгаадсан ч яарсаар, гүйсээр л байв. Тэгснээ гэнэт ойчиход нь бүрх нь өнхрөв. Би түүнийг өргөж дэмнэн босгоод, малгайг нь дахин өмсүүлж сугадан явсаар бүр шөнө болж байхад нэг юм ирэхчээ боллоо...

	Гэвч ээж минь нэгэнт өнгөрчихсөн байлаа. Өвөө түүнийг үзмэгцээ гараа сарвагасхийлгээд салганан зогсчхоод юу ч дуугарсангүй. Тэгэхээр нь би амьгүй ээждээ дөхөж очоод, өвөөгийн гараас дугтчин «За тэр дээ, та ёстой муухай санаатай, хатуу харгис хүн юм, май хар!... Хар үүнийгээ!» гэж хашхиртал, өвөө нэг муухай хашхираад үхсэн мэт шалан дээр ойчлоо... гэж ярилаа.

	Нелли босон харайж, Анна Андреевнийн гарыг тавиулаад, бидний дунд цонхийж цайж, тамирдаж тэнхээдэн, их л айсан байдалтай зогсчхов. Гэвч Анна Андреевна түүн рүү ухасхийн хүрч дахин тэврээд

	— Би, би одоо чиний ээж болно, Нелли чи миний хүүхэд болно! Тийм ээ, Нелли, хоёулаа явъя, энэ бүх хатуу харгис, муухай санаатай улсыг хаяад явъя! Хүмүүсийг даапаалбал даапаалж л байг, гайгүй бурхан эдэнтэй тооцох байлгүй... Явъя, Нелли эднээс зайлъя, явъя!...гэж нэг л зоригжсон мэтээр хашхирлаа.

	Би ер түүнийг, өмнө нь ч хойно нь ч тийм байхыг огт үзээгүйн дээр хэзээ нэгэн цагт тэгж их сэтгэл хөдлөх юм шигээр санаж яваагүй билээ. Николай Сергеич суусан чигээрээ нуруугаа цэхлэн өндийнгөө

	— Хаачих нь вэ, Анна Андреевна? гэж дуугаа тасалдуулан асуувал

	—Түүндээ, охиндоо, Наташадаа! гэж хашхираад, Неллийг хаалга өөд чирлээ.

	— Байз, байз, хүлээгээрэй!

	— Хүлээх юм ер байхгүй, хатуу харгис, муухай санаат минь! Би ч зөндөө харлаа, тэр ч зөндөө хүлээлээ, харин одоо баяртай...

	Эмгэн ингэж хэлчхээд эргэж, нөхөр өөдөө хараад мэл гайхаж хоцров. Николай Сергеич өмнө нь зогсоод бүрхээ авч тамиргүйдэж салгалсан гараар пальтогоо өмсөх гэж сандчин оролдохчоо болж байх нь тэр.

	— Энэ чинь чи... чи надтай цуг явах нь уу? гэж эмгэн дуу алдаад, царайчлах байдлаар таг чиг болж, ийм сайхан явдалд үнэмшиж ядсан мэт итгэлгүйхэн харав.

	— Наташа, миний Наташа хаа байна! Хаа байна! Охин минь хаа байна! гэсэн дуун өвгөний цээжнээс гэнэт гарч, миний өгсөн тулуурыг шүүрч аваад хаалга өөд ухасхийлээ.

	— Уучиллаа! Уучиллаа! гэж Анна Андреевна хашхирав.

	 


IX бүлэг

	 

	Гэвч өвгөн босгондоо хүрсэнгүй. Хаалга түргэн онгойж, цонхигор царайлж, халуурсан мэт гялалзсан нүдтэй Наташа өрөөнд хар гүйхээрээ орж ирэв. Түүний даашинз үнгэгдэж үрчийгээд, бороонд шалбайтал цохиулжээ. Толгойдоо тавьсан алчуур нь ар шил рүү нь унаж, задарч, сэгсийсэн өтгөн буржгар үсэн дээр нь борооны том том дусал бөнжийлдөж харагдав. Тэр гүйн ормогцоо аавыгаа хараад, гараа алдалж, дуу тавин өмнө нь өвдөг сөхрөн уналаа.

	Гэвч өвгөн түүнийг унагалгүй тэврэн авав! Өвгөн охиноо хав барьж, хүүхэд лүгээ адилаар өргөөд өөрийнхөө сандалд авчирч, суулгангуутаа өөрөө өмнө нь сөхрөн унав. Тэгээд охиныхоо гар, хөлийг үнсэж гарав. Өвгөн түүнийгээ, охиноо, Наташагаа дахин харж, дахин сонсож байгаадаа, ингэж дахин нэг дор байгаадаа итгэж ядсан юм шиг үнсэж үнэрлэхийг яарч, сайтар харж авахыг яарчээ! Анна Андреевна эхэр татан, Наташийг тэвэрч аваад, толгойг нь цээжиндээ наан, тэвэрсэн чигээрээ, үг ч дуугарч чадахгүй таг болчихлоо.

	Өвгөн Наташийн гарыг барьж, хайрлаж дурласан адилаар эцэнхий цонхигор боловч сайхан царай, нулимс гялтганах нүдийг нь ширтэн

	— Хонгор минь!... Амь нас минь!... Баяр баясгалан минь...! Үр минь! гэж учир замбараагүй давтан хэлснээ дахиад дуугүй болж, охин өөдөө өхөөрдөж энхрийлэн ширтээд — Турчихсан гэж надад юугаа яриад байв аа! гэж түргэхэн дуугарч, хүүхэд шиг инээмсэглэн, охиныхоо өмнө сөхрөн суусан хэвээрээ бидэнд хандаж, — Туранхай, цонхийж цайх нь цайжээ, гэхдээ л та нар хар л даа, ямар хөөрхөн байна вэ дээ? Урьдынхаасаа ч улам илүү дээр болсон байна шүү дээ, тиймээ, улам сайхан болсон байна! гэж нэмж хэлээд сэтгэлийн өвчин, баяр баясгалангийн өвчинд зүрх сэтгэл нь хоёр хуваагдах мэт болоход өөрийн эрхгүй дуугүй боллоо.

	— Аав аа, босогтун! Босогтун гэм, би ч гэсэн таныг үнсмээр байна шүү дээ... гэж Наташийн хэлэхэд

	— Ай хонгор минь! Аннушка чи сонсож байна уу, үгүй юү, ямар сайхан хэлэв ээ гээд чичирхийлэн тэвэрлээ.

	— Үгүй, Наташа, чиний зүрх намайг уучиллаа гэдгийг сонсон сонстлоо би чиний хөлийн доор хэвтэж байх ёстой хүн. Яагаад гэвэл би одоо чамаас хэзээ ч уучлал хүлээх ямар ч гавьяагүй хүн! Би чамайг хөөж тууж, харааж зүхсэн, Наташа чи сонсож байна уу, би чамайг харааж зүхсэн ,би чамайг ингэсэн байна шүү дээ!... Гэтэл чи, чи. Наташа минь, тэгж харааж зүхсэнийг минь үнэмшсэн байна! Үнэмшсэн байна, тийм биз дээ! Үнэмших хэрэггүй байсан юм! Үнэмшихгүй л байх байсан, зүгээр л үнэмшихгүй байх байсан! Хатуу сэтгэл ээ! Чи наддаа юунд ирсэнгүй вэ? Чамайг яаж тосож авахыг минь чи мэдэж байсан шүү дээ!... Ай, Наташа, би чамд урьд нь ямар хайртай байлаа даа гэдгийг санаж байгаа байх. Гэтэл одоо энэ бүх хугацаанд би чамайг урьдынхаасаа хоёр дахин, мянга дахин илүү хайрласан шүү! Би чамайг мах цуснаасаа хайрласан! Дотор сүнсээ цустай нь сугалан авч, зүрхээ хага яраад хөлийн чинь доор хаях сан!,. Ай, миний баяр баясгалан!

	— Та тэгээд намайг үнсээч дээ, хатуу харгис хүн минь, уруулыг минь, нүүрийг минь, ээжийн үнсэж байгаа шиг үнсээч дээ! гэж Наташа сулбуухан тэнхээ муутай ч баярын нулимс бялхсан хоолойгоор дуу алдав.

	— Нүдийг чинь бас! Нүдийг чинь бас! Урьд яадаг байсныг санаж байна уу гэж өвгөн охинтойгоо удтал таашаан тэврэлдсэнийхээ дараа дахин давтан хэлж, — Ай Наташа! Чи биднийгээ зүүдэлдэг байсан уу, үгүй юү? Тэгвэл би чамайг бараг л шөнө болгон зүүдэлдэг байсан, чи шөнө болгон наддаа ирдэг байсан би чамайг харж уйлдаг байсан, чи дөнгөж арван настай байхдаа, төгөлдөр хуураар дөнгөж тоглож сурч байхдаа, чи мөн ч жижигхэн байж дээ, богинохон даашинзтай, хөөрхөн шаахайтай, улаахан гартай... тэгэхэд гар нь тийм улаахан байсныг санаж байна уу, Аннушка! Чи хүрч ирээд өвөр дээр минь сууж, би чамайгаа тэвэрснийг санаж байна уу? Чи ер нь, муу санаатай охин юмаа! Намайг харааж зүхээд, хүрээд очлоо ч гэсэн тосож авахгүй байх гэж чи бодсон байна!... Гэтэл би байна аа... Наташа чи сонс л доо, би байнга чам руу очдог байлаа шүү дээ, ээж чинь ч мэдээгүй, ер хэн ч мэдээгүй. Заримдаа цонхны чинь доор зогсоод хүлээдэг, заримдаа гадаа хаалганы чинь ойролцоо явган зам дээр зогсоод, өнжүүт хонуут шахам хүлээдэг байлаа! Чамайг гараад ирэхгүй байгаа даа, холхноос нэг харах сан гэж хүсдэг байлаа! Тэгэхэд чиний өрөөний цонх оройдоо гэрэлтэй байх нь олонтоо харагддаг сан. Наташа минь, тэгж би хэчнээн ч үдэш орой явж, ядахдаа гэрэлтэй гэгээтэй байхыг чинь харж цонхонд тусах сүүдрийг чинь харж, шөнө тайван сайхан нойрсог доо гэж ерөөхийн тулд гарч явдаг байв даа. Харин чи намайг шөнө тайван сайхан нойрсог доо гэж ерөөж байсан уу, үгүй юү? Намайгаа боддог байв уу, үгүй юү? Намайг цонхны доор байхад сэтгэл чинь мэддэг байв уу, үгүй юү? Би өвлийн хүйтнээр хэчнээн ч удаа танай шатаар өгсөж, харанхуй пинд зогсоод, хаалганы цаанаас дуу нь сонсогдох юм биш байгаа даа, инээх нь дуулдах юм биш байгаа даа гэж чагнан байв даа. Чамайг зүхсэн үү, би? Тиймээ, би тэр нэгэн үдэш чам дээр очиж, уучлах бодолтой явснаа хаалган дээрээс чинь эргэж билээ... Ай Наташа минь! гэв.

	Өвгөн босоод Наташийг сандлаасаа босгож, цээжиндээ шахан чанга гэгч тэвэрч дуу алдан

	— Дахиад энүүхэнд минь, зүрхний минь дэргэдхэн байна! Аяа бурхан чамд, бүх юмны төлөө бүх юмны төлөө, уурласны чинь төлөө, бас өршөөсний чинь төлөө баярлалаа!... Бас аадрын дараа гарч, биднийг гийгүүлж гэрэлтүүлсэн нарны чинь төлөө баярлаж байна! Энэ бүх цаг хугацааны төлөө баярлалаа! Аяа! Бид доромжлогдлоо ч гэсэн, бид басамжлагдлаа ч гэсэн дахиад хамт байна, тэр бардам дээрэлхүү хүмүүс, биднийг доромжилж басамжилсан хүмүүс одоо бах таваа хангавал хангаж л байг! Тэд биднийг буруушаавал буруушааж л байг! Битгий ай, Наташа... Бид гар гараасаа барилцан явъя, би тэднүүст, энэ бол миний хайртай, миний дахин дахин хайрласан, миний нүгэлгүй ариухан охин байгаа юм, та нарт басамжлагдаж доромжлогдсон ч миний хайрыг татсаар байгаа, үеийн үед, үрийн үрд сайн сайхан яваг гэж ерөөх охин минь юм шүү!... гэж хэлнэ гэв.

	— Ваня! Ваня!... гэж Наташа эцэгтээ тэврүүлсэн чигээрээ над руу гар сунган сулхан дуугарлаа.

	Аяа! Би түүнийг тэрхэн минутад намайг санаж, намайг дуудсаныг нь би хэзээ ч үл мартана!

	— Нелли хаана байна вэ? гэж өвгөн ийш тийш харан асуусанд

	— Хүүе, хаана байдаг билээ? Хөөрхий минь! Бид чинь орхичихсон байна шүү дээ! гэж эмгэн дуу алдав.

	Гэтэл Нелли өрөөнд байсангүй. Тэр мэдэгдэлгүй унтлагын өрөө рүү орчихсон байжээ. Бүгдээрээ тийшээ орлоо. Нелли хаалганы арын буланд зогсоод, биднээс эмээж хоргодсон байлаа.

	— Нелли, чи яав аа, үр минь! гэж өвгөн дуу алдаад түүнийг тэврэхээр завдав. Гэвч Нелли нэг л удаанаар түүний өөдөөс ширтэн байв...

	 Тэгснээ гэнэт ухаан нь гарчихсан юм шигээр

	— Ээж ээ, ээж хаана байна? Миний ээж хаана байна, хаана байна? гэж дахин нэг хашхираад чичивгэнэсэн гараа бидэн өөд сарвайв. Тэгтэл гэнэт түүний цээжнээс аймаар муухай авиа гарч, нүүр ам нь татвалзан хөдлөөд аймшигтайгаар ухаан алдан хөсөр уналаа...

	 

	 


ТӨГСГӨЛ

	 

	ЭЦСИЙН ДУРТГАЛ

	 

	Зургаадугаар сарын дунд үе. Бүгчим халуун өдөр. Хотод байж суух аргагүй. Шороо шохой, барилга засвар, улайстал халсан чулуу, уур утаанд хордсон агаар... Гэтэл хаа нэгтээ тэнгэр нүргэлсэн нь юутай баярлам байв аа! Аажимдаа тэнтэр бүрхэж, салхи хөдөлж, хотын шороо тоосыг хуйлруулан тууж эхлэв. Эхлээд хэдэн том дусал газар унаж, дараагаар нь гэнэт хамаг тэнгэр хага ярагдах шиг болмогц хотын дээрээс бүхэл бүтэн гал мөрөн бууж ирэв үү гэмээр асгаж мэдэв. Хагас цаг болоод дахин нар гийхэд би өмгөр муу өрөөнийхөө цонхыг нээж, цэнгэг агаарыг, эцэнхий цээжээрээ ховдоглон амьсгаадав. Би тийнхүү таашаан жаргахдаа, үзэг цаасаа ч, хамаг ажил хэргээ ч, хэвлэлийнхээ даамлыг ч орхичхоод Васильевскийн арал руу, өөрсдийнхөн дээрээ гүйж очъё гэж бодогдлоо. Гэхдээ тийм сайхан бодол хэдий их байсан ч, тэмүүлсэн сэтгэлээ юутай ч болов дарж чадаад дахиад л бичиг цаас руугаа нэг л адтай хортойгоор дайрч ямар ч л болов дуусгая гэж тэмүүллээ! Хэвлэлийн даамал ингэхийг шаардаж, ингэхгүй бол мөнгө өгөхгүй байв. Намайг тэнд хүлээж байгаа, гэхдээ би орой завтай ёстой нэг салхи шиг чөлөөтэй болно, гурван хэвлэлийн хуудас хагас юм тувт сууж бичсэн сүүлчийн хоёр өдөр, хоёр шөнийн шанг өнөө орой хүртээх болно гэж бодлоо.

	Тийнхүү сая нэг юм ажлаа дууслаа. Үзгээ тавиад босоход ууц нуруу, хавирга сүврэгээр хөндүүрлэж, тархи толгой жаахан эргүүтсэн мэт байв. Тэр минутад миний тархи мэдрэл ихэд эмх цэгцээ алдаж, «Ийм их хүч дайчлахыг ямар ч бие даах ёсгүй юм, яагаад гэвэл энэ бол байж болшгүй зүйл» гэж өвгөн докторын минь хэлсэн эцсийн үг чихнээ сонсогдох шиг боллоо. Гэтэл тэр нь одоохондоо боломжтой байгаа ажээ! Миний толгой эргээд... би хөл дээрээ арай ядан зогсож байв. Гэвч баяр баясгалан, хязгааргүй баяр баясгалан цээжийг минь дүүргэв. Тууж минь бүрэн дуусаж, хэвлэлийн даамал хэдийгээр надаас ихээхэн авлагатай ч гэсэн, гартаа орсон олзыг үзмэгцээ хэдэн бор юм, ядахдаа тавин рубль алган дээр тавих нь тавих биз гэж бодогдлоо. Би ер нь тийм хэмжээний мөнгийг барьж үзээгүй зөндөө удсан шүү дээ!... Би баяр хөөр болон бүрхээ шүүрэн авч, гар бичмэлээ сугавчлаад, эрхмийн дээд Александр Петровичийгоо гэрт нь барьж авах санаатай ухаан малгайгүй харайлгалаа.

	Би түүнийг барьж авах нь авлаа, гэхдээ л гарах гэж байхад нь тааралдав. Тэр, мөн л нэг утга зохиолын биш боловч маш ашигтай наймаа хэлэлцээд дөнгөж сая дуусаж ажлын өрөөндөө хоёр цагийн турш сууж ярилцсан нэг муу хар халтар жүүдийг үдэж мордуулаад, надтай элэгсэг гар барин мэндэлж, эелдэг дотно хоолойгоор хүнгэнүүлэн миний биеийг асуулаа. Энэ бол, тоглоом биш, их сайн хүн, надад олон юман дээр ач тус болсон хүн билээ. Утга зохиолд зөвхөн хэвлэлийн даамлаар л насаараа байгаа нь түүнд ямар буруутай юм бэ? Утга зохиолын хэвлэлийн даамал л байх хэрэгтэй гэж мэдээд орхисон байна. Тэгэхдээ тун цагаа олсон шүү. Ийм хэвлэлийн даамал байсанд нь магтан алдаршуулбал зохилтой санж.

	Тэр нь миний тууж дууссаныг мэдэж, ингэснээр номын маань дараачийн дугаар гол хэсэгт орох болсонд таашаан инээмсэглээд, намайг яаж дуусгаж амжив аа хэмээн гайхахдаа хөөрхөн шоглоод авав. Тэгснээ надад тавин рубль гаргаж өгөхөөр төмөр авдар руугаа очив. Тэгэхдээ бас дургүй хүрэм өөр нэг данс сарвайж, миний сүүлчийн туужийн талаар ганц хоёр юм дурдсан шүүмжлэлийн хэсэг дэх хэдэн мөрийг харуулав. 

	Харсан чинь «хуулан бичигчийн» өгүүлэл байлаа. Намайг муулсан гэхэд муулаагүй, магтсан гэхэд магтаагүй байсанд, би их додигор болов. Гэхдээ бас ч тэр «хуулан бичигч» миний зохиолоос «хөлс үнэртэж байна, өөрөөр хэлбэл түүн дээрээ дэндүү их хөлс гаргаж, хөдөлмөрлөж, нэгд нэгэнгүй засаж янзалж байгаа нь нялуун болгож байна гэсэн байл 

	Даамал бид хоёр инээлдэв. Би түүнд түрүүчийн туужийгаа хоёр шөнө бичсэн юм сан, одоо бол хоёр өдөр, хоёр шөнө гурав хагас хэвлэлийн хуудас юм бичлээ, намайг дэндүү хөшүүн байна, дэндүү удаан ажиллаж байна гэж байгаа «Хуулан бичигч» үүнийг минь мэддэг ч болоосой! гэж илтгэв. 

	— Гэхдээ Иван Петрович та өөрөө буруутай байна аа. Ингэж шөнөдөө ажиллах болтлоо юунд алгуурлаж цаг гарзадна вэ? гэж надаас асуув. 

	Александр Петрович бол сайн нь сайн хүн, гэхдээ өөрийнх нь утга зохиолын талаарх бодлыг нэвтэрхий ойлгодог гэж үзсэн чухамхүү тэр хүмүүсийнхээ өмнө онгирох гэдэг онцгой нэгэн сул талтай хүн байлаа. Гэвч би түүнтэй утга зохиолын талаар шүүн хэлэлцэх сонирхол байсангүй тул мөнгөө авмагц малгайгаа өмсөхөөр завдав. Александр Петрович Арал руу, зусландаа очих гэж байсан болохоороо намайг Васильевский руу явахыг сонсоод сүйхэндээ суулгаж хүргээд өгье хэмээн эелдэгхэн хэлэв. 

	— Би чинь шинэ сүйхтэй болсон шүү дээ. Та үзээгүй юү? Их сайхан сүйх гэж хэллээ. 

	Бид хоёр гадаа хаалгаар гарч ирэхэд үнэхээр их сайхан сүйх хүлээж байв. Ер нь Александр Петрович түүнийг авсан даруйдаа онц ихээр баясан, түүгээр ч үл барам өөрийн танилуудыг түүгээрээ тээх сэн, гэсэн сэтгэлийн дотоод хэрэгцээнд зарим талаар автагджээ. 

	Александр Петрович сүйхэндээ суусан хойноо дахиад л хэд дахин орчин үеийн утга зохиолын талаарх бодлоо ярилаа. Тэр нь надаас санаа зовохгүй, саявтар зохиолчдын хэн нэгнээс дуулсан бусдын янз бүрийн санаа бодлыг тайвуухан гэгчээр давтан ярих нь тэдгээрт итгэдэг бодлыг нь хүндэтгэдгийнх ажээ. Ийм үед заримдаа мань хүн гайхмаар зүйлийг хүндэтгэх удаа тохиолдоно. Бас бусдын бодлыг буруутгаж ярих юм уу, эсвэл түүнийг хэлэх газар нь хэлэхгүй, холион бантан болгоно. Би дуугүй сууж, сонсон байхдаа хүн гээч амьтны сонирхол дур олон янзыг гайхан явлаа. «Энэ хүн мөнгө хураагаад л байвал боллоо шүү дээ, гэтэл тийм биш, түүнд алдар цуу, утга зохиолын алдар цуу, сайн, хэвлэгч, шүүмжлэгчийн алдар цуу хэрэгтэй байх нь ээ! гэж битүүхэн бодож явлаа. 

	Тухайн тэрхэн минутад Александр Петрович хоёр гуравхан хоногийн өмнө надаас дуулж, түүнээс болж хоёр гуравхан хоногийн өмнө надтай маргалдаж байсан утга зохиолын талаарх нэгэн санал бодлыг одоо болоход өөрийнхөө болгочихсон, дэлгэрэнгүй гаргаж тайлбарлах гэж махарч явлаа. Гэхдээ ингэж мартамхай загнадаг нь Александр Петровичид түр зуур тохиолддог байсан бөгөөд ийм гэм халгүй дутагдлаараа өөрийнхөө бүх танилын дунд нэртэй болсон хүн байлаа. Тэр нь одоо сүйх дотроо уран цэцэн үг урсгаж явахдаа юутай баяртай, хувь заяандаа юутай хангалуун сэтгэл өег тавтай явав аа! Тэр бас утга зохиолын талаар эрдэм мэдлэгтэй яриа үүсгэж, тэр ч байтугай зөөлөн аятайхан аргил хоолой эрдэм мэдлэгтэйг санагдуулна. Тэгсээр байгаад аяндаа бөөрөнхийлж эхлэн, манай утга зохиолд, ерөөсөө аль ч утга зохиолд, хэзээ ч, хэн ч шударга, даруу байх аргагүй, зөвхөн «харилцан бие биеэ намалдаглах явдал» л байна гэсэн хар хор үгүй, үл итгэгч үзэлд шилжинэ. Би бүр Александр Петрович бол аливаа үнэнч шударга зохиолчийг үнэнч шударга байсных нь төлөө тэнэг хүн гэдэггүй юмаа гэхэд адаглаад л мулгуу хүн гэж хэлэх юм байна гэж дотроо бодлоо. Гэхдээ энэ үзэл нь Александр Петровичийн онц хоргүй зангаас шууд үүдэн гарч байсан нь мэдээж. 

	Гэвч би түүний яриаг удаан сонссонгүй. Намайг Васильевскийн арал хүрээд сүйхнээсээ буулгахад нь өөрсдийнхөн рүүгээ гүйхээрээ очлоо. Арван гуравдугаар шугам ч, тэдний бяцхан байшин ч байдагтаа л байж байв. Анна Андреевна намайг хармагцаа хуруугаараа занаж, гараа сарвагануулан, чимээ шуугиан битгий гарга хэмээн «чшш» гэв. 

	Тэгээд надад шивгэнэн байж

	— Нелли дөнгөж саяхан унтлаа, хөөрхий амьтан! Битгий сэрээж үзээрэй, бурхан минь! Даанч сул амьтан байна шүү дээ, хөөрхий минь. Бид төлөөнөө нь айж байна. Одоохондоо гайгүй гэж доктор хэллээ. Ер нь таны энэ доктороос олигтой юм дуулшгүй нь ээ! Иван Петрович, та ингэж хэлэхэд нүгэлшээхгүй биз? Таныг их харлаа, үдийн хоолноор хүрээд ирэх байх гэж харлаа. Хоёр хоног ирсэнгүй шүү дээ!... гэхэд нь

	— Би хоёр хоног ирэхгүй гэдгээ уржигдар хэлсэн шүү дээ. Ажлаа дуусгах гээд л... гэж би Анна Андреевнад шивгэнэн хариулав. 

	Хоёр хоног ирсэнгүй шүү дээ!... гэхэд нь

	— Харин тэгээд өнөөдрийн үдийн хоолноор ирнэ гээ биз дээ! Тэгээд байдаггүй шүү, Нелли, тэнгэрийн элчхэн минь, зориуд хэвтрээсээ боссон, бид тохилог сандалд суулгаад, хоол болоход гаргасан чинь «Би та нартай цуг Ванийг хүлээх хүсэлтэй байна гэм» гэж хэллээ, гэтэл тэр Ваня маань байдаггүй. Мөдхөн зургаан цаг болох нь байна шүү дээ! Хаагуур дэмий хэсэв ээ? Ийм л зайгуул амьтад даа! Та үүнийг яаж зовоосон гэж санана, би бүр аргадах аргаа олохгүй байтал... ашгүй унтаад өглөө, хөөрхий минь. Бас ядахдаа, Николай Сергеич хот руу явчихсан байдаг (оройн цайнаар ирэх байх!), би ганцаараа сандарсан гэдэг нь... Иван Петрович минь, өвгөнд маань ажил олдох нь шиг байна, ганцхан Перлид гэж бодохоос л миний дотор хүйт даагаад явчих юм... 

	— Наташа хаана байна аа?

	— Цэцэрлэгт байгаа, охин минь, цэцэрлэгт байгаа! Та оч оч... Наташа минь бас л нэг биш байгаа даа... Нэг л ойлгохгүй байна... Ай, Иван Петрович, би сэтгэл санаагаар хэцүү байна шүү! Баяртай хөөртэй, санаа амар байна л гэх юм, гэтэл би түүнд нь итгэхгүй л байна.. Оч, оч. Ваня тэгээд ямар янзтай байгааг нь надад сэмхэн дуулгаарай... Сонсов уу?

	Гэтэл би хэдийнээ Анна Андреевнийн ярихыг сонсохоо байчхаад цэцэрлэг рүү гүйж явлаа. Тэр нь байшинтайгаа нэг хашаатай, уртаашаа хорин таван алхам, өргөөшөө мөн тийм, битүү ногоон цэцэрлэг байлаа. Тэнд гурван өндөр хөгшин саглагар мод хэдэн залуу хус, хэдэн бут голт бороос гадна, нэг хэсэгхэн бөөрөлзгөнө, хоёр хамар зэтгэнэ, хөндлөн гулд гаргасан хоёр нарийхан тахиралдсан зам байв. Өвгөн түүндээ учиргүй дуртай, удахгүй мөөг гарна гэж хэлнэ. Хамгийн гол нь Нелли тэр цэцэрлэгт их дуртай болсонд сандалтай хэвээр нь цэцэрлэгийн замаар байн байн явуулж, ер нь Нелли тэр айлын бурхан шүтээн нь болжээ. Тэгтэл ч Наташа гараад ирж намайг баяртай угтан өөдөөс минь гар сарвайв. Тэр юутай эцэнхий юутай цонхигор байв аа! Бас л өвчин эмгэгээсээ дөнгөж илаарьшиж байсан цаг шүү дээ. 

	— Бүрмөсөн дуусгав уу, Ваня? гэж надаас асуухад нь

	— Бүрмөсөн, бүрмөсөн! Оройжин, бүрэн завтай шүү гэв. 

	— За, яамай даа! Их яараа биз дээ? Муу болгоо юу?

	— Өөр яах вэ дээ! Гэхдээ, энэ зүгээр ээ. Ийм шаргуу ажлын үеэр миний тархи мэдрэл, нэг л онцгой цочруу болж ирдэг юм. Миний бодох сэтгэх уужуухан, мэдрэх чадвар сэргэлэн бөгөөд гүнзгий болж, тэр ч байтугай үг өгүүлбэр надад бүрэн захирагдаж ирдэг учраас тийм шаргуу ажлын үр дүн сайн болдог, ер нь бүх юм сайн болдог... 

	— Ай, Ваня, Ваня!

	Би Наташийг сүүлийн үед миний утга зохиолын амжилтад, миний алдар цуунд ихэд идэвхтэй, санаа зовонгуй ханддаг болсныг ахин дахин уншиж, миний цаашдын төлөвлөгөөг үгийн ташрамд асууж, надад холбогдуулж бичсэн шүүмжлэл болгоныг сонирхож, зарим нэгд нь уурлаж, намайг утга зохиолд дээгүүр байр эзлээсэй гэж голоосоо хүсдэг боллоо. Түүний тэр хүслэн маш хүчтэй бөгөөд туйлбартай илрэх болсонд би бүр түүний одоогийн баримтлалыг гайхаж байна. 

	— Ваня, би бүр бичсээр байгаад балрах нь ээ. Өөрийгөө албадаж байна чи, бичсээр байгаад баларч байна чи. Бас биеэ баллаж байна. С-ийг хар л даа, хоёр жилд нэг тууж бичиж байна, тэгэхэд N арван жилд ердөө л ганцхан роман бичлээ6. Гэхдээ эдний зохиол ямар гоёж янзалсан гэж санана! Хааш яаш хандсан газар нэг ч байхгүй гэж түүнийг хэлэхэд

	— Тийм дээ, тэд чинь дутуу дундгүй улс болохоороо хугацаанд баригдалгүй бичдэг юм. Тэгвэл би чинь өртөөний муу морь байхгүй юу! Гэхдээ, тэр бүхэн чинь шал дэмий зүйл байгаа юм! Найз минь, энэ яриагаа орхиё. За тэгээд, сонин юм алга уу? гэж би өөдөөс нь асуув. 

	— Их бий. Нэгдүгээрт, түүнээс захидал ирсэн. 

	— Дахиад уу?

	— Дахиад гэж Наташа дуугараад Алешаас ирсэн захидлыг надад өглөө. Тэр нь салж явснаас хойших гурав дахь захидал байв. Эхний захидлаа бүр Москвагаас бичсэн бөгөөд ёстой л нэг солиотой байсан юм шигээр бичжээ. Учир байдлаас болоод салах үедээ төлөвлөсөн ёсоороо Москвагаас Петербург рүү яавч буцаж очиж чадахгүй нь гэж тэр мэдэгджээ. Хоёр дахь захидалдаа Наташатай шалавхан шиг гэрлэх ёслол хийхийн тулд ойрын өдрүүдэд очно, энэ бол шийдсэн зүйл, ямар ч хүчээр буцаах аргагүй болсон зүйл гэж яаравчлан мэдэгджээ. Гэтэл бүх захидлын өнгө аясыг үзвэл цөхрөнгөө барж, хөндлөнгийн нөлөө түүнд бүрэн дарамт болж, өөрөө өөртөө ч нэгэнт итгэхээ болиод байгаа юм байна гэдэг нь тодорхой байлаа. Мөн түүний зэрэгцээгээр, Катя бол миний амьд бурхан болсон, ганцхан Катя л намайг тайтгаруулан дэмжиж байна гэж дурджээ. Би түүний сайх гурав дахь захидлыг шунамгайлан задаллаа. 

	Тэр нь хоёр хуудсанд, хэсэг бусаг, дүрэм журамгүй, хам хум, гаргахад бэрхтэйгээр, бэх нулимс хоёроороо халтартуулан байж бичсэн захидал байв. Наташийг би чамаас болилоо, чи намайг март гэснээр эхэлжээ. Чи бидний холбоо байх боломжгүй байна, хөндлөнгийн хорт нөлөө хамгаас ч хүчтэй байна, ер нь чи тэгж таарна, чи бид хоёр цуг байвал жаргахгүй, яагаад гэвэл чи бид хоёр чинь эн тэнцэх улс биш гэж батлахыг оролджээ. Гэвч тэссэнгүй, гэнэт хамаг бодол баталгаагаа орхиод төдхөн, захидлын эхний хэсгийг урж хаясан ч юм байхгүй, Наташийн өмнө гэмт хэрэгтэн гэдгээ хүлээж би бол баларсан этгээд, тосгонд хүрч ирсэн эцгийнхээ хүслийн өөдөөс босох тэнхэл үгүй амьтан гэж бичжээ. Тэр бас өөрийн зовлон шаналгааг үгээр илэрхийлж хүч хүрэхгүй байна гэж бичээд уг нь өөрийгөө Наташийг жаргуулах боломжтой хүн гэдгээ бүрэн ухамсарлаж байна гэж хүлээснээ чи бид хоёр бүрэн тэнцэх улс мөн гэж гэнэт баталж, эцгийнхээ зааврыг хэрсүү бөгөөд хорсолтойгоор няцааж гарчээ. Тийнхүү Наташа тэр хоёр айл гэр болоход хүрэх юм бол хоёулаа насан туршдаа мөн ч сайхан жаргана даа гэж зөндөө гоё юм тачаадан бичсэнээ өөрийгөө аймхай хулчгар байна гэж харааж зүхээд үүрд баяртай гэж төгсгөжээ. Уг зохиолыг их л зовж, өөрийн ухаангүй, бичсэн бололтой байна. Миний нулимс гүйлгэнээд ирлээ... Наташад, надад өөр нэг, Катиас ирсэн захидлыг өгөв. Тэр захидал тусгайдаа наагаастай ч, Алешийн захидалтай нэг дугтуйд иржээ. Катя зэгсэн товчхон хэдхэн мөрөөр, Алеша үнэхээр маш их гуниглаж, их уйлж, цөхөрч байх шиг байна, түүгээр ч үл барам бие нь жаахан муу байна, гэхдээ би цуг байсан цагт жаргах болно гэж мэдэгджээ. Түүний хамтаар Алешийг тийм амархан тайтгарчихна, гуниг нь ноцтой биш гэж битгий бодоорой гэж Наташад ойлгуулахыг чармайсан байлаа. «Алеша таныг хэзээ ч мартахгүй, ер нь ч хэзээ ч мартаж чадахгүй хүн дээ, учир нь тийм амар сэтгэлтэй хүн биш. Танд хязгааргүй хайртай, дандаа хайртай байх хүн байгаа юм, хэрвээ хэзээ нэгэн цагт танд хайргүй болчих юм бол, хэрвээ хэзээ нэгэн цагт таныг дурдахад уйтгарлахаа больчих юм бол би өөрөө төдхөн энэ хүнд хайргүй болчих байх... » гэж бичсэн байлаа. 

	Би хоёр захидлыг нь Наташад буцааж өглөө. Бид хоёр харц солилцоод юу ч дуугаралцсангүй. Эхний хоёр захиаг авсан үедээ ч тийм байлаа, ер нь ч бид хоёр хоорондоо тохиролцсон юм шиг одоо өнгөрснийг ярилцахаасаа зайлсхийдэг боллоо. Наташа тэсэж байхын аргагүй шаналж байгаа нь надад илэрхий байвч бусдад байтугай надад ч сэтгэлээ уудлан ярихыг хүссэнгүй. Наташа төрсөн гэртээ эргэж ирснээс хойш гурван долоо хоног халуурч дэмийрч хэвтээд сая л тэнхрэхчээ болж байсан үе шүү дээ. Бид хоёр, амьдралд маань удахгүй өөрчлөлт гарах гэж байгааг ч гэсэн бага ярьж өвгөн ажил олж байгаа ба бид мөд салах учиртайг Наташа мэдэж байсан хэр нь тийм л байлаа. Тэр хэдийгээр надад тун ч элэгсэг, халамжтай, байж, надад холбогдох бүх юмыг энэ бүх хугацаанд эрхлэн оролдож байсан хэр нь л тийм байлаа шүү дээ. Би эхлээд надад бүр хэцүү байлаа ч гэсэн өөрийнхөө талаар ярих ёстой юмыг ярихад минь цөмийг туйлын туйлбартай бөгөөд шаргуу анхааран байх нь өнгөрсний төлөө надад ач тус хүргэхийг хүсэж байна уу гэж бодогдлоо. Гэвч тэр хэцүү дарамт түргэн арилав. Тиймээс би түүнд шал өмнөө хүслэн байгаа байх нь, зүгээр л надад хайртай, бүр хязгааргүй хайртай байгаа юм байна, надгүйгээр байж чадахгүй, надад холбогдох бүх юманд санаа зовохгүй байж чадахгүй байгаа юм байна гэдгийг ойлгож, ер нь Наташа надад хайртайн адилаар охин дүү нь төрсөн ахдаа ийм хэмжээгээр хайртай байдаггүй байх гэж бодлоо. Удахгүй бидэнд тохиолдох хагацал түүний сэтгэлийг зовоож их л шаналааж байгааг би маш сайн мэдэж байв. Тэр нь бас намайг түүнгүйгээр байж сууж чадахгүйг мэдэж байлаа. Гэхдээ биднүүс болох гэж буй үйл явдлын талаар дэлгэрэнгүй ярилцдаг байсан хэр нь тэр тухайд дурсдаггүй байв... 

	Би Николай Сергеичийг сураглалаа. 

	— Удахгүй буцаж ирэх байхаа гэж бодож байна, цайн дээр ирнэ гэсэн юм сан гэж Наташа хариулав. 

	— Нөгөө очих ажлаа л хөөцөлдөж явна уу?

	— Тийм. Одоо ажил олдох нь ч эргэлзээгүй болжээ. Харин өнөөдөр гарч явах хэрэг баймааргүй юм шиг санагдах юм гээд бодол болсноо 

	— Маргааш явахад л болох байсан юм сан гэв. 

	— Тэгвэл юунд явсан юм бэ?

	— Намайг захидал авсан болохоор л... 

	Наташа хэсэг дуугүй байснаа

	— Ганц боддог нь би болоод байна. Ваня минь, тэр нь бүр надад хэцүү юм. Зүүд нойртоо ганцхан намайг л үздэг шиг байна, түүнээс гадна, намайг яаж байна, яаж сууж байна, одоо юу бодож байна? гэдгээс цааш юу ч бодохгүй байна гэдэгт би итгэж байна. Миний уйтгарлахыг ер андахгүй зовж байна. Заримдаа миний төлөө зовоогүй байгаа дүр үзүүлж биеэ эв хавгүй албадан, хөгжөөнтэй байдал гаргаж өөрөө инээж, бас биднийг инээлгэх гэж хичээдгийг нь би мэдэж байгаа юм чинь дээ. Муу ээж минь ч гэсэн тийм үед нь нэг л биш болж, бас л инээдэд нь итгэхгүй, хий санаа алдаад л байдаг юм... Тэгэхдээ эв хавгүйг нь яана аа... Гүндүүгүй хүн шүү! гэж инээж хэлээд, — Өнөөдөр намайг захидал авангуут л надтай харц тулгарахгүй гэж даруйхан зугтсан нь энэ дээ... Би түүнд аминаасаа ч илүү, хорвоогийн бүх юмнаас илүү хайртай шүү, Ваня гэж хэлээд доошоо харж, миний гарыг атгаад, — Бүр чамаас ч илүү... гэж нэмлээ. 

	Наташаг ярьж эхлэхээс өмнө хоёулаа цэцэрлэг дундуур хоёр дахин сүлжив. 

	— Өнөөдөр манайхаар Маслобоев ирсэн, өчигдөр ч бас ирсэн гэж түүнийг хэлэхэд

	— Тиймээ, ер нь танайхаас сүүлийн үед салахаа байсан шүү дээ гэвэл

	— Юунд ирээд байгааг нь чи мэдэж байна уу? Ээж түүний юунд нь ч юм бүү мэд итгээд байгаа юм. Ээж түүнийг тун их юм мэддэг (яагаа вэ дээ, нөгөө хууль мууль) аливаа хэргийг аргалж чадах хүн гэж боддог. Чи юү гэж бодож байна, одоо ээж ямар юм бодоод байна гэж санаж байна? Намайг ноёны хатагтай болсонгүй гэж тэрүүхэндээ их эмзэглэж, харамсаж байна. Энэ нь амар заяаг нь үзүүлэхгүй байхаар Маслобоевт цөмийг нь тооччихсон шиг байна. Энэ талаар аавтай ярилцахаасаа айгаад, Маслобоевыг юухан хээхнээр тус болж, хууль зүйн дагуу ч билээ нэг юм болгохгүй байгаа даа? гэж бодож байгаа юм. Маслобоев ч гэсэн дургүйлхэхгүй шиг байна, тэгээд л манай ээж түүнийг дарсаар дайлж хүндлээд байх болсон гэж Наташа мушийсхийн инээмсэглэж хариулав. 

	— Энэ хөгийн амьтнаас ч нэг болно доо. Ер нь чи яаж мэдсэн юм бэ?

	— Ээж өөрөө л үг алдаж.. цухуйлгасан юм чинь. 

	— Нелли яалаа? Яаж байна даа? гэж намайг асуувал

	— Ваня, би чамайг бүр гайхаж байлаа. Чи өдий болтол түүнийг сурагласангүй шүү! гэж Наташа зэмлэн хэлэв. 

	Нелли тэр айлынхны цөмийнх нь бурхан шүтээн болсон байжээ. Наташа түүнд жигтэйхэн хайртай болж, Нелли ч өөрт нь голгүй дотно болжээ. Хөөрхий ч амьтан бол доо! Нелли хэзээ нэгэн цагт ийм хүмүүстэй учирна гэж бодоогүй, хүмүүс өөрт нь ийм сайн болно гэж санаагүй явжээ. Би түүний хорсолд нэвчсэн зүрх дэвтэж сэтгэл санаа нь бид бүгдэд нэгдсэнийг баярлан үзлээ. Тэр нь өөрийг нь тойрон хүрээлсэн бүх нийтийн хайр халамж нэг л адтай халуунаар хариу хандах нь урьд өмнө түүнд бий болсон үл итгэх үзэл, хорсол, зөрүүд ашийнх нь шал эсрэг зүйл боллоо. Тэгэхдээ Нелли их л удаанаар зөрүүд ааш гаргаж, буцлан ирсэн эвлэрлийн нулимсаа биднээс зориуд удтал нууж байснаа сая л бүрмөсөн бууж өгч билээ. Эхлээд Наташийг дараа нь өвгөнийг хоёргүй сэтгэлээр хайрлах болов. Миний хувьд гэвэл түүний нэг чухал юм нь болж, намайг ирэхгүй удвал өвчин нь хөдөлдөг байв. Би гар хүрэхээ болиод орхичихсон ажлаа дуусгах гэж хамгийн сүүлд хоёр хоногоор холдохдоо түүнийг их л аргадаж, мэдээжийн хэрэг, тойруу замаар оролдоход хүрсэн юм. Нелли өөрийн дотоод бодлыг хэтэрхий шууд, хэтэрхий үнэнээр нь гаргаад хэлчихээс хараахан ичдэг байлаа... Нелли бид бүгдийн сэтгэлийг маш их зовоож байлаа. Бид олон таван үггүйгээр түүнийг Николай Сергеичийн байранд үүрд үлдэнэ гэж шулуухан тогтоцгоолоо. Гэтэл хөдөө тийш явах цаг ойртох тутам түүний бие улам улам дордов. Тэр нь надтай хамт хөгшчүүл дээр очсон өдөр буюу Наташа тэдэнтэйгээ эвлэрсэн тэр өдрөөс эхлэн муудаж эхэлсэн билээ. Гэтэл би яах билээ дээ? Угаасаа өвчтэй байсан хүүхэд шүү дээ. Урьд нь ч гэсэн өвчин аажмаар даамжирч байсан бол одоо бүр ч онцгой түргэн газар авч эхэллээ. Би ер түүний өвчнийг яг таг тодорхойлон хэлж мэдэх ч үгүй, чадах ч үгүй байна. Унадаг нь урьдынхаасаа улам олшрох нь олширчихлоо. Гэхдээ гол нь нэг хачин ядаргаа, хамаг тамир нь барагдах, байнга цочруу халуурч, тавгүй байдал зэрэг нь сүүлийн үед улам ч даамжирсаар бүр хэвтэрт орууллаа. Харин чингэж өвчин нь газар авах тутам өөрөө бидэнд улам ч энхрий ялдам, улам ч ний нуугүй болсон нь гайхмаар юм. Гурав хоногийн өмнө намайг орных нь дэргэдүүр өнгөрч явахад гараас минь барьж аваад бие рүүгээ татлаа. Өрөөнд өөр хүн байсангүй. Түүний нүүр халуу шатаж (аймаар их турж байлаа) нүд нь очтон гялалзаж харагдав. Тэгээд чичирхийлэн, учир зүггүй над руу тэмүүлэхэд нь би дээрээс нь тонгойвол чөрийсөн бор гараараа хүзүүгээр минь чанга тэврээд намайг чанга чанга гэгч үнсчхээд, дараа нь Наташийг оруулж ирэгтүн гэж төдхөн шаардлаа. Би Наташийг дуудав. Орж ирэхэд нь заавал орыг минь сандайл гэж суулгаад өөдөөс нь ширтэв... 

	— Би таныг нэг сайн хармаар байна. Би өчигдөр таныг зүүдэллээ, өнөө шөнө ч үзлээ... та дандаа миний зүүдэнд орох юм... шөнө болгон... гэж Нелли хэлэв. 

	Тэгээд нэг юмыг хэлэх гэсэн боловч дотроос нь болж өгөхгүй байгаа бололтой харагдав. Гэвч өөрөө тэр дотоод сэтгэхүйгээ ойлгохгүй, түүнийгээ яаж илэрхийлэхээ мэдэхгүй байлаа... 

	Тэр нь надаас гадна Николай Сергеичид бусдаас бараг л илүү хайртай байсан юм. Николай Сергеич ч гэсэн Наташийг хайрладагтайгаа бараг адилхнаар түүнийг хайрладаг байсныг хэлбэл зохино. Ер нь тэр, Неллийг баясгах инээлгэх гайхамшигтай чадвартай байлаа. Өвгөнийг түүн дээр ороод ирэв үү, үгүй юү л төдхөн инээдэм наадам, тэр ч байтугай зүггүйтэж эхэлнэ. Өвчтэй охин, хүүхэд шиг хөхиж баясаж өвгөнтэй маяглан, өвгөнийг шоглож, өөрийнхөө зүүд мүүдийг ярьж, заавал нэг юм санаж, өвгөнийг ч албадан яриулах тул өвгөн ч өөрцгүй, ихэд баярлаж, ханаж, «бяцхан Нелли охиноо» харах тусмаа өдөр болгон улам улам баясан тэнийдэг боллоо. 

	— Биднийг шаналсны төлөө бурхан энэ хүнийг бид бүгдэд илгээсэн юм шүү дээ гэж өвгөн нэгэн удаа Неллийн өрөөнөөс гарахдаа тайван унтаг гэж загалмайлан залбираад надад хэлж билээ. 

	Бид цөмөөрөө өдөр болгон оройн цагаар цугларахад (Маслобоев ч өөрцгүй бараг л орой болгон ирнэ), Ихменевийнхэнд голгүй дотно болсон өвгөн доктор ч, заримдаа ирдэг байв. Тэгэхдээ Неллийг сандалтай чигээр нь авчирч дугариг ширээнд суулгаж тагтныхаа хаалгыг онгойлгоно. Шингэх нарны шижир туяанд гийгүүлэгдсэн ногоон цэцэрлэг бүтнээрээ нүднээ тусах бөгөөд тэндээс өвс ногооны цэнгэг үнэр, саяхан дэлбээгээ дэлгэсэн голт бор анхилан сэнгэнэнэ. Нелли сандалдаа суусан чигээрээ бидэн өөд энхрийхэн ширтэж, бидний яриа хөөрөөг сонсоно. Заримдаа сэргэж, нэг мэдэхэд өөрөө юухан хээхэн ярьж эхэлнэ... Гэвч бид тийм үед нь түүний яриаг хэлэв түгшүүрлэн сонсох ба учир юун гэвэл тэрхүү дуртгал ярианд нь сөхөж боломгүй сэдэв хамаарагддаг байсан юм. Тамирдаж тэнхээдээд, салганаж чичирхийлсэн түүнийг өөрийнхөө түүхийг ярих ёстой болсон тэр өдөр би ч тэр, Наташа, ч тэр, хоёр хөгшин ч тэр цөм түүний өмнө буруутайгаа мэдэрч ухамсарласан билээ. Ялангуяа доктор тэгж дуртгал ярихын эсрэг зогсож, ярианы сэдвийг төлөв өөрчлөхийг хичээнэ. Тийм үед Нелли бидний чармайлтыг ойлгож байгаагаа мэдэгдэхгүйг хичээн, дотортой юм уу Николай Сергейчтэй инээдэм наадам болж эхэлнэ... 

	Гэлээ ч гэсэн түүний бие улам улам дордсоор байлаа. Тэр нь их л амархан баярлаж гомддог болов. Зүрхний цохилт жигд бус болж, доктор түүнийг тун удахгүй нас барж магадгүй нь гэж надад хэллээ. 

	Би сандарчих вий гээд тэр тухай Ихменевийнхэнд хэлсэнгүй. Николай Сергеич түүнийг аян замд хөдлөх үеэр бүрэн сайжирчихсан байх вий гэж бүрэн итгэж байв. 

	— За аав ч хүрээд ирлээ. Оръё доо, Ваня гэж түүний дууг сонссон Наташа хэлэв. 

	Николай Сергеич босго алхмагцаа л ердийн заншлаараа чанга чанга ярьж эхлэхэд Анна Андреевна сүрхий зангаж хориглов. Өвгөн ч төдхөн дуугаа аядаж, Наташа бид хоёрыг хармагцаа явсан хэргийнхээ үр дүнг яарсан байдалтайгаар шивгэнэж гарав. Тэр хөөцөлдсөн ажлаа өөрийн болгож авсан тул их л баяртай байлаа. 

	— Хоёр долоо хоноод явахад болох байх гэж өвгөн хэлээд, алгаа үрчин, Наташа руу санаа тавьсан байртай хулгайгаар хараад авав. Наташа хариу инээмсэглэн тэвэрсэнд өвгөний эргэлзээ хоромхон зуур сарнин ариллаа. Тиймээс ихэд баярлан

	— Явна даа, явна, нөхөд минь, явна даа! Харин Ваня чамаас салах л хэцүү байна... гэж хэлэв (ташрамд хэлэхэд тэр намайг бидэнтэй цуг яв гэж нэг ч удаа ам ангайгаагүй билээ. Уг нь түүний зан аашаар бодоход... бусад ямар ч үед буюу намайг Наташад хайртайг мэдээгүй байсан бол цуг яв гэх нь зайлшгүй байсан байх гэж бодогддог юм). 

	— За одоо яая гэх вэ, нөхөд минь, одоо яая гэх вэ! Ваня минь, надад хэцүү л байна. Гэхдээ нутаг солино гэдэг бид бүгдийг сэргээх байх... Нутаг солино гэдэг маань бүхнийг солино гэсэн үг шүү дээ гэж охин руугаа дахин нэг удаа хараад хэлэв. 

	Өвгөн үүндээ итгэж, итгэсэндээ баяртай байлаа. 

	— Нелли маань? гэж Анна Андреевнийг асуунгуут

	— Нелли юү? Яах вэ... хөөрхий амьтан жаахан муу л байна, гэхдээ тэр болтол эдгэрч таарах байлгүй. Одоо ч гэсэн дээрдээд байна. Ваня чи юу гэж бодож байна? гэж айсан мэт дуугараад, чухамхүү би л түүний эртэлзээг нэг тийш нь шийдэх ёстой юм шигээр над руу ширтэн харав. 

	— Яаж байна? Ямар унтав? Энэ тэр юм болоогүй биз? Одоо сэрсэн үү, үгүй юү? Анна Андреевна, биднүүс ширээгээ саравч доороо гаргасан нь дээр байхаа, халуун тогоогоо гаргаж ирээд бүгдээрээ сууцгаахад Нелли ч бидэн дээр ирнэ... Тэгвэл их догь болно. Одоо сэрчихсэн юм биш биз дээ? Би ороодохъё. Зүгээр л хараадахъя.... сэрээхгүй ээ, санаа битгий зов! гэж өвгөн Анна Андреевна дахиад гар зангахыг нь харан байж хэлэв. 

	Гэвч Нелли сэрчихсэн байжээ. Мөчийн дараа гэхэд бид цөмөөрөө ердийн заншлаараа, ширээ тойрчихсон сууцгааж үдшийн цайгаа ууж байлаа. 

	Неллийг сандалтай гаргаж ирлээ. Доктор ч ирлээ. Маслобоев ч ирлээ. Маслобоев том баглаа голт бор авчирчээ. Гэвч тэр нь нэг юманд санаа зовж, эгдүүцсэн байдалтай харагдав. 

	Мартсанаас. Маслобоев бараг л өдөр болгон ирдэг болсон байв. Ер цөмөөрөө, дан ялангуяа Анна Андреевна түүнд онцгой дотно болсон гэдгийг би нэгэнт өгүүлсэн билээ. Гэхдээ биднүүс Александра Семеновнын талаар ердөө ч үг цухуйлгадаггүй, Маслобоев өөрөө ч түүнийг дурсдаггүй байв. Александра Семеновна энэ хүний хууль ёсны гэргий нь болж хараахан амжаагүй байгааг Анна Андреевна надаас дуулаад, түүнийг хүлээж авах юм уу түүний талаар ярилцаж болохгүй юм байна гэж битүүдээ шийджээ. Тэр нь ч надад ажиглагдаж, Анна Андреевна өөрөө өөрийгөө илэрхий харуулаад өгч байлаа. Ерөөс Наташа дэргэд нь байгаагүй юм уу гол нь тэр зүйл тохиолдоогүй байсан бол тийм их нягт нямбай байхгүй ч байсан байж магадгүй юм. 

	Нелли тэр үдэш нэг л онцгой гунигтай түүгээр ч барахгүй нэг юманд санаа зовсон байдалтай, муухай зүүд зүүдлээд түүнээ бодож байгаа юм шиг байлаа. Гэхдээ л Маслобоевын бэлэгт маш их баярлаж, өмнө нь шилэн аяганд суулгаад тавьсан цэцгийг таашаалтайяа харан харан суув. 

	— Нелли чи цэцэгт их дуртай хүн байх нь ээ? гэж өвгөн хэлээд, — Байзнаарай! Маргааш л... за яах вэ, чи үзнэ ээ!... гэж баясан дуугарав. Нелли

	— Дуртай шүү, биднүүс манай ээжийг цэцэгтэй угтсанаа санаж байна. Ээж маань биднүүсийг тэнд (тэнд гэдэг нь гадаадад гэсэн үг байлаа) байхад нэг удаа өвдөөд бүтэн сар их муу байсан юм. Генрих бид хоёр, түүнийг хөл дээрээ босож, бүтэн сараар гараагүй байсан унтлагын өрөөнөөсөө анх удаагаа гарахад нь бүх өрөөгөө цэцгээр чимчихсэн байя гэж тохиролцсон юм. Бид ч тэр ёсоороо хийлээ. Ээж урьд орой нь бидэнд би маргааш заавал та нартайгаа цуг цай ууна гэж хэлсэн байв. Генрих их цэцэг авчирч, бид хоёр бүх өрөөгөө ногоон навч, цэцгэн хэлхээгээр чимлээ. Ороодог өвс ч байлаа, юу гэдгийг нь мэдэхгүй юм, зөндөө далбагар навчнууд ч байлаа хамаг юманд асаад байдаг навчнууд ч байлаа, бас том цагаан цэцгүүд ч байлаа, сэрүүн цэцэг ч байлаа, би түүнд бусад бүх цэцгээс илүү дуртай, сарнай, ёстой сайхан сарнайнууд ч байлаа, за тэгээд олон олон цэцэг байлаа л даа. Бид тэдгээрийг хэлхээ болгож тарааж өлгөөд, ваарт суулгахыг нь суулгалаа, бүр том торхонд суулгасан бүхэл бүтэн мод гэмээр цэцгүүд ч байлаа. Тийм цэцгүүдээ бид хоёр өөрийнхөө булангуудад, бас ээжийн суух сандлын дэргэд тавилаа. Тэгээд л ээж гарч ирмэгцээ гайхаж, маш их баярлалаа, Генрих ч бас баярласан... Би одоо түүнийг санаж байна... гэж ярив. 

	Тэр үдэш Нелли нэг л өлбөгөр сул, адгуу байв. Доктор түүнийг түгшүүрлэн ширтэвч тун их ярих дуртай байлаа. Тэр нь урьд нь тэнд амьдарч байснаа удтал, бүр үдшийн харуй бүрий болтол ярив. Бид түүний яриаг тасалсангүй. Тэнд ээж, Генрих хоёртойгоо зөндөө их явсан бөгөөд урьдын дуртгал ой ухаанд нь тод гэгч орж иржээ. Нелли цэнхэр тэнгэр, үзэж харж, явж үзсэн цас мөс бүрхмэл өндөр сүрлэг уулс, уулын усан хүрхрээний тухай сэтгэл догдлон ярьж, бас Итали орны нуур, тал хөндий, цэцэг мод, хөдөөгийн хүмүүс, тэдний хувцас хунар, хүрэн бор нүүр царай, хар нүдийг ярьж, мөн янз бүрийн хүнтэй уулзаж учирснаа, өөрсөдтэйгөө тохиолдсон учралуудыг ярилаа. Дараа нь том том хот, орд харш, гэв гэнэт түмэн өнгө цацруулдаг бүнхгэр оройтой өндөр сүмийн тухай, түүнчлэн номин тэнгэр, цэнхэр тэнгистэй өмнөдийн халуу дүүгсэн хотын тухай ярив... Нелли хэзээ ч ингэж өөрийн дуртгалыг дэлгэрэнгүй ярьж байгаагүй билээ. Бид түүнийг туйлаас хүчлэн анхаарч сонсов. Бид одоо болтол түүний бусад дуртгал буюу тархи толгой мансууруулам дарамт байдал, халдварт агаар, байнга бузар муухай халтартанги байдаг үнэт нандин танхимуудтай уйтгарт дүнсгэр хотыг, бүдэг ёлтгор нарыг өөрт нь ч тэр, ээжид нь ч тэр түмэн зовлон амсуулсан муухай хорон санаат, хагас галзуу хүн зоныг л сонссон байлаа. Тэгээд тэр хоёр чийгтэй бүүдгэр үдэш, муухай балиар хонгилдоо ядуу даржин орон дээрээ тэврэлцэн өнгөрснийгөө дурсаж, талийгаач Генрихийгээ бас бусад нутгийн гайхамшиг сайхныг санагалзан байсан нь миний сэтгэлд бууж ирэв. Тэрчлэн тэр бүхнээ ганцаараа, ээжгүйгээр Бубнова авгай зодож нүдэж, зэрлэг догшин харгисалж нухчин, муухай юм албадан хийлгэх санаатай байх үед дурсан санаж байсныг нь би сэтгэлдээ төсөөллөө... 

	Тэгсээр байгаад Неллийн бие эвгүйдэж эхэлсэнд түүнийг буцаагаад өрөөнд нь аваачлаа. Өвгөн их айж, ингэж их яриулснаас маань боллоо гэж уурсав. Нелли хагас муужралтын байдалд байна уу гэмээр уналтад оров. Тэр уналт нь хэд дахин давтагдлаа. Тэгсний эцэст надтай уулзана гэж шаргуу шаардав. Надад, ганцаарт минь хэлэх нэг зүйл түүнд байжээ. Нелли түүнийгээ сүрхий шаргуу гуйсан тул энэ удаад доктор маань ч гэсэн тэр хүслийг нь биелүүлэх хэрэгтэй гэж үзэж, цөм өрөөнөөс гарцгаалаа. 

	Хоёулхнаа үлдсэн хойноо

	— Ийм байна, Ваня, Эднүүс намайг өөрсөдтэйгөө цуг явна гэж бодож байгааг би мэдэж байна. Гэвч би явахгүй, яагаад гэвэл чадахгүй, би одоохондоо танайд үлдэнэ, би үүнийгээ л чамд хэлэх гэсэн юм гэж Нелли хэлэв. 

	Би түүнийг аргадаж эхлэв. Ихменевийнхэн чамд жигтэйхэн сайн шүү дээ, төрсөн охиноо л гаж үзэж байна, чамайг цөмөөрөө маш их өрөвдөнө, харин чи надтай цуг байх юм бол хэцүүднэ, би чамд маш хайртай нь хайртай, гэхдээ л чи бид хоёр холдохоос өөр арга мөр байхгүй гэж ятгав. 

	—Үгүй, тэгж болохгүй! Яагаад гэвэл би ээжийгээ зүүдэндээ байнга үзэж байна, ээж намайг эднүүстэй битгий яв, эндээ бай гэж байна, чи өвөөгөө ганцаарыг нь хаяж их нүгэл хийсэн хүн гэж байна, ингэж ярихдаа дандаа л уйлаад байх юм. Би эндээ байж, өвөө дээрээ очиж баймаар байна. Ваня минь гэж Нелли чаргууцалдлаа. 

	— Гэтэл чиний өвөө нас барсан шүү дээ, Нелли ээ гэж би түүний яриаг гайхан чагнаад хэлэв. 

	Нелли юм бодож, намайг сүрхий хичээнгүйлэн ажигласнаа

	— Ваня чи ярь. Өвөө яаж нас барсныг дахиад ярь. Юу ч орхилгүй цөмийг нь ярь гэв. 

	Би түүний шаардлагыг гайхсан боловч цөмийг нь нэгд нэгэнгүй тоочиж гарав. Би түүнийг дэмийрээгүй юмаа гэхэд наад зах нь уналтын дараагаар тархи толгой нь хараахан гүйцэд сэргээгүй байх гэж сэжиглэж байв. 

	Тэр нь миний ярихыг анхааран сонслоо. Миний ярианы туршид халуундаа сүртэй гялалзан байсан хархан нүд нь хэрхэн анхаарч, алдахгүй ажиглаж байсныг нь санаж байна. Өрөөнд хэдийнээ харанхуй болсон байв. 

	Цөмийг сонсож, дахин нэг бодоод шийдэмгий гэгчээр

	— Тийм биш ээ, Ваня, өвөө нас бараагүй байна! Ээж, түүнийг үргэлж ярьж байна, өчигдөр би ээжид «Өвөө маань нас барчихсан шүү дээ» гэж хэлэхэд ихэд гутарч уйлаад, дараа нь тийм биш ээ, хүн зориуд чамд тэгж хэлсэн байна, өвөө чинь, гуйлга гуйгаад л явж байна, «урьд чи бид хоёрын гуйдагтай адил гуйгаад явж байна, чи бид хоёр анх түүнтэй дайралдаж би өмнө нь унаж, Азорка намайг таньсан тэр л газраа явсаар байна... » гэж хэлсэн гэв. 

	— Энэ чинь зүүд, чи одоо өөрөө өвчтэй байгаа болохоороо ийм эвгүй юм зүүдэлж байна, Нелли минь гэж би түүнд хэлбэл

	— Би ч гэсэн бас үүнийгээ зүүд гэж үзээд хэнд ч хэлээгүй юм. Ганцхан чамд л цөмийг нь яримаар санагдлаа. Гэтэл би өнөөдөр чамайг ирэхгүй байхаар унтсан чинь үнэхээр өвөөгөө зүүдэндээ үзсэн гээч. Өвөө гэртээ суугаад намайг хүлээж байх юм, хачин аймаар хэрзийсэн юм суучхаад би хоёр хоног юу ч идсэнгүй, Азорка ч өөрцгүй гэж надад маш их уурлаж, намайг харааж байх юм. Тэр бас хамрын тамхи минь бүрмөсөн дууссан, тамхигүй бол байж чаддаггүй хүн гэж надад хэлэх юм. Ваня минь, нээрээ ч өвөө, ээжийг нас барснаас хойш очиход минь нэг удаа тэгж хэлсэн юм шүү. Тэгэхэд бие нь их муу, бараг юу ч ойлгохгүй байж билээ. Гэтэл өнөөдөр түүнээс ийм юм сонсоод, гүүрэн дээр очъё, гуйлга гуйж олсон хэдээрээ өвөөдөө талх, чанасан төмс, тамхи авч өгье гэж бодлоо. Тэгээд би тэнд зогсоод юм гуйж байхад, өвөө ойролцоохон явж байснаа жаахан алгуурлаж, над руу хүрч ирээд, хэчнээн юм цуглуулсныг минь харж харж, өөртөө авчих шиг болох юм. Үүгээр чинь талх авна, одоо чи тамхины мөнгө цуглуул гэж хэлэх юм. Намайг хэдэн юм цуглуултал, хүрч ирээд бас л надаас авчих юм. Би түүнд тэртэй тэргүй танд өгнө шүү дээ, би нууж хааж өөрөө авахгүй гэж хэлэхэд «үгүй, чи хулгайлна, чамайг хулгайч гэж Бубнова надад ярьсан юм, ийм учраас ч би чамайг хэзээ ч гэртээ авахгүй. Чи нэг тавтын мөнгө хааш нь хийв?» гэлээ. Надад итгэхгүй байхад нь гомдоод уйллаа. Гэтэл өвөө тэр л чигээрээ зүтгэж «Чи нэг тавтын мөнгө хулгайллаа!» гээд тэр дороо, гүүрэн дээр, зодож гарлаа, бүр айхавтар зодсон. Би ч зөндөө уйллаа... Тэгээд л одоо би түүнийг лав амьд, хаа нэгтээ ганцаараа явж намайг хүрээд ирэх вий гэж хүлээж байна гэж бодлоо шүү дээ, Ваня минь... гэж ярив. 

	Би дахиад л түүнийг аргадаж, ятган, ойлгуулахыг хичээсээр эцэстээ нэг юм ухааруулах шиг боллоо. Өвөөтэйгөө уулзаж зүүдлэх вий гэж бодоод одоо унтахаасаа айж байна гэж тэр хэлэв. Тэгснээ намайг чанга тэвэрлээ... 

	Бяцхан нүүрээ миний нүүрт наагаад

	— Ваня, би юу ч л гэсэн чамайг орхиж чадахгүй нь. Өвөө байдаггүй сэн бол би чамаас салахгүй гэж тэр хэллээ. 

	Гэрийн доторх хүмүүс цөм Неллийг унахад айцгаалаа. Би докторт түүний бүх зүүд зөнг сэмхэн ярьж, ер өвчний нь талаар юу бодож байгаагаа хэл гэж шууд тулган асуулаа. 

	— Хараахан мэдэгдэх юм ер үгүй байна. Би одоохондоо тааварлаж, эргэцүүлж, ажиглаж байна, гэвч... юу ч мэдэгдэхгүй байна. Ер нь эдгэрнэ гэх боломж байхгүй. Үхнэ. Таныг их гуйсан болохоор би эднүүст хэлэхгүй байна, гэхдээ надад өрөвдөлтэй байна. Маргааш эмч нарын зөвлөгөө хийе гэдэг саналаа тавина аа. Зөвлөгөөний дараа өвчин нь өөр тийшээ эргэж ч болох юм. Гэхдээ л би энэ охиныг өөрийн хүүхэд шиг их л өрөвдөх юм... Хөөрхөн, хөөрхөн ааштай охин шүү! Алиа хөөрхөн ааштайг нь яана! гэж доктор бодосхийн хариулав. 

	Николай Сергеич онцгой догдоллоо. 

	— Ийм байна аа, Ваня, би ийм юм бодлоо, Нелли цэцэгт их дуртай. Тэгэхээр байна аа? Маргааш сэрэхэд нь өнөөдөр ярьсантай нь адилаар, нөгөө Генрих тэр хоёрын ээжийг нь угтсан шиг өрөөгөөр дүүрэн цэцэгтэй угтацгаая... Түүнийг маш их сэтгэл хөдөлж байж ярьсан шүү дээ... гэж өвгөн хэлэв. 

	— Сэтгэл хөдлөх гэдэг үү. Сэтгэл хөдлөх л одоо энэ хүнд хортой доо... гэж намайг хариулахад

	— Тийм л дээ, гэхдээ баярлаж хөдлөх гэдэг өөр шүү! Хонгор минь, би чинь юм үзсэн толгой шүү, баясахад ер гэм байхгүй. Баясах гэдэг чинь өвчин эмгэгийг эдгээж, бие махбодыг сайжруулж болно... гэв. 

	Нэг үгээр хэлбэл, өвгөний бодож олсон зүйл өөрт нь дэндүү аятайхан санагдаж, бүр түүнээсээ болоод баяр хөөр болов. Түүнийг нь татгалзах ч аргагүй байлаа. Би доктороос зөвлөгөө хүсэв. Гэтэл түүнийг бодож эхлэхээс нь өмнө өвгөн саравчтай малгайгаа шүүрч аваад санаснаа хэрэгжүүлэхээр гарч гүйлээ. 

	Тэр гардаг дээрээ над руу эргэж

	— Хүүшээ, энүүхэнд нэг ургамлын хүлэмж бий. Баян хүлэмж. Цэцэрлэгчид нь цэцэг наймаалдаг юм, тун хямдхан авчхаж болно!... Бүр гайхмаар хямдхан гээч! Чи Анна Андреевнад сайн ойлгуул, тэгэхгүй бол мөнгө... зарлаа гэж дорхноо л уурлана шүү. За ингээд л... Аа тийм! Чи, найз, одоо хаачих гэж байна? гэдэг асуулт байна. Чи чинь яс салж, ажлаа дуусгаа биз дээ, гэр рүүгээ яараад яах юм бэ? Манайд хонооч, дээр жижиг өрөөнд ороод урд нь яадаг байлаа, санаж байна уу? Чиний хөнжил гудас, ор дэр тэр л янзаараа, гар хүрээгүй байж байгаа. Францын хаан шиг л унтана гэж мэдээрэй... Аан? Хоно л доо. Маргааш эртхэн босоцгооё, цэцэг авч ирнэ, тэгээд найман цаг гэхэд биднүүс бүх өрөөгөө чимчихнэ. Наташа ч хамжилцана, юмны эвийг олохдоо чи бид хоёроос илүү шүү. За, зөвшөөрч байна уу? Хонох уу? гэж асуув. 

	Би тэднийд хонохоор шийдлээ. Өвгөн ч ажлаа амжууллаа. Доктор, Маслобоев хоёр баяртай гэлцээд явав. Ихменевийнх эрт, арван нэгэн цагт унтдаг айл байлаа. Маслобоев гарахдаа бодлогоширсон байдалтай, надад нэг юм хэлэх гэснээ дараа болъё доо гэж хойшлуулав. Би хөгшчүүлтэй тайван нойрсохыг ерөөлцөөд дээшээ жижиг өрөөндөө орсон чинь Маслобоев байж байхтай дайралдаж гайхлаа. Тэр нь намайг хүлээн бяцхан ширээнд суугаад нэг ном эргүүлж байв. 

	— Замаасаа буцаад ирлээ, одоо ярьсан нь дээр санагдлаа. Аль вэ, наашаа суу. Нэг л тэнэг, тэр бүү хэл уур хүрмээр явдал болоод байна шүү дээ... Ваня минь. 

	— Юу болоо вэ?

	— Чиний тэр өөдгүй ноён чинь хоёр долоо хоногийн өмнө хүний уур хүргээд, одоо болтол уур гараагүй л явна. 

	— Юу, юу болсон гэнээ? Чи чинь ноёнтой харилцаатай хэвээрээ л байгаа юм уу?

	— За тэр дээ, «юу, юу болсон гэнээ?» гэнэ, юу болсныг нь бурхан л сайн мэдэх юм шиг аашлах юм. Чи, Ваня дүү минь, Александра Семеновна шиг юм. Яг л ингэнэ гээч, ер нь энэ сайн эмс үү... Би эмсийг тэвчиж чаддаггүй юм!... Хар хэрээ шиг гаагалаад л «юу, юу болсон гэнээ?» гэлцэнэ шүү. 

	— За чи битгий уурла л даа. 

	Би ерөөс уурлаагүй байна, аливаа юмыг ердийн нүдээр, өсгөж хэтрүүлэлгүй харах хэрэгтэй... Мэдэв үү. 

	Тэр надад уурласан хэвээрээ байгаа юм шиг жаахан дуугүй боллоо. Би ч яриан дундуур нь орсонгүй. 

	Маслобоев дахин ярьж эхэллээ. 

	— Харав уу, дүү хүү минь, би нэг юмны мөрөөр орлоо... Орлоо ч гэж дээ чухамдаа, мөрөөр орсон хэрэг биш, ямар ч мөр байгаагүй юм л даа, зүгээр надад тэгж санагдсан хэрэг. Санагдсан хэрэг ч гэж дээ, би зарим талаар эргэцүүлж бодоод Неллийг... магадгүй... За, нэг үгээр хэлбэл ноёны хууль ёсны охин гэж бодлоо. 

	— Яалаа гэж дээ!

	— За тэр, «Яалаа гэж дээ!» гэж хашхирах юм. Энэ хүмүүстэй ер нь юу ч ярьж болохгүй юмаа! гэж хашхичин, тэсэж байж ядан зангаад, — Би чамд ямар нэгэн нааштай юм ярьсан гэж үү, хоосон тархи минь? Неллийг ноёны хууль ёсны жинхэнэ охин гэж би чамд хэлсэн гэж үү? хэлсэн үү, үгүй юү?... гэв. 

	Би ихэд сэтгэл догдлон, түүний үг дундуур орж

	— Хонгор минь, чи сонс, битгий хашхирч үз, яг таг ойлгомжтойгоор яриадхаач. Бурхан үзэг, би чамайг ойлгоно. Энэ чинь маш чухал зүйл байна шүү дээ, бас тэгээд үр дагавар... гэсэн чинь

	— Чухам тэр үр дагавар нь л байна, гэхдээ ямар байх бол? Нотолгоо нь хаана байна? Энэ ч нэг л биш дээ, би одоо чамд нууцгайлан ярьж байна. Яагаад чамтай энэ тухай ярилцах болсныгоо сүүлд хэлэмз. Ингэхээр, тэгэх л хэрэгтэй болж байна. Дуугүй сонс, энэ бол цөм нууц зүйл гэдгийг сана... гэв. 

	Чи дуулж бай, юу юу болсныг. Бүр өвөл байхад, Смитийг нас барахаас өмнө, ноён Варшаваас буцаж ирмэгцээ л уг хэргийг эхэлсэн юм. Өөрөөр хэлбэл уг хэрэг аль эрт, бүр ноднин жил эхэлсэн. Тэгэхэд л ноён нэг юмыг эрж байсан бол одоо өөр юмыг хайж эхэлсэн байна. Ноён сэжүүрийг нь алдаж орхисонд л гол нь байгаа юм. Ноён Парист очоод Смитийн охиныг хаяж салснаас хойш арван гурван жил болжээ. Гэвч энэ арван гурван жилийн туршид түүнийг алдахгүй мөрдөж өнөөдөр яригддаг Генрихтэй цуг байсныг нь, Нелли гарч ирснийг нь, өөрөө өвчин эмгэгт баригдсаныг нь андахгүй мэдэж явжээ. Нэг үгээр хэлбэл цөмийг мэдэж байснаа гэнэт сэжүүрийг нь алдаж орхижээ. Тэр явдал Генрихийн үхсэний дараахан, Смитийн охин Петербургт ирэх гэж байх үеэр тохиолдсон шиг байна. Бүсгүй хэн гэдэг нэрээр ч Орост ирлээ гэсэн Петербургээс төвөггүй эргээд олох нь олох л байсан байлгүй. Яах вэ, түүний хилийн чанад дахь төлөөний хүмүүс нь худал мэдээ өгөөд мэхэлж орхижээ. Тэд, хүүхнийг өмнөд Германы нэг зэлүүд бөглүү хотод сууж байна гэж ноёнд мэдээлжээ. Тэдгээр төлөөний хүмүүс нь ч нэг хүүхнийг мөн гэж андуурч цалгардсанаас өөрснөө ч бас мэхлэгджээ. Ийм маягаар жил юм уу жил гаруй болжээ. Жил дуусах үеэр ноён эргэлзэж эхэлсэн байна. Зарим нэгэн баримтаар бол тэр хүүхэн нь Смитийн охин биш юм шигээр бүр эртхэнээс санагдаж иржээ. Одоо жинхэнэ Смитийн охин хаашаа алга болов? гэдэг асуудал гарч иржээ. Тэгээд түүний толгойд (бүр ямар ч баримтгүйгээр) Петербургт байгаа юм биш биз? гэдэг бодол ирж ирсэн байна. Тийнхүү хилийн чанадад сураглуулж байхынхаа хажуугаар эндээ өөр сураг тавьж байжээ. Гэхдээ дэндүү албан ёсны замаар хөөцөлдөхийг хүссэнгүй бололтой бөгөөд тэрхэн үед надтай танилцсан юм. Намайг түүнтэй танилцуулахдаа, зүгээр л нэг, ажил үйл эрхэлдэг хүн, юмыг сонирхогч хүн гэх мэтээр... хэлцгээж л дээ. 

	Тэгээд л ноён надад уг хэргийг ойлгуулсан юм. Гэхдээ муу золиг чинь их бүрэг, хоёрдмол санаатайгаар таниулсан шүү. Зөндөө алдаж онож, нэг юмаа хэд дахин давтаж, нэг л баримтыг янз бүрийн хэлбэрээр ярьж байлаа... Гэвч хэчнээн залиллаа ч гэсэн бүх юмаа яаж нуух вэ дээ. Би хүлцэнгүй дуулгавартай, бодох санах юмгүй, амарлингуй хүн болж харагдахыг хичээн, нэг үгээр хэлбэл боол мэт үнэнч дүр үзүүлж эхлэлгүй яах билээ. Нэг насаараа сонгож авсан ёс журмаараа ч, байгалийн ёс журмаар ч (энэ маань байгалийн ёс журам юм чинь) ер нь нэгдүгээрт, надад жинхэнэ хэрэгтэй юмаа хэлэв үү, үгүй юү? гэж бодогдлоо. Хоёрдугаарт, надад хэлсэн хэрэгтэй юмны нь цаана өөр ямар нэгэн хэлэгдээгүй юм нуугдаж байгаа юм биш байгаа даа? гэж бас бодогдлоо. Хэрвээ тийм бол тэр намайг мэхэлжээ гэдгийг хонгор дүү минь чи яруу найрагчийнхаа ухаанаар ойлгож л таарах байх. Нэг хэрэгтэй юм ганц рублийн үнэтэй байхад өөр нэг нь дөрвөн рублийн үнэтэй байх жишээтэй юм чинь дээ. Хэрвээ би дөрвөн рублийн үнэ цэнтэй юмыг нэг рублиэр өгөх юм бол тэнэг хүн гэсэн үг шүү дээ. Би муу санаалж, гадарлаж тааварлаж, аажим аажимхнаар мөрөөр нь орж эхэллээ. Нэгийг өөрөөр нь хэлүүлж, нөгөөг хөндлөнгийн нэгнээс дуулж, гурав дахийг нь өөрийнхөө хар ухаанаар болголоо. Чухамхүү чи яагаад ингэж хөдлөхөөр шийдэв ээ? гэж чи надаас асуух байх. Тэгвэл би, ноёнтон нэг юманд дэндүү санаа тавиад л, нэг юмнаас учиргүй айгаад байснаас л наад зах нь шалтгаалсан юм гэж хариулна. Ер нь зүгээр байсан бол яалаа гэж айж бэмбэгэнэх вэ дээ? Нууц амрагаа ааваас нь холдуулж аваачаад, жирэмсэн болгоод хаячихсан байна. Үүний ч нэг их гайхах юм юу байх билээ? Хөөрхөн, эвтэйхэн дүрсгүйтсэн л хэрэг байгаа биз, түүнээс хэтрэх юм алга. Тэгэх тусмаа энэ ноён шиг хүн тийм юмнаас яалаа гэж айх билээ! Гэтэл ноён айгаад байлаа... Тэгэхээр нь надад сэжигтэй санагдсан юм. Дүү хүү минь ,би зарим нэг маш сонин мөрөөр орсон шүү, тэгэхдээ Генрихээр дамжсан юм. Генрих үхэх нь үхсэн. Гэвч урьд түүнд айхавтар галтай дурласнаар барахгүй нэг бүдүүн талхчинтай сууж цааш ч үгүй нааш ч үгүй найман хүүхэд гаргасан хэр нь арван таван жилийн турш дурласаар байсан нэг холын хамаатан хүүхнээс нь (одоо энэ Петербургт нэг талхчинтай сууж байгаа) дуулсан юм. Чухам тэр хүүхнээс, янз бүрийн нарийн ширийн арга саам хэрэглэж байж чухал зүйлийг сонсож амжсан гэж хэлж байна шүү. Генрих түүнд зориулж германаараа захидал, өдрийн тэмдэглэл хөтөлж байснаа үхэхийнхээ өмнөхөн зарим нэг бичиг цааснаасаа түүнд илгээсэн байна. Наад хүүхэн нь тэнэг амьтан болохоороо тэр захидлуудынх нь чухал хэсгийг ойлгоогүй мөртөө сарны тухай, мейн либер7 Августинийн тухай бас Виландын8 тухай дурдсан газруудыг нь л ойлгосон шиг байна. Гэвч би хэрэгтэй мэдээ олж аваад тэр захидлуудаар нь дамжуулан шинэ мөрөөр орсон юм. Жишээ нь би Смит гуайн талаар, охиных нь хулгайлсан хөрөнгийн талаар, тэр хөрөнгийг нь гартаа оруулж авсан ноёны талаар мэдэж авлаа. Тэгсээр байгаад есөн шидийн уулга алдалт, давхар санаа, далд утгатай үгсийн дундаас тэр захидлуудын жинхэнэ мөн чанарыг олж харсан юм. Ваня, чи ойлгож байна уу! Өөдтэй юм ер байхгүй. Маанаг Генрих тэр талаар зориуд нууцгайлж, зөвхөн санаа цухуйлгажээ. Гэтэл тэр цухуйлгасан зүйлээс нь, бүгдийг хамтатгаад үзэхээр миний хувьд тэнгэрлэг зохицол илт болж ирлээ. Ноёнтон маань Смитийн охинтой сууж байсан байна шүү дээ! Тэгэхдээ хаана гэрлэсэн, чухам хэзээ гэрлэсэн, гадаадад уу, энд үү, бичиг баримт нь хаана байна? Гэдэг талаар тодорхой юм алга. Нэг үгээр хэлбэл, Ваня дүү хүү минь, би чинь эгдүүцсэндээ тэсэж байж чадахгүй эрээд л байлаа, эрээд л байлаа, ер өдөржин шөнөжин эрсэн шүү.

	 Тэгсээр байгаад би Смитийг олоод авлаа тэгсэн чинь өнөөдөх чинь гэнэт үхчихдэг байгаа даа. Би бүр амьд байхад нь харж амжаагүй шүү. Би нэг тохиолдлоор л Васильевскийн арал дээр, миний хувьд сэжигтэй нэг хүүхэн үхсэнийг гэнэт мэдээд хөөцөлдсөн чинь мөрөөр нь орчихлоо. Би ч Васильевскийн арал руу харайлгалаа. Тэгэхэд чи надтай уулзсанаа санаж байна уу. Тэгэхэд би олон юм мэдэж авсан шүү. Нэг үгээр хэлбэл тэр явдалд Нелли их тус болсон доо...

	Би түүний яриаг тасалж

	— Хүүшээ, чи үнэхээр Неллийг... мэддэг гаж бодож байна уу? гэхэд минь

	— Юуг? гэлээ.

	— Ноёны охин гэдгийгээ? гэвэл

	— Чи өөрөө түүнийг ноёны охин гэдгийг нь мэднэ шүү дээ гэж хариулаад, над руу нэг л хорсонгуй зэмлэх байдлаар ширтэж, — Ийм хэрэггүй юм асууж яах гэсэн юм бэ? Чи ч бодлогогүй хүн юмаа даа? Гол нь үүнд биш, Нелли өөрийгөө ноёны зүгээр нэг охин нь биш, бүр ноёны хууль ёсны охин нь гэж мэдэж байгаад оршино, чи үүнийг ойлгож байна уу, үгүй юү? гэв.

	— Тэгж таарахгүй! гэж би дуу алдав.

	— Би ч гэсэн анхандаа «Тэгж таарахгүй» гэж өөрөө өөртөө хэлдэг байсан, одоо ч гэсэн заримдаа «тэгж таарахгүй!» гэж өөртөө хэлдэг юм. Гэвч чухамдаа энэ тэгж таарах гэдэг үг л үнэн байгаад хэргийн учир нь байна.

	Би хашхиран алдаж

	— Үгүй дээ, Маслобоев оо, тийм биш байх, чи сонирхолдоо автагдсан байна. Нелли үүнийг мэдэхгүйгээр барахгүй ерөөсөө ч хууль ёсны охин нь биш. Ээж нь ямар нэг баримт гартаа байсаар байтал энэ Петербургт учирсан шиг тийм муухай хувь тавиланг тэсээд өнгөрүүлнэ гэж үү дээ, түүнээс гадна төрсөн үрээ ингэж өнчин орхино гэж байх уу даа? Тэр ярихгүй ээ! Тийм байж таарахгүй гэв.

	— Би ч гэсэн өөрөө тэгж бодсон, бүр одоо болтол миний өмнө эргэлзээ төрүүлж байгаа юм. Гэлээ ч гэсэн Смит хүүхэн чинь өөрөө энэ дэлхийн хамгийн ухаангүй хамгийн солиотой хүн байж шүү дээ. Ер бусын хүүхэн байжээ. Чи бүх учир байдлыг бодоод үз л дээ. Цөм романтик хүслэн, хамгийн зэрлэг солиотой, ертөнцийн ёсноос хэтэрсэн тэнэг явдал мөн. Ганцхан жишээ дурдъя. Тэр хүүхэн эхнээсээ аваад гагцхүү ямар нэгэн бууж ирсэн тэнгэр, тэнгэрийн элч мэтийг мөрөөдөж, эргэлт буцалтгүй дурлаж, хязгааргүй итгэж байсан байжээ. Сүүлдээ солиорсон нь тэр хүн дургүй болж хаяснаас ч биш, өөрөө түүнд хууртсанаасаа тэр хүн өөрийг нь мэхэлж хаяж чадах байснаас болсон байх, тэнгэрийн элч нь муухай юм болон хувирч, шившиг болгон басамжилснаас болсон байх гэж би боддог. Түүний романтик ухаангүй сэтгэл нь тийм хувирлыг дааж чадсангүй. Түүн дээрээс нь гомдол нэрмээс болжээ. Ямар хэцүү гомдолтой байсныг чи ойлгож байна уу? Цочин хэлмэгдэж, гол нь бардам омгоосоо болоод цаад хүнээсээ зайлсхийн хязгааргүй ихээр үзэн ядсан байна. Тэгээд бүх холбоо, бүх баримтаа тасар татжээ. Мөнгөө ч гаргуунд нь орхиж, түүнийг өөрийнх нь биш, эцгийнх нь гэдгийг ч мартаад, шавар шалбааг, шороо тоосноос сэжиглэхийн адилаар түүнээсээ татгалзаж, өөрийгөө мэхэлсэн хүнийг сэтгэлийнхээ агуу уудмаар няц дарахын тулд, хулгайчаа гэж үзэхийн тулд, насан туршдаа үзэн ядаж явах эрхтэй байхын тулд чингэж татгалзаад тэр даруйхан, өөрийгөө тэр хүний эхнэр гэж нэрлэх нь бузар булай хэрэг мөн гэж үзэж байна хэмээн хэлсэн бололтой юм. Манай орос ёсонд салах гэж байдаггүй гэвч de facto тэр хоёр салжээ. Тэгсэн хойноо тэр хүүхэн яалаа гэж тусламж горьдох билээ дээ! Чи түүнийг солиотой байсан гэдгийг бод л доо, Неллид бүр амьсгал хураахынхаа өмнө: Тэдэн рүү битгий очоорой, ажил хий, үх, харин чамайг хэн ч дуудлаа гэсэн тэдэн рүү битгий оч гэсэн байна. (Өөрөөр хэлбэл тэр бас өөрийгөө дуудах байх, тэгвэл дуудсан хүнийг үзэн ядалтаар няц дарж, дахин нэг удаа өшөөгөө авч болох байх гэж мөрөөдөн нэг үгээр хэлбэл өөрийгөө талхаар тэжээхийн оронд хорон санаагаар тэжээж байжээ) дүү хүү минь, би Нелли охиноос олон юм хэлүүлж авсан шүү. Тэр бүү хэл, одоо ч гэсэн заримдаа хэлүүлдэг юм. Ээж нь уушгины өвчтэй нь өвчтэй байсан, тийм өвчин, ялангуяа хор шар хөдөлгөж, эсэн бусын эгдүүцлийг төрүүлдэг юм. Гэхдээ, тэр хүүхэн ноёнд тиймээ ноёнд өөрт нь захидал бичсэнийг би Бубнова авгайн нэг найзаар дамжуулан лавтай мэдэж байна...

	— Бичсэн ий! Захидал нь хүрсэн юм уу? гэж би тэвчээр алдан хашхирав.

	— Чухам тэр л байна, хүрсэн хүрээгүйг нь би мэдэхгүй юм. Нэг удаа Смит хүүхэн тэр хүүхэнтэй ярилцаж л дээ. (Бубнова авгайнд байсан, нэг будмал хүүхнийг чи санаж байна уу? Одоо номхруулах газарт байгаа) тэгээд бичсэн захидлаа түүгээр явуулах гэж байснаа дараа нь өгөлгүй буцаагаад авчихжээ. Энэ бол нас барахаас нь гурван долоо хоногийн өмнө болсон хэрэг... Ноттой баримт шүү. Нэгэнтээ л явуулахаар шийдсэнээс хойш, буцаагаад авсан аваагүй, өөр нэг үед явуулж болох байсан гэсэн үг. Тиймээс захидлаа явуулсан уу, явуулаагүй юу гэдгийг би мэдэхгүй байна. Гэвч явуулаагүй байх гэж тааварлах нэг үндэс байна. Яагаад гэвэл түүнийг Петербургт байгаа гэдгийг чухам хаана байсныг нь нас барсных нь дараа ноён мэдсэн нь лавтай байна. Чухамхүү тэрийг дуулаад баярласан байж таарна!

	— Тиймээ, Алеша надад нэг захидлын тухай, түүнээс болж их баярласнаа ярьсныг нь би санаж байна. Гэхдээ энэ бол тун саяхан, ердөө л хоёр сар хүрэхтэй үгүйтэйн өмнө болсон хэрэг. За тэгээд яав, ноён та хоёр цаашдаа юу болсон бэ?

	— Бид хоёр яах вэ дээ? Ёс суртахууны бүрэн итгэлтэй ч гэлээ нэг ч нааштай нотолгоо олж авсангүй. Бүр нэг ч байхгүй шүү. Байдал хэцүүдлээ! Гадаадаас сураглах ёстой боллоо. гэтэл чухам хаанаас сураглах билээ гэвэл, бүү мэд. Би тулалдаанд орох нь байна, түүнийг битүүгээр айлгаж болох нь байна, үнэхээр мэдэж байгаагаасаа илүү юм мэдэж байгаа дүр үзүүлж болох нь байна гэдгийг ойлгохгүй яах вэ дээ...

	— За, тэгээд юу болов?

	— Мэхэнд ордоггүй шүү, гэхдээ хулчийсан л даа, бүр одоо ч гэсэн хулчийж яваа. Бид хэд дахин цуглалаа. Ядарсан амьтан болох гэж яаж оролдсон гэж санана! Нэг удаа, найз дундаа, өөрөө надад байдгаа ярьж гарсан юм. Намайг бүгдийг мэдэж байна гэж бодонгуутаа тэр шүү дээ. Хүн уярахаар сайн ярилаа, тэгэхдээ шууд л хүний үнэргүйгээр худлаа хэлсэн байлгүй яах вэ. Чухам тэр үед л би түүнийг надаас ямаршуу хэмжээгээр айж байгааг нь хэмжиж үзсэн юм. Би нэг үе түүний өмнө туйлын маанаг хүн болж харагдахыг хичээлээ, тэгэхдээ хуурч байгаагаа гаднаа харууллаа. Түүнийг бүр зориудаар эв хавгүй айлгалаа. Зориуд бүдүүлэг загнаж, сүрдүүлэх гэж үзэв. Гэвч энэ маань, намайг маанаг амьтан гэж санаасай, яаж ийгээд үг алдаасай гэж бодсон хэрэг л дээ. Муу золиг чинь мэдчихлээ! Би бас нэг удаа согтуу хүн болж үзлээ, бас л олигтой юм болсонгүй. Зальтай амьтан! Ваня чи үүнийг ойлгож байна уу, үгүй юү, ямар хэмжээгээр надаас болгоомжилж байгааг нь нэгд нэгэнгүй мэдэх хэрэгтэй байлаа, хоёрдугаарт, үнэхээр мэдэж байснаасаа илүү мэдэж байгаагаар бодогдуулах хэрэгтэй байлаа л даа...

	— За тэгээд юу болсон юм бэ дээ?

	— Юу ч болсон юм алга. Нотолгоо, баримт хэрэгтэй байлаа, гэтэл надад тийм юм нь байдаггүй. Ганцхан тэр намайг хэл ам дэгдээж болох хүн гэдгийг л ойлголоо. Тэгэх тусмаа энд ирээд холбоо сүлбээ тогтоож эхэлсэн болохоороо ганцхан хэл амнаас айлгүй яах билээ дээ. Чи түүнийг гэрлэх гэж байгааг мэднэ биз?

	— Үгүй...

	— Ирэх жил шүү! Суух бүсгүйгээ бүр ноднин жил хараандаа авсан гээч. Тэр нь дөнгөж арван дөрөвтэй байсан, одоо арван тавтай болсон ч, хөөрхий амьтан сургуулийн хормогчтойгоо л явж байх шиг байна. Эх эцэг нь бөөн баяр! Ноёнд эхнэр нь үхэх л хамгийн хэрэгтэй байсан гэдгийг чи ойлгож байна уу? Генералын охин, мөнгөтэй хүүхэд, их мөнгө! Ваня чи бид хоёр хэзээ ч тийм хүнтэй суухгүй... Ганцхан насан туршдаа уучилж болшгүй юм хийсэн минь гээд Маслобоев нударгаараа ширээ чанга дэлдээд, — Муу золиг чинь, хоёр долоо хоногийн өмнө намайг бөгсөөр минь суулгасан шүү! гэв.

	— Яаж тэр вэ?

	— Яах юу байх вэ. Энэ хүн надад олигтой юм юу ч байхгүй нь гэж ойлголоо гэдгийг би мэдээд, сүүлдээ хэргийг удаашруулаад л байвал энэ хүн миний арчаагүйг улам түргэн ойлгох нь байна гэж дотроо бодлоо. Тэгээд л түүнээс хоёр мянгыг авахыг зөвшөөрчихлөө.

	— Чи хоёр мянгыг авсан хэрэг үү?...

	— Мөнгөн зоосоор шүү, Ваня минь, биеэ албадаж байж авчихсан. Гэтэл тийм хэрэг ердөө хоёрхон мянга болно гэж үү дээ! Доромжлуулж ч дууссан даа. Өмнө нь яг л шившгээ дуудуулсан хүн шиг зогсож байлаа. Тэр надад миний бие Маслобоев танд урьдын чинь хөдөлмөрийн хөлсийг төлөөгүй юм сан (урьдын хөдөлмөрийн хөлс гэж тохирсон ёсоороо зуун тавин рублийг аль хэдийн өгсөн байсан юм), гэвч би одоо явах нь байна, энэ хоёр мянгыг ав даа, ингээд бидний хоорондох бүх хэрэг дуусаж байгаа нь энэ гэлээ. Тэгэхэд нь би түүнд «Нэгмөсөн дууслаа, ноёнтоон» гэж хэлчхээд нүүр өөд нь харах зүрх хүрдэггүй шүү. Нүүрэн дээр нь «Яав, ихийг авав уу? Өглөгч учраас л нэг муу тэнэгт өгч байна даа!» гэж бичээстэй харагдаж байгаа байх даа гэж бодлоо. Тэднийхээс яаж гарснаа санахгүй байна!

	— Энэ чинь муухай хэрэг байна. Маслобоев оо, чи Неллийг яаж байгаа нь тэр вэ? гэж намайг хашхирахад

	— Зүгээр нэг муухай биш, тийм гэх тэмдэггүй шившигтэй ялт хэрэг... Энэ бол.... Энэ бол за, за, хэлье гэх нь ээ хэлэх үг олдохгүй байна!

	— Бурхан минь! Тэр чинь, адгийн наад зах нь, Неллийг харж үзэх ёстой хүн шүү дээ!

	— Тэгэлгүй яах вэ! Тэгээд яаж албадах вэ? Айлгах гэж үү? Би мөнгө авчихсан болохоор яагаад ч айхгүй шүү дээ. Би өөрөө өөрийгөө миний айлгах хоёр мянган мөнгөн рублийн үнэтэй гэдгийг хүлээчихлээ шүү дээ, өөрөө өөрийгөө ийм мөнгөөр үнэллээ шүү дээ! Одоо түүнийг юугаар айлгах вэ?

	Ингээд Неллийн хэрэг өнгөрлөө гэж үү дээ? гэж би бараг л цөхрөн хашхирав.

	— Хэрхэвч үгүй! гэж Маслобоев дүрсхийн хашхичаад, бараг л хамаг биеэрээ овгосхийн цочиж, — Үгүй дээ, би түүнийг зүгээр орхихгүй шүү. Би дахиад шинээр эхэлнэ, Ваня минь! Би бүр шийдсэн гээч! Миний хоёр мянгыг авсны хувьд гэвэл үү? Нохойн баас. Би гомдсоныхоо төлөө авсан юм, яагаад гэвэл тэр ажилгүй амьтан намайг хуурсан, надаар доог хийсэн болохоор нь авсан юм. Хуураад, бас доог хийнэ гэнээ! Үгүй шүү, би тэгж өөрийгөө доог болгуулахгүй... Би одоо, Ваня минь, бүр Нелли охиноос л эхэлнэ. Зарим ажиглалтаар үзвэл уул хэргийн хамаг гол гогцоо нь энэ охинд байна гэдэгт би бүрэн итгэсэн. Энэ охин цөмийг нь мэдэж байна, цөмийг нь,.. Ээж нь өөрөө ярьсан байна. Халуурч дэмийрч уйтгарлаж гуньж байхдаа хэлж болно л доо. Гомдлоо гаргачихаар хүн хэн ч байхгүй, байснаар нь Неллид л хэлсэн хэрэг. Магадгүй, биднүүс, ямар нэгэн баримт дээр ч буучхаж болох юм гээд хөхин баясаж, гараа үрчин, — Ваня чи одоо намайг яах гэж үүгээр хэсүүчлээд байгааг ойлгов уу? Нэгдүгээрт, чамтай үерхдэгээсээ гэдэг нь аяндаа ойлгомжтой хэрэг, гэхдээ гол нь Неллийг ажиглаж байгаа юм, гуравдугаарт Ваня найз минь, чи дуртай ч дургүй ч надад туслах ёстой, яагаад гэвэл чи Неллид их нөлөөтэй хүн шүү дээ!... гэв.

	— Тэгэлгүй яах вэ, чамд андгайлъя гэж би дуу алдан — Гол нь Маслобоев чи Неллийн төлөө, гомдсон ядуу өнчин өрөөсөн амьтны төлөө чармайж байгаа болохоос бус дан ганц хар аминыхаа эрх ашгийн төлөө чармайж байгаа биш гэдэгт найдаж байна.. гэвэл

	— Үгүй ер, би хэний эрх ашгийн төлөө чармайх нь чамд ямар пад байна аа? Чи мөн тэнэг амьтан аа! Үүнийг хийх л хамгийн гол нь байна! Мэдээжийн хэрэг, гол нь өнчин охины төлөө байлгүй яах вэ, ингэхийг хүнлэг ёс шаардаж байна. Гэхдээ Ванюша, чи намайг өөрийнхөө төлөө санаа тавилаа гэхэд үг сөггүй битгий буруушаагаарай. Би бол ядуу хүн, тэр бол ядуу хүмүүсийг гомдоох ёсгүй. Надаас юмыг минь салгаж, бас дээр нь мэхэлсэн шүү, муу золиг чинь. Ингэхэд, чиний бодлоор бол, би ямар тийм луйварчнаас зовоод байх ёстой болж байна уу? Морген-фри!9

	Гэтэл бидний нөгөөх цэцгийн баяр маргааш нь бүтсэнгүй. Нелли дордож, өрөөнөөс гарч чадахаа нэгэнт болилоо.

	Ер нь тэгээд тэр өрөөнөөсөө дахин гараагүй билээ.

	Нелли хоёр долоо хоносны хойно нас барлаа. Тэр хоёр долоо хоногийн турш амь давчдан байхдаа нэг ч удаа бүрэн сайн ухаан орж, хачин хачин юм боддогоосоо ангижирч чадсангүй. Тэр үхэн үхтлээ өвөө ир гэж дуудаж байна, ирэхгүй байна гэж уурлаж байна, тулуураараа цохиж байна, сайн хүмүүсээс талх, тамхины мөнгө гуйж ир гэж албадаж байна гэж бат итгэсээр, нойрон дундаа байн байн уйлж сэрэхчээ болохдоо ээжтэйгээ уулзлаа гэж байлаа.

	Гэвч заримдаа ухаан нь бүрэн орж ирэх мэт болдог байв. Нэг удаа бид хоёр хоёулхнаа байж байтал над руу сарвайж, халуундаа уйлж, чөрчийчихсөн бяцхан гараараа миний гарыг барьж аваад

	— Ваня намайг үхэхэд Наташатай суугаарай! гэж хэлэв.

	Энэ бол түүний эртнээс нааш байнга бодож байсан бодол нь шиг байв. Би дуугүйхэн инээмсэглэв. Тэр миний инээмсэглэхийг үзээд өөрөө ч бас инээмсэглэн, чөргөрхөн хуруугаа гозойлгон дүрсгүйтэх байртайгаар намайг занаад төдхөн үнсэж гарлаа.

	Нас барахаасаа гурав хоногийн өмнө, зуны сайхан үдэш, унтлагынхаа өрөөний хөшгийг сөхөж, цонхыг нь онгойлгоно уу гэж хүсэв. Цэцэрлэг рүү харсан цонхтой байлаа. Нелли битүү ногоон мод зүлэг, жаргаж буй нарыг удтал ширтэж ширтэж, гэнэт бид хоёрыг хоёулыг орхиодох доо гэж гуйлаа.

	Нелли маш доор орсон байсан болохоороо дөнгөж дуулдах төдий дуугарч . 

	— Ваня, би удахгүй үхнэ. Тун удахгүй шүү, тэгээд чи намайг санаж яваг гэж хэлэх гэсэн юм. Би чамд дурсгал болгож үүнийг үлдээе (Тэгмэгц загалмайтай цуг хүзүүнээсээ зүүсэн нэг том сахиусыг надад харуулав). Үүнийг ээж минь нас барахдаа надад үлдээсэн юм. Намайг үхэхэд чи сахиусыг мулталж аваад дотор нь байгаа юмыг уншаарай. Энэ сахиусыг ганцхан чамд өгөх юм шүү гэдгийг өнөөдөр би эднүүст цөмд нь хэлнэ. Үүн дотор байгаа юмыг уншсан хойноо чи түүнд очиж намайг үхсэн, гэхдээ түүнийг уучлаагүй гэж хэлээрэй. Чи бас түүнд, намайг саяхан Евангели10 уншсан гэж хэлээрэй. Тэр сударт өөрийнхөө бүх дайсныг уучлагтун гэсэн байна лээ. Энэ бол миний уншсан зүйл, харин ээж минь нас барахдаа, үг дуугарахтай байхдаа, хамгийн сүүлд хэлсэн юм нь «Түүнийг зүхэж байна» гэсэн үг байсан учраас би түүнийг ямар ч атугай уучлаагүй, ингээд би түүнийг өөрийнхөө өмнөөс биш ээжийнхээ өмнөөс зүхэж байна... Манай ээж яаж нас барсан, би Бубнова авгайнд хэрхэн ганцаараа хоцорсныг түүнд яриарай. Намайг Бубнова авгайнд байхыг хэрхэн үзсэнээ, ер юу ч үлдээлгүй ярьж, бас намайг түүн рүү очсоноосоо Бубнова авгайд байхыгаа дээр гэж үзсэнийг яриарай... гэв.

	Нелли ингэж ярихдаа царай нь зэвхийрч, нүд нь гялалзан зүрх нь учиргүй хүчтэй цохилж эхэлсэн учраас дэрээ налаад үг хэлж чадахгүй хоёр минут хяраатай болов.

	— Ваня, эднийг дуудаадах. Бид эднүүстэй цөмтэй нь салах ёс хийх хүсэлтэй байна. Баяртай, Ваня! ... гэлээ.

	Тэгээд намайг эцсийн удаагаа чанга гэгч тэвэрлээ. Манайхан бүгдээрээ орж ирлээ. Түүнийг үхэх гэж байна гэдгийг өвгөн ойлгож өгөхгүй, тэгж ой ухаандаа оруулахгүй байлаа. Өвгөн амьсгал хураатал нь бид бүгдтэй маргалдаж, Нелли заавал эдгэнэ гэж хэлж байв. Санаа зовсоор байгаад бүр янхийж хоцроод, Неллийн орны дэргэд өдөржин байтугай шөнөдөө сахиж суудаг байж билээ... Сүүлийн хэдэн шөнө өвгөн үнэндээ унтсангүй, охины өчүүхэн боловч хүсэл сонирхлыг цаг тухайд нь биелүүлэхийг чармайж, бидэн рүү гарч ирэхдээ гашуудан уйлж байснаа мөдхөн дахиад л найдаж эхэлнэ, түүнийг эдгэнэ гэж бидэнд баталж гарна. Өвгөн охины өрөөг дүүрэн цэцгээр чимүүллээ. Нэг удаа тэр нэг тийшээ зөндөө хол явж цагаан улаан хосолсон бүхэл бүтэн баглаа сайхан гэгчийн сарнай цэцэг авчирч Нелличкадаа өглөө... Ингэснээрээ өвгөн түүний сэтгэлийг их л хөдөлгөв. Нелли ингэж бүгдийн хайрыг татаж байгаадаа хамаг сэтгэлээсээ баярлахгүй байж эс чадав. Тэр нэгэн орой, бидэнтэй салах ёс хийдэг орой өвгөн түүнээс үүрд хагацахыг хэрхэвч хүссэнгүй. Нелли түүний өөдөөс инээмсэглэн, бүтэн оройжин баясгалантай харагдахыг хичээж, түүнтэй тоглож наадаж, бүр инээж үзлээ... Бид бүгдээрээ Неллийн өрөөнөөс нэлээд найдлагатай гарцгаасан боловч маргааш нь гэхэд юм ярьж чадахаа нэгэнт больсон байв. Түүнээс хойш хоёр хоноод тэр нас барж билээ.

	Өвгөн түүний бяцхан авсыг хэрхэн цэцгээр чимж, амьгүй болсон эцэнхий нүүр, инээмсэглэх мэт уруул, цээж дээр нь загалмайлан зөрүүлсэн гарыг цөхөртлөө ширтэж байсныг нь би санаж байна. Өвгөн төрсөн үрээ алдсан мэт дээрээс нь тонгойн уйлж байлаа. Наташа, би ер цөмөөрөө түүнийг тайтгаруулавч тайтгарч өгөхгүй байсаар Неллийг хөдөөлүүлснээс хойш бүр үнэхээр өвдчихөж билээ. Анна Андреевна түүний хүзүүнээс авсан сахиусыг надад өглөө. Тэр сахиусан дотор Неллийн ээжээс ноёнд бичсэн захидал байв. Би түүнийг Неллийн нас бардаг өдөр уншсан юм. Тэр хүүхэн ноёныг зүхэн хандаад, уучилж чадахгүйгээ дурдаж, амьдралынхаа бүх сүүлчийн үеийг, Нелли охиноо ямаршуу аюулын дунд орхиж байгаагаа нэгд нэгэнгүй тоочин өгүүлж, ядахдаа хүүхдийн төлөө юухан хээхэн хийхийг гуйсан байлаа. «Энэ хүүхэд таных, энэ охин таных өөрийнхөө жинхэнэ охин гэдгийг та ч өөрөө мэдэж байгаа шүү дээ. Намайг үхсэн хойно танд очиж, энэ захидлыг гарт нь өг гэж би охиндоо тушаалаа. Хэрвээ та Неллийг ад үзэлгүй асран тэтгэвэл, би тэнд очоод таныг уучилж ч магадгүй, тэгээд нүгэл буянаа ялгуулахаар эрлэг номон хааны өмнө зогсох өдрөө таны бүх нүглийг уучилна уу гэж гуйх болно. Нелли, миний захидлын агуулгыг мэднэ. Би уншиж өгсөн юм. Би бас цөмийг тайлбарлаж өгсөн. Нелли цөмийг, бүр цөмийг мэднэ...» гэж тэр бичжээ.

	Гэвч Нелли тэр гэрээсийг биелүүлсэнгүй. Цөмийг мэдэж байсан боловч ноён руу очоогүй бөгөөд эвлэрч хүлцэлгүй нас баржээ.

	Биднүүс Неллийг хөдөөлүүлж ирчхээд, Наташа бид хоёр цэцэрлэгт орлоо. Наран гийсэн халуун өдөр байлаа.

	Тэд долоо хоноод явах гэж байв. Наташа намайг нэг л хачин харцаар удтал ширтэж ширтэж

	— Ваня... Ваня энэ чинь зүүд байсан байх аа! гэж хэлэв.

	— Юун зүүд байсан гэж? хэмээн намайг асуухад

	— Бүх юм, энэ жил тойрон болсон бүх юмыг хэлж байна. Ваня минь, би чиний сайн сайхан амьдралыг юунд эвдэв дээ? гэж хариуллаа.

	Тэгээд түүний харцнаас «Чи бидэн хоёр хамтдаа үүрд жаргах байж дээ» гэсэн зүйлийг уншсан билээ.

	[←6]
	 Л. Толстой, II. Гончаров нарыг хэлсэн гэж судлаачид үздэг ажээ.




	[←7]
	 Миний хайрт (гер.)




	[←8]
	 Виланд Кристоф Мартин (1733—1813) - германы зохиолч.




	[←9]
	 Өглөө эрт уулзъя гэсэн утгатай (гер.)




	[←10]
	 Христосын шашны судар

